
Ágrip 

Þessi ritgerð fjallar um starfendarannsókn fyrstu tvö ár mín sem nýliða í kennslu og 

þróun teymis sem ég tók þátt í. Markmið rannsóknarinnar var að rýna í upphaf 

teymiskennslu og hvernig hún mótaðist í faglegt samstarf. Einnig er fjallað um 

áskoranir, starfsþróun og bætta fagmennsku fyrstu ár mín sem nýliða í 

umsjónarkennslu á grunnskólastigi. Rannsóknin hófst vorið 2017 og lauk sumarið 2020. 

Tilgangurinn er að veita fagfólki sýn inn í þróun teymiskennslunnar og áskoranir sem 

nýliði í kennslu þarf að takast á við. Gagnaöflun var tvíþætt; rannsóknardagbók og viðtal 

við teymisfélaga í lok tveggja ára tímabils. Í rannsóknardagbók voru skráðar upplifanir, 

athugasemdir, vangaveltur, samtöl o.fl. Gagnagreining fór fram jafnóðum á 

rannsóknartímabilinu og fól hún í sér reglulega ígrundun í starfi, kennslu, hegðun og um 

samskipti við teymisfélaga og nemendur mína. Gagnaöflun og gagnagreining hafði áhrif 

á hvernig ég mótaðist sem kennari og sem einstaklingur í teymi. Helstu einkenni í 

ferlinu voru greind í fjögur þemu; samskipti, teymi og samstarf, kennsla og skipulag og 

þróun í starfi. Gildi kennara, starfskenning og fagmennska fellur undir fjórða þema.  

Helstu niðurstöður rannsóknarinnar sýndu að fagleg samskipti og traust meðal 

teymisfélaga studdi við að mynda öflugt teymi sem náði að takast á við bæði jákvæða 

og neikvæða þætti. Þannig varð teymiskennslan okkar árangursrík og markviss. Við 

teymisfélagarnir studdum við styrkleika og sérsvið hver annars og komum þannig til 

móts við þarfir nemenda með fjölbreyttum kennsluháttum. Með þessum starfsháttum 

náði fagleg teymiskennsla að styðja betur við skóla án aðgreiningar. Teymiskennsla 

heppnast vel ef kennarar og sérkennarar gera sér grein fyrir þeim þáttum sem þurfa að 

vera til staðar í árangursríku teymi. Nauðsynlegt er að gefa sér tíma fyrir undirbúning, 

samræður, skipulagða faglega vinnu og hugstormun, ásamt því að kynnast vel svo hægt 

sé að byggja traust sem er undirstaða í góðu teymi. Með þessa þætti í huga og með 

góðu stuðningsneti teymisfélaga og stjórnenda stuðlar teymiskennsla að bættri 

kennslu, starfsþróun og fagmennsku kennara.  

Abstract 

Tangled roots: Action research as a first year teacher the first two years of team 

teaching 

This dissertation is about an action research during my first two years as a novice 

teacher and on how the collaboration of a team I took part in developed. The aim of 

the study was to examine the beginnings of team teaching and how it developed into 

professional collaboration. Challenges, career development and improved 

professionalism I experienced as a first and second year teacher are also scrutinized. 

The research began in the spring of 2017 and ended in the summer of 2020. The main 

goal of this research is to give professionals an insight into the development and 

evolution of team teaching and the challenges that newcomers to teaching need to 

overcome. Data collection was split into two categories; a research journal and an 

interview with the team members at the end of a two-year period working relationship. 

The research journal recorded experiences, comments, speculations, conversations, 

etc. Das analyzed throughout the research period, which included regular reflection on 

work, teaching, behavior and communication with co teachers and students. Data 

collection and data analysis influenced how I progressed as a teacher and as an 

individual of team teaching. The main characteristics of the process was analyzed into 

four themes: communication, team teaching and collaboration, teaching and 

organization and professional development.  

The main results of the study showed that professional communication and trust 

among team members supported the formation of a strong team that managed to deal 

with both positive and negative aspects of teaching. Thus, our team teaching became 

effective and purposeful. We, the team members, supported each other's strengths 

and specialism, thus meeting the needs of students through a variety of teaching 

approaches. Through these practices, professional team teaching was an effective way 

to better support the practice of an inclusive schools. Team teaching is successful if 

teachers and special educators are aware of the factors that need to be present in a 

successful team. It is necessary to give yourself time for preparation, conversations, 

organized professional work and brainstorming, as well as getting to know each other 

well so that you can build trust, which is the basis of a good team. With these aspects in 

mind and with a good support network of team members and managers, team teaching 

contributes to improved teaching, professional development and the professionalism 

of teachers. 

1 Inngangur  

Kennarastarfið er krefjandi og flókið. Margt er óskrifað í starfinu og í ákvarðanatöku 

kennara og það er yfirleitt ekki til sérstök handbók fyrir nýliða í kennslu til að fara eftir 

skref fyrir skref. Þess vegna skiptir reynslan miklu máli. Margt í kennslunni er einstakt 

við kennarann og margt sem hann gerir án þess að átta sig á því. Þetta er hans 

starfskenning, fagmennska og persónuleg gildi sem hann hefur þróað með sér á 

kennsluárum og jafnvel fyrr. Rýnt verður í þessa persónulegu þróun kennarans með 

augum nýliða í kennslu ásamt því hvernig teymiskennsla mótast fyrstu tvö árin.  

Þegar ég var í kennaranámi var ég með kennara sem var eins og hvirfilvindur. Hún 

kom inn í tíma með hendurnar fullhlaðnar af bókum og pappírum, veski á annarri 

öxlinni og hliðartösku með fartölvunni á hinni. Hún var oft með vindblásið hár sem stóð 

út í loftið, bros á vör og sagði skemmtilegar reynslusögur frá því hún var að kenna í 

grunnskóla. Hún gat hlegið að sjálfri sér og tók sig ekkert of alvarlega. Hún taldi það 

vera mikilvægt í kennarastarfinu að taka sig ekkert of alvarlega því börnin eru svo 

hreinskilin að þau láta vita ef nýja klippingin er ekki flott eða ef þú ert með opna 

buxnaklauf o.s.frv. Þegar ég hugsa um þennan kennara get ég ekki annað en tengt hana 

við orðið „multitasker“. Hún gat verið að gera svo margt í einu og myndin sem ég hef af 

henni er eins og hvirfilvindur. Ég áttaði mig ekki á því fyrr en ég sjálf fór að kenna að 

það ætti að vera fag í háskólanum sem verðandi kennarar ættu að taka sem væri um 

það að gera margt í einu. Þetta er flókið starf sem felur í sér margar ákvarðanir sem eru 

teknar á einni mínútu og á meðan kennarinn tekur þessa ákvörðun er hann að sinna 

mörgu öðru og þarf að geta staðið á bak við þessa einu ákvörðun sem var tekin undir 

einhvers konar álagi eða áreiti oft á tíðum.  

Til þess að afla mér góðrar þekkingar á kennarastarfinu og því óskrifaða sem starfið 

felur í sér, vildi ég gera rannsókn á starfi mínu sem nýliði í kennslu samhliða fyrstu 

tveimur árunum í teymiskennslu. Ég ákvað að nota aðferðafræði starfendarannsókna 

því hún er einföld, hagnýt og mannlegt verkfæri til þess að dafna í starfi og ná dýpri 

skilningi á þeim þáttum sem ég vil leggja áherslu á í mínu starfi. 

1.1 Bakgrunnur og kveikja 

Í grunnnáminu, grunnskólakennari með myndmennt sem kjörsvið til B.Ed.-prófs, 

kynntist ég teymiskennslu í fyrsta skipti í heimaskólanum þar sem ég var á vettvangi. 

Myndmenntarkennararnir voru tveir og unnu þeir saman í samliggjandi stofum með 

dyrum á milli. Þeir skipulögðu skólaárið saman og styrktu kennsluna með því að byggja 

á ólíkum bakgrunni og kennsluháttum hvor annars. Það var áhugavert að sjá hversu 

ólíkar útfærslurnar í kennslustofunum voru þó svo að sama verkefnið væri lagt fyrir. 

Þetta voru fyrstu kynni mín af teymiskennslu en á þessum tíma var ekki mikið talað um 

hana í náminu. Ég sá strax marga kosti við að vinna náið með öðrum kennara og 

möguleikana sem það gæti haft fyrir nemendur, verkefnin, kennsluna og kennara. Það 

má segja að þetta hafi verið kveikjan á rannsóknarverkefni sem lá í dvala þar til ég fór 

að vinna í grunnskóla sjálf.  

Fyrsta árið mitt í kennslu (2016) var ég textílmenntakennari en ég kenndi 1.-10. bekk 

í lotum og fékk hvern hóp í 4-5 vikur fyrir og eftir áramót. Á þessum tíma var ég að 

skoða sköpun í skólastarfi sem hluta af meistaraprófsverkefni mínu en satt að segja 

dofnaði áhuginn á því efni og álagið sem fylgdi því að komast inn í skólasamfélagið sem 

nýr kennari og starfsmaður var of mikið og ég lagði það til hliðar.  

Skólinn sem ég vinn í tekur þátt í þróunarverkefni um teymiskennslu og vorið 2017 

fór ég í starfsmannaviðtal þar sem ég fékk að vita að ég ætti að taka við umsjón í fyrsta 

bekk ásamt öðrum reyndum kennara og þroskaþjálfa sem væri í fullu starfi með okkur 

inni í stofunni. Við yrðum þrjár í teymi með 1. bekk og það sem yrði sérstakt með okkar 

teymi væri að þroskaþjálfinn færi ekki með eitt og eitt barn út úr stofunni heldur ynni 

með þeim inni í stofunni. Þar sem þessi árgangur samanstendur af fjölbreyttum 

nemendahóp sem þarf að koma til móts við ásamt öðrum krefjandi viðfangsefnum var 

strax ákveðið að halda vel utan um árganginn með því að mynda sterkt teymi frá 

upphafi. Við yrðum tveir kennarar, einn þroskaþjálfi í teyminu og tveir 

stuðningsfulltrúar bættust við um haustið.  

Teymisvinnan hófst strax um vorið þegar elstu deildir leikskólans komu í það sem 

við köllum vorskóla. Þetta er þriggja daga dagskrá þar sem börnin fá að koma í 

skólastofurnar og upplifa hvernig það er að vera í grunnskóla. Þau vinna ýmis verkefni í 

skólastofunni, fara í íþróttir og sund ásamt að skoða skólann. Við í teyminu fengum að 

skipuleggja vorskólann saman og þá kom fljótlega í ljós hversu vel samstarf okkar fór af 

stað. Við skiptum verkefnum jafnt á milli okkar og samstarfið gekk vel. Við ræddum 

mikið saman og vorum allar sammála um að vel tókst að undirbúa saman og í rauninni 

reyndist auðvelt að vinna saman. Ég fylltist von að samstarfið yrði gott fyrir komandi 

skólaár.  

Á þessum tíma átti ég erfitt með að vinna í mastersverkefninu um sköpun en eftir 

vorskólann og gott samstarf við nýja teymið vissi ég að til þess að ég gæti lokið við 

mastersverkefnið samhliða kennslunni, þá þyrfti ég að samtvinna það verkefnum 

vetrarins. Það má segja að teymiskennslan í mínu starfi sé önnur kveikjan að þessu 

rannsóknarverkefni. Ég vildi rannsaka fyrsta árið mitt sem umsjónarkennari, sem seinna 

varð að fyrstu tveimur árunum mínum, og rýna í hvernig fagmennska og starfskenning 

mín myndi þróast í starfi. Ég vildi þá sérstaklega skoða betur hvernig teymiskennslu 

okkar er háttað og jafnframt hvernig okkur myndi ganga að vinna saman. 

1.2 Markmið verkefnisins  

Markmið rannsóknarinnar er að öðlast betri skilning og þekkingu á hugtakinu 

teymiskennsla, móta starfskenningu mína og fagmennsku í starfi, ígrunda kennslu og 

samstarf við mitt teymi til þess að stuðla að betri námi og námsumhverfi nemenda. 

Tilgangurinn er að veita fagfólki sýn inn í þróun teymiskennslunnar og áskoranir sem 

nýliði í kennslu þarf að takast á við. Kennarastarfið er krefjandi, áhugavert og fjölbreytt 

og ef ég vil bæta mig sem kennari þarf ég að tryggja að námsumhverfi nemenda minna 

sé hvetjandi svo þeir fái góða og uppbyggilega menntun. Það er einnig von mín að 

teymiskennslan verði ríkjandi þáttur í því. Eins að rannsóknin geti fært öðrum innsýn 

inn í teymiskennslu og þær kröfur sem þarf að mæta til þess að byggja upp góða og 

faglega teymiskennslu. Vonandi nýtist rannsóknin nýliðum í kennslu og öðru fagfólki 

sem hefur áhuga á starfsháttum teymiskennslunnar og verður þetta viðbót við þá 

þekkingu sem er til nú þegar.  

Lagt er upp með rannsóknarspurninguna: 

Hvernig þróast teymiskennsla á fyrstu tveimur árunum mínum sem nýliði í kennslu?  

Lykilhugtök: Teymiskennsla (e. co-teaching / e. team teaching), teymisvinna (e. 

teamwork), samskipti (e. interaction / e. communication), samstarf (e. collaboration / 

e. partnership), fagleg ígrundun (e. professional reflection), starfendarannsókn (e. 

action research) og starfskenning (e. working theory). 

1.3 Uppbygging verkefnis 

Uppbygging ritgerðarinnar er í eftirfarandi sex hlutum og er byggð upp með 

teymiskennslu að leiðarljósi. 

Fyrsti hluti ritgerðar fjallaði um forsögu verkefnisins, gildi rannsóknarinnar og 

rannsóknarspurninguna. Í öðrum hluta er gerð grein fyrir fræðilegum bakgrunni 

verkefnisins þar sem fjallað verður um starfskenningu og fagmennsku, skóla án 

aðgreiningar, samskipti, fyrstu ár kennarans í kennslu og teymiskennslu. Þriðji hluti 

ritgerðarinnar er um aðferðafræði rannsóknarinnar. Rætt er um starfendarannsóknir, 

gagnaöflun og framkvæmd, þátttakendur, tegundir gagna og greint frá því hvaða 

siðferðileg atriði skipta máli. Fjórði hluti er um framkvæmd rannsóknarinnar og 

niðurstöður kynntar með tilvísun í rannsóknardagbókina og gögn þar sem fyllsta 

trúnaðar er gætt. Fimmti hluti ritgerðarinnar er umræðukafli þar sem niðurstöður eru 

ígrundaðar og settar í samhengi við fræðin. Lokaorð eru síðasti hluti þar sem ég dreg 

rannsóknarspurninguna fram, svör sem fengust við henni og þann lærdóm sem ég dró 

af þessari reynslu. 

2 Fræðilegur bakgrunnur  

Fræðileg umgjörð rannsóknarinnar fjallar um fyrstu ár kennara í kennslu, mikilvægi 

skóla án aðgreiningar í nútíma samfélagi, þörf á þróunarverkefnum, teymiskennslu. 

fagleg samskipti í starfi og loks gildi kennara sem og starfskenningu og fagmennsku.  

2.1 Fyrstu ár kennara í kennslu 

Fyrir nýliða í kennarastarfinu er starfsumhverfi í grunnskólakennslu að loknu 

kennaranámi krefjandi. Það getur verið erfitt að undirbúa kennaranema fyrir 

margbreytileika starfsins og reynist mörgum mikil áskorun, bæði persónulega og 

faglega, að hefja störf sem kennari (Ingersoll, 2012; María Steingrímsdóttir, 2007). 

Háskólakennarar geta ekki undirbúið verðandi kennara fyrir raunverulega kennslu að 

fullu (Gordon, 2001; Lilja M. Jónsdóttir, 2012). Að segja við verðandi kennara að 

kennarastarfið sé erfitt og krefjandi skilar einungis yfirborðsþekkingu, kennaranemar 

þurfa að upplifa skólastarfið á eigin skinni. Sumt er ekki hægt að læra í náminu heldur 

kemur það með reynslunni (Gordon, 2001). Flestir kennarar hefja starfsferil sinn með 

það í huga að starfið verði gefandi og ánægjulegt. Þeir sjá fyrir sér að kennslustarfið 

muni veita þeim fullnægju og eru stundum með draumkennda hugmynd um starfið og 

hjá flestum nýliðum gengur kennslan ekki eins vel og þeir höfðu vonast til (Gordon, 

2001; Lilja, 2014). 

Margir kennarar upplifa erfiðleika í starfi og Gordon (2001) kemst að þeirri 

niðurstöðu að samskipti við nemendur séu helsta orsökin. Oftar en ekki halda kennarar 

þá að þeir séu ekki svokallaðir „fæddir kennarar“ eða að sökin sé þeirra og bera það 

innra með sér. Margir kennarar yfirgefa starfið á hverju ári og ein ástæða þess er 

vonleysi í starfi og þeir sjá ekki leið til að bæta starfsánægjuna og þeir telja að þeim hafi 

mistekist (Gordon, 2001). Nýliðar í kennslu telja að bæta þurfi kennaranámið þannig að 

þeir verði betur undirbúnir fyrir fjölbreytileikann í starfinu (Lilja, 2014). Þeir benda á að 

breyta þurfi því, t.d. að valáfangar um samskipti, hegðunarerfiðleika og námserfiðleika 

nemenda verði að kjarnaáföngum og að þeir þurfi meiri reynslu á vettvangi og nánari 

þekkingu um starfið. Margt bendir til þess að fyrstu ár nýliða í kennslu séu erfið og að 

þeir þurfi oftast þrjú til fjögur ár til að ná tökum á starfinu (Lilja, 2014). 

Annað sem virðist vera óskrifað í samfélaginu, og setur kennara ósjálfrátt á ákveðinn 

stall, eru goðsagnir um kennara og kennslu, eins konar skilgreiningar af úrvals 

kennurum sem hljóma eins og til dæmis:  

Góður kennari er rólegur, yfirvegaður og skiptir aldrei skapi.  

Góður kennari er fordómalaus. Hann lítur öll börn sömu augum, óháð 

litarhætti, greind eða kynferði.  

Góður kennari hefur hvorki kynþáttafordóma né gerir kynjamun. 

Góðum kennara fellur jafn vel við alla nemendur, engir eru í uppáhaldi hjá 

honum.  

Góður kennari skapar skilyrði til náms sem eru hvetjandi og uppörvandi en 

samt ríkir þar ætíð ró og góður vinnufriður. 

Góður kennari er ætíð sjálfum sér samkvæmur. Hann er aldrei spenntur, 

aldrei dapur og gerir aldrei mistök.  

Góður kennari veit svörin. Þekking hans er meiri en þekking nemendanna.  

Góðir kennarar styðja hver annan. (Gordon, 2001) 

Með þessum goðsögnum eða skilgreiningum af úrvals kennurum má ætla að starfið 

sé fyrir þá sem eru fullkomnari en meðalmaðurinn sem er óraunhæft. Það getur enginn 

staðið undir þessum væntingum og ekki skrítið að svo margir kennarar hætti störfum á 

hverju ári (Gordon, 2001; Ingersoll og Strong, 2011; María Steingrímsdóttir og 

Guðmundur Engilbertsson, 2018). Mögulega má draga þá ályktun af goðsögnunum að 

það sem kennara skorti sé meiri þekking á mannlegum samskiptum sem getur nýst 

þeim í kennslu (Gordon, 2001). Kennarar eru mannlegar verur, alveg eins og nemendur 

og annað fólk. Þeir gera mistök og hafa tilfinningar eins og hver annar einstaklingur.  

Að koma til dyranna eins og maður er klæddur er orðatiltæki sem passar betur við 

nútíma kennara en hugmyndir samfélagsins um úrvals kennara. Kennarastarfið getur 

verið yfirþyrmandi fyrir þá sem eru að stíga sín fyrstu spor á þeim vettvangi og að 

mörgu er að hyggja (Lilja, 2014; María og Guðmundur, 2018). Íslensk menntastefna 

byggir á hugmyndafræði um skóla án aðgreiningar sem leggur áherslu á að allir 

nemendur fái tækifæri til að stunda nám í almennum skóla, sama hver andleg og 

líkamleg staða þeirra sé. Nemendur eiga að fá tækifæri til að stunda nám með 

jafnöldrum sínum og að fá stuðning inn í bekk ef það telst þörf fyrir slíkt (Mennta- og 

menningarmálaráðuneyti, 2011). Að vinna í þeim anda sem stefnan skóli án 

aðgreiningar kallar eftir er nýliðum í kennslu oft mikil áskorun og mikilvægt fyrir þá að 

átta sig á því hvað hún felur í sér. 

Í næsta kafla verður fjallað nánar um skóla án aðgreiningar og hvaða ráð 

niðurstöður fjölda rannsókna hafa fyrir skólasamfélagið um framkvæmd hennar.  

2.2 Skóli án aðgreiningar  

Talsvert hefur verið skrifað um skóla án aðgreiningar (e. inclusive education) þar sem sú 

stefna hefur verið í innleiðingu síðustu áratugi og styður við mannréttindi og nám 

barna. Í þessum kafla er farið nánar út í uppruna hugtaksins og hvað lög, aðalnámskrá 

grunnskóla og fræðin segja um þessa mikilvægu stefnu. 

Hugtakið fjölmenning er notað til að lýsa samfélagsformi sem er fjölbreytt. Þá er átt 

við fólk af mismunandi uppruna og ólíkum menningarsvæðum sem búa saman í einu 

samfélagi eða landi. Þetta er kallað fjölmenning (Amelía Christine Scholl, 2019; Guðrún 

Pétursdóttir, 2003). Samfélag dagsins í dag er orðið mun litríkara heldur en nokkur 

tímann áður og á svo mörgum sviðum. Ljóðið „Líf í litum“ er lýsandi fyrir fjölbreytt 

samfélag eins og þekkist nú til dags og þær kröfur sem lög um grunnskóla, alþjóðleg 

samtök og aðalnámskrá grunnskóla gera varðandi skóla margbreytileikans.   

Líf í litum 

Þú segir mér 

að heimurinn 

sé svartur og hvítur. 

Ég kem 

með litaspjaldið mitt 

og spyr: 

Má ég 

mála heiminn þinn 

því ég verð 

að fá að nota litina mína 

annars þorna þeir 

og verða ónýtir. 

Ef þú  

teiknar myndir 

með skýrum línum 

skal ég mála þær 

í öllum litum 

regnbogans 

og saman  

sköpum við 

fallegan heim 

með skýrum 

litríkum myndum. (Rut Gunnarsdóttir, 2006) 

Ísland er aðili að alþjóðlegum samtökum sem hafa það að markmiði að tryggja 

almennt jafnræði í samfélaginu, að veita börnum vernd, menntun og þátttöku í 

samfélaginu, án tillits til kynferðis, litarháttar, tungumáls eða fötlunar (Amelía, 2019; 

UNESCO, 1994). Stefna grunnskóla á Íslandi allt frá árinu 1974 hefur verið sú að öll börn 

eigi aðgang að heimaskóla sínum og að grunnskólar skuli mennta alla nemendur í 

samræmi við þarfir þeirra og á árangursríkan hátt. Bekkir eiga að vera blandaðir en ekki 

flokkaðir eftir námsgetu eða öðru (Arthur Morthens og Gretar L. Marinósson, 2004; 

Hafdís Guðjónsdóttir og Jóhanna Karlsdóttir, 2009).  

Skóli án aðgreiningar og hugmyndir sem snúa að þeirri nálgun eru viðbrögð við 

margbreytileika nemenda. Þetta eru kröfur sem skólasamfélagið þarf að uppfylla til 

þess að koma til móts við alla nemendur (Hafdís og Jóhanna, 2009). Skóli án 

aðgreiningar á ekki einungis við um staðsetningu heldur líka hvernig skólastarfið er 

skipulagt. Samkvæmt lögum um grunnskóla er áhersla lögð á vinnubrögð og sérstaklega 

á að skólinn komi til móts við þarfir hvers og eins nemanda með því að gefa þeim 

tækifæri til að ná námsmarkmiðum á mismunandi hátt. Einnig að nemendur geta valið 

sér viðfangsefni, námsgreinar og námsaðferðir eftir sínum þörfum, allt frá upphafi 

skólagöngu sinnar (lög um grunnskóla nr. 91/2008).  

Stoðkerfi skólans og sérfræðiþjónusta á að veita nemendum, foreldrum, starfsfólki 

skólans og starfsemi þess stuðning (lög um grunnskóla nr. 91/2008). Sveitarfélög eiga 

að sjá til þess að sérfræðiþjónusta sé veitt og á hvern hátt. Forvarnarstörf á að veita frá 

upphafi skólagöngu til að tryggja nám við hæfi (Hafdís og Jóhanna, 2009). 

Í Aðalnámskrá grunnskóla segir að skóli án aðgreiningar sé skóli þar sem allir 

nemendur eiga rétt á að stunda nám, sama hvaða erfiðleika þeir glími mögulega við. 

Þar má nefna nemendur með fötlun, langvarandi sjúkdóm, sérstaka námserfiðleika, 

móðurmál annað en íslensku og nemendur með afburðagáfur (Mennta- og 

menningarmálaráðuneyti, 2013). Miklu máli skiptir við innleiðingu menntastefnu um 

skóla án aðgreiningar er forysta og stuðningur stjórnvalda, skólayfirvalda og 

samfélagsins. Bættur námsárangur næst ekki fram án fjárhagslegs stuðnings stjórnvalda 

þar sem stutt er við stefnu um fagmennsku kennara, endurbætur á námsumhverfi, betri 

menntun og námsmat (Meijer, 2003).Hugmyndafræðin um skóla án aðgreiningar er 

ríkjandi í skólaumræðu og varðar fjölbreyttan nemendahóp þar sem þarfir þeirra eru 

mismunandi (Hermína Gunnþórsdóttir, Barillé og Meckl, 2017). Til þess að koma til 

móts við margbreytileika nemenda er nauðsynlegt að brjóta upp hversdagsleikann og 

hefðbundnar kennsluaðferðir og nota fjölbreyttar aðferðir þar sem allir nemendur fá að 

njóta sín (Mennta- og menningarmálaráðuneyti, 2013). 

Þátttaka stjórnenda er mjög mikilvæg við mótun náms og skipulagningu kennslu þar 

sem uppeldisfræðileg forysta þeirra gegnir stóru hlutverki (Hafdís og Jóhanna, 2009). 

Kennarasamfélagið þarfnast skólastjórnenda sem stuðla að faglegri umræðu, hjálpa til 

við að skapa skilyrði og tíma til samvinnu ásamt því að þróa skýra stefnu. Vinna 

stjórnenda hefur mikil áhrif á fagþróun og skipulag skólamenningar (Hafdís 

Guðjónsdóttir, 2000; Ryan, 2006).  

Með fjölþætta kennslu (e. differentiated instruction) er áhersla lögð á skipulag náms 

og kennslu á grundvelli nemandans, námsumhverfisins, kennsluaðferða og námsgreina, 

en einnig á grundvelli meginmarkmiða aðalnámskrár og væntanlegra niðurstaðna 

(Hafdís og Jóhanna, 2009). Þessi nálgun krefst margvíslegra kennsluaðferða og aðferða 

sem nemendur geta axlað ábyrgð á og verið árangursríkir í eigin námi. Fjölþætt kennsla 

býður upp á ýmsa námsmöguleika og nemendur læra að vinna saman. Lögð er áhersla á 

námsferla og aðferðir sem tryggja árangursríkt nám fyrir mismunandi nemendur. Hins 

vegar er kennsla einnig um það sem er kennt og hvernig nám er metið, hver skilningur 

nemenda er á námi sínu (Hafdís og Jóhanna, 2009; McTighe og Wiggins, 2004).  

Skólamenningin þarf að leyfa gagnrýna samræðu milli kennara um þær leiðir sem 

þarf til að þróast og er þá líklegt að skipulag kennslu, viðhorf og stjórnun verði fyrir 

áhrifum (Lumby og Coleman, 2007). Með samvinnu og þjálfun kennara um árangursríka 

kennslu er hægt að tryggja betur að þekkingu og reynslu sé deilt á milli fagaðila, hópa 

og námsgreina (Hafdís og Jóhanna, 2009). Kennarar eru almennt hlynntir námi án 

aðgreiningar en hegðunarvandamál nemenda sem trufla kennslu breyta oft skoðun 

þeirra á hugmyndafræðinni (Idol, 2006). Þegar slíkt gerist þurfa kennarar hjálp við að 

endurskoða kennslu sína og stuðning við að finna lausnir eða leiðir til að bregðast við 

hegðunarvanda nemenda (Idol, 2006). Eitt skilyrði fyrir virkri uppbyggingu skóla án 

aðgreiningar er að samstarf við foreldra sé virk á báða bóga (Meijer, 2003). 

Þróunarstarf í skólum þarf að styðja og gæta þess að allir sem eiga hlutdeild komi jafnt 

að málum og umræður skólafólksins þurfi að vera hvetjandi á öllum sviðum 

skólastarfsins (Fullan, 2003; Lumby og Coleman, 2007). Þróun skóla byggist á fjölbreyttu 

úrvali starfsfólks sem hefur opinn huga fyrir nýjungum, löngun til þess að bæta starf sitt 

og vilja til þróunar í starfi.  

Þróunarverkefni sem skólar velja eru fjölbreytt. Í skólanum sem ég kenni hófst 

þróunarverkefni um teymiskennslu á mínu fyrsta ári sem umsjónarkennari. Næsti kafli 

fjallar um teymiskennslu og teymisvinnu, muninn á þessum hugtökum og hvernig þau 

eru talin styðja við skóla án aðgreiningar.  

Teymi kennara 

Samkvæmt Goetz (2000) er teymisvinnu kennara skipt í tvo flokka eftir því hvers konar 

teymisvinnu er um að ræða. Flokki A, teymiskennsla/samkennsla, er skipt í sex 

mismunandi undirflokka og flokki B, teymisvinna, er skipt í fimm undirflokka.  

Flokkur A: Teymiskennsla / samkennsla 

Hefðbundin teymiskennsla: Þetta fyrirkomulag veitir kennurum tækifæri til að miðla 

leiðbeiningum og úthluta efni til sama nemendahóps, á sama tíma og t.d. annar kennari 

talar við nemendur um ákveðið efni er hinn kennarinn að skrifa upp á töflu hugmyndir 

þeirra. Báðir kennarar eru að kenna á sama tíma. 

Samvinnukennsla: Með þessu fyrirkomulagi undirbúa báðir kennarar námsefnið og 

kennsluna. Kennarar miðla upplýsingum til nemenda með samræðum og spurningum 

sín á milli. Nemendur taka einnig þátt í samræðum og vinna jafnvel í smærri hópum.  

Kennsla með stuðningi: Með þessu fyrirkomulagi er einn aðalkennari sem ber 

ábyrgð á kennslunni en stuðningskennari hjálpar í smærri hópum að leggja efnið aftur 

inn sem upprifjun eða aðstoða nemendur eftir þörfum. 

Samhliða kennsla: Með þessu fyrirkomulagi er nemendahópnum skipt í tvennt og 

hver kennari ber ábyrgð á að kenna báðum hópum sama efnið. Þessi aðferð er oft 

notuð samhliða öðrum kennsluaðferðum innan teymisins og oftast þegar námsefnið er 

verklegt eða rannsóknarvinna tengd stöðvum.  

Getuskiptir nemendahópar: Með þessu fyrirkomulagi er nemendum getuskipt í 

smærri hópa innan bekkjarins. Hver kennari sér um að leggja inn efnið eftir stöðu 

hópsins.  

Aðstoðarkennari: Með þessu fyrirkomulagi er einn kennari ríkjandi og hinn aðstoðar 

innan bekkjarins, t.d. sér kennari alfarið um að leggja inn efnið á meðan hinn gengur 

um stofuna, fylgist með hvort allir nemendur nái efninu og fylgist á sama tíma með 

hegðun og skilning á námsefninu. Oft gegna stuðningsfulltrúar í þessu hlutverki.  

 

Flokkur B: Teymisvinna  

Kennarar funda saman en sjá sjálfir um sína kennslu: Þessi undirbúningsaðferð líkist 

helst teymisvinnu. Kennarar með sama árgang deila ekki sameiginlega ábyrgð yfir 

nemendahóp en undirbúningsvinnan og ákvarðanir eru gerðar í sameiningu. 

Kennarahópur sem deilir gögnum: Þetta fyrirkomulag lýsir annarri útgáfu af 

teymisvinnu. Kennarar kenna sínum nemendum sjálfir en deila gögnum, eins og t.d. 

kennsluáætlun, skipulagsgögnum, æfingaverkefnum, verkefnabókum o.fl. 

Einn kennari undirbýr kennsluáætlanir fyrir sig og aðra: Með þetta fyrirkomulag er 

ekki verið að nota alla kosti við teymisvinnu en hér útbýr einn kennari verkefni, æfingar 

eða fleira fyrir t.d. heilan árgang. Þetta getur hentað ef tími er naumur. 

Teymið deilir skipulagstíma: Þetta fyrirkomulag er notað þegar kennarar vinna 

saman á námskeiði og deila skipulagstíma en kenna aðeins það sem þeir eru sérhæfðir 

í, t.d. sjö kennarar kenna saman sjö helstu þætti í stærðfræði. Kennararnir kenna aðeins 

það sem þeir eru sérhæfðir í og nemendahópnum er skipt í 7 hópa í hringekju út 

námskeiðið.  

Með flokkun Goetz (2000) að leiðarljósi má sjá hversu fjölbreytt teymisvinna og 

teymiskennsla getur verið. Hann skiptir teymisvinnu kennara í tvennt; hópur kennara 

vinnur saman að undirbúningi og kennir saman sama nemendahóp á sama tíma og hins 

vegar hópur kennara sem undirbýr kennslu saman en misjafnt er hvort og hvernig 

kennslan fer fram, sameiginlega eða ekki. Eins þegar kennari og sérkennari eða 

þroskaþjálfi skipuleggja nám nemanda með sérþarfir og skipta kennslunni á milli sín. 

Það er margt sem þarf að hafa í huga varðandi teymisvinnu kennara, hvort um er að 

ræða teymiskennslu eða teymisvinnu.  

2.3 Teymiskennsla og teymisvinna 

Í þessum kafla mun ég fjalla nánar um hvað felst í teymiskennslu, teymisvinnu og hvað 

þarf að hafa í huga þegar verið er að móta teymi. Teymi myndast þegar hópur 

einstaklinga vinnur að sameiginlegu verkefni þar sem allir koma með sína þekkingu til 

að ná fram ákveðnum markmiðum (Haukur Ingi Jónasson og Helgi Þór Ingason, 2012). 

Hugtökin teymiskennsla og teymisvinna eru mjög svipuð og ekki óalgengt að þeim sé 

blandað saman, bæði af fræðimönnum og einstaklingum sem nota hugtökin. Þessi 

hugtök verða skilgreind hér nánar.  

Teymisvinna 

Hugtakið teymisvinna (e. teamwork) felur í sér að tveir eða fleiri einstaklingar vinna 

saman með sameiginlegan tilgang, markmið og ávinning. Andersen og Petersson (1998) 

og Goetz (2000) skilgreindu teymisvinnu sem langvarandi samstarf af fagaðilum með 

sameiginleg og skýr markmið.  

Þegar einstaklingar eru búnir að mynda teymi er samvinna lykilþáttur (Svanhildur 

María Ólafsdóttir, 2009). Samvinnan innan hópsins getur verið mismunandi en vel 

heppnað teymi myndast þegar fleiri en einn einstaklingur sameina þekkingu sína. Einn 

mikilvægasti þáttur í teymisvinnu er að allir meðlimir séu virkir því þannig vinnur teymið 

sem ein heild (Krøll-Schwartz, 2004). Það má skilgreina samvinnu á þann hátt að tveir 

eða fleiri aðilar vinna að sama markmiði og axla sameiginlega ábyrgð á því (Haukur Ingi 

og Helgi Þór, 2012; Nanna Kristín Christiansen, 2011).  

Teymiskennsla 

Erlend fræði skilgreina teymiskennslu með tvenns konar mismunandi áherslu; „team-

teaching“ og „co-teaching“. Munurinn á þessum hugtökum fer eftir því hvort teymin 

kenna í sama rými eða skipuleggja starfið saman. Á Íslandi hefur teymiskennsla ekki enn 

verið skilgreind á þann hátt og því er einungis ein skilgreining yfir hvort tveggja. 

Hugtakið teymiskennsla (e. co-teaching, team teaching) er þegar tveir eða fleiri 

kennarar og/eða sérfræðingar kenna efni í fjölbreyttum nemendahópi í sama rými 

og/eða stofu (Cook og Friend, 1995). Teymisvinna kennara hefur verið skilgreind sem 

samkomulag milli tveggja eða fleiri starfsmanna skóla sem skipuleggja kennslu, miðla 

efni til nemenda, fara yfir námsmat og ígrunda starfið saman (Dove og Honigsfeld, 

2018; Goetz, 2000; Kristín Margrét Gísladóttir, 2015). Teymiskennsla er með sömu 

eiginleika og teymisvinna en munurinn er hins vegar sá að kennarar í teymiskennslu 

bera sameiginlega ábyrgð á nemendahópnum en ekki í teymisvinnu (Andersen og 

Petersson, 1998; Goetz, 2000).  

Hvernig er teymiskennsla mótuð? 

Teymiskennsla er þegar tveir eða fleiri kennarar vinna reglulega og markvisst saman að 

því að skipuleggja kennslu og kenna (Dove og Honigsfeld, 2018; Krøll-Schwartz, 2004; 

Kristín Margrét, 2015). Mikilvægustu þættir teymiskennslunnar eru samvinna og 

sameiginleg ábyrgð á nemendum, en einnig kennslan sjálf.  

Nemendur eru í forgrunni í teymiskennslu en hafa þarf í huga að starfsþróun þarf 

einnig að vera ríkjandi. Samstarf, sem bætir eingöngu stöðuna fyrir nemendur en 

stuðlar ekki að faglegri þróun í starfi, missir marks (Goetz, 2000; Dove og Honigsfeld, 

2018).  

Um leið og teymi eru mynduð er mikilvægt að leggja grunninn að samstarfinu. 

Teymismeðlimir þurfa að hafa í huga þrjá þætti er þeir leggja grunn að góðum 

samskiptum (Wild o.fl. 2008), en þeir eru eftirfarandi: sameiginleg markmið, sameinast 

um grunnviðhorf og greina styrkleika hver annars. Endurskoða þarf þessa þætti 

reglulega og við upphaf hvers skólaárs. Teymismeðlimir ræða þá um starfskenningar 

sínar og þær áherslur sem þeir vilja leggja í kennslunni. Umræður milli teymismeðlima 

hjálpa til við að sjá hvaða sameiginlegu áherslur liggja fyrir. Ef áherslur skarast eða 

ágreiningur á sér stað innan teymisins ræða meðlimir hvaða aðferðir hafa áhrif á 

nemendur og komast sameiginlega að niðurstöðu um hvaða aðferð virki vel. Slíkt 

skipulag við upphaf samstarfs í teymiskennslu eykur líkurnar á jákvæðu samstarfi og 

skilningi teymismeðlima um viðhorf hvers og eins. Þannig skapast gagnkvæm virðing 

meðal teymismeðlima (Wild of.fl., 2008). 

Kostir teymiskennslu 

Helstu kostir teymiskennslu fyrir nemendur eru aukin gæði kennslu og náms (Buckley, 

2000) og fyrir kennara stuðningur frá teymisfélögum (Hulda Björk Snæbjörnsdóttir, 

2018). Minni líkur eru á einangrun í starfi, kennarar upplifa að þeir tilheyri samfélagi og 

það eykur líkur á ánægju í starfi. Mismunandi sjónarmið kennara, breytingar á rödd og 

takti, mismunandi stíll og persónuleiki geta verið örvandi og spennandi fyrir nemendur. 

Þetta nær athygli nemenda og kemur í veg fyrir að nemendum leiðist í námi.  

Kennsla er ferli og nám er markmið þess (Buckley, 2000). Þegar kennsla er farsælust 

læra bæði nemendur og kennarar. Helsta ástæða þess að teymiskennsla er valin fram 

yfir hefðbundna kennslu, þar sem einn kennari er með hóp nemenda, er að bæta gæði 

kennslu og náms. Þegar fleiri kennarar eru með nemendahóp eru fleiri möguleikar í 

kennslunni eins og að láta nemendur vinna í minni hópum og vera með umræðuhópa. 

Nemendur kynnast betur og öðlast betri skilning hver á öðrum. Nemendur efla 

hæfileika sína til að kynna hugmyndir fyrir hópum af mismunandi stærðum og færist 

yfir í samtalsfærni utan skólastofunnar (Buckley, 2000).  

Sérþarfir nemenda getur verið erfitt að greina fyrir einn kennara en þegar unnið er í 

teymiskennslu geta þær verið áhugaverð áskorun. Í hefðbundinni bekkjarkennslu getur 

margt komið í ljós hvað varðar einstaklingsþarfir nemenda og erfiðara að koma til móts 

við þarfir þeirra eins vel og teymiskennsla býður upp á (Kristín Margrét, 2015; Murawski 

og Lochner, 2011). Teymiskennslan veitir meiri sveigjanleika í kennslunni þannig að 

nemendur geta frekar stundað sjálfstæðara nám og unnið á skapandi hátt (Arkin, 1996; 

Wills, 1964). Kennarar með mismunandi bakgrunn geta auðgað hver annan og 

nemendur og þannig læra bæði nemendur og kennarar. Sameinuð sérþekking 

teymiskennara, gefur víðari sýn á möguleika til að mæta þörfum fjölbreyttra nemenda 

(Kristín Margrét, 2015; Krøll-Schwartz, 2004). 

Helstu kostir teymiskennslu fyrir kennara er að fá stuðning frá hver öðrum (Hulda 

Björk, 2018; Svanhildur María, 2009; Ingvar Sigurgeirsson og Ingibjörg Kaldalóns, 2017). 

Ef samskiptin og samvinnan er ekki í lagi, gengur teymið ekki vel. Þess vegna skiptir 

miklu máli að þeir sem eru í teymi nái vel saman og vinni sem ein heild. Hver og einn 

þarf að vera ófeiminn að koma sínum skoðunum á framfæri. Styrkleikar hvers kennara 

þurfa að fá að njóta sín (Svanhildur María, 2009). Mikilvægt er að allir séu hreinskilnir, 

þekki sjálfan sig og deili vinnu og ábyrgð með hinum í teyminu. Gott andrúmsloft og 

traust innan hópsins er undirstaða þess að allir fái að tjá sig skýrt og greinilega án 

hamla. Því meira sem teymið kynnist, því betri verða samskipti og samvinna (Buckley, 

2000; Haukur Ingi og Helgi Þór, 2012).  

Kennarar koma með mismunandi kennsluaðferðir, skipulag og undirbúning inn í 

teymið og slík blanda getur verið góð leið til að efla starfsþróun og fagmennsku í starfi. 

Slík þróun getur haft jákvæð áhrif á námsárangur nemenda (Goetz, 2000; Svanhildur 

María, 2009). Til þess að teymið nái árangri þurfa allir í teyminu að leggja af mörkum í 

sameiningu og setja teyminu markmið sem unnið er eftir, skipuleggja sig vel og þróa 

sérkenni teymisins (Haukur Ingi og Helgi Þór, 2012). 

Einangrun í kennslu er eitt sem teymiskennsla kennara getur komið í veg fyrir og 

hún getur jafnvel veitt meiri ánægju í starfi (Goetz, 2000; Svanhildur María, 2009). Of 

oft einangrast kennarar í stofum sínum og í undirbúningi. Fyrir því geta verið ýmsar 

ástæður eins og tímaskortur og lítil samvinna. Kennarar sem eru saman í teymiskennslu 

þurfa stöðugt að vera í samskiptum við hver annan um námsefnið, nemendur, hegðun 

og aga. Þegar vel gengur í teymi myndast oft vinskapur og samkennd meðal 

einstaklinganna (Hulda Björk, 2018; Svanhildur María, 2009). Teymisfyrirkomulagið er 

ein leið til að draga úr álagi kennara þar sem þeir bera sameiginlega ábyrgð á námi og 

kennslu nemenda sinna í heild (Kristín Margrét, 2015; Laughlin of.fl., 2011). 

Ókostir teymiskennslu 

Helstu ókostir teymiskennslunnar eru ósamrýmanlegir einstaklingar, takmarkaður tími 

til samskipta og samvinnu, samskiptaleysi og þau neikvæðu áhrif sem þessi atriði hafa á 

nemendur. Hér verður fjallað nánar um helstu galla teymiskennslunnar. 

Teymiskennsla snýst aðallega um kennslu og getur undirbúningur hennar með 

samkennurum tekið meiri tíma en hefðbundinn kennsluundirbúningur (Buckley, 2000; 

Svanhildur María, 2009). Margt felst í kennarastarfinu; starfsmannafundir, 

kennarafundir, aðrir teymisfundir, foreldrasamtöl, undirbúningur annarra verkefna, 

námsmat, skyndifundir, foreldrafundir, nemendafundir, yfirferð verkefna, próf og margt 



 

25 

fleira sem getur oft tekið athygli og tíma frá mikilvægum undirbúningsfundum með 

kennarateyminu. Þess vegna skiptir máli að afmarka ákveðinn tíma fyrir undirbúning og 

nota þann tíma markvisst með verkaskiptingu og umræðupunktum sem er fylgt eftir, 

því það getur sparað tíma sem annars færi til spillis (Goetz, 2000; Svanhildur María, 

2009).  

Sennilega er stærsta vandamálið í teymiskennslu ósamrýmanlegir einstaklingar sem 

geta ekki unnið saman. Sumir kennarar eru stífari persónuleikar á meðan aðrir eru fastir 

í einni kennsluaðferð. Sumum líkar hreinlega ekki við samkennara sinn á meðan aðrir 

eru ekki tilbúnir að deila ábyrgð eða hugmyndum sínum (Buckley, 2000). Teymiskennsla 

gerir meiri kröfur um þann tíma sem fer í að skipuleggja saman. Teymisfélagar þurfa 

frátekinn tíma fyrir skipulagningu og námsmat. Það getur tekið langan tíma að komast 

að sameiginlegri niðurstöðu. Sumir kennarar óttast að gera mistök eða upplifa 

niðurlægingu og takmarka sig með því að segja sem minnst. Aðrir óttast að þurfa að 

leggja meira á sig og þurfa að vinna meira í teymi (Buckley, 2000).  

Teymiskennsla getur einnig haft neikvæð áhrif á nemendur. Of mikil fjölbreytni í 

kennsluháttum og ólík nálgun kennara getur hindrað eðlilega rútínu innan 

kennslustofunnar. Sumir nemendur blómstra í umhverfi þar sem er röð og regla og föst 

endurtekning sem getur verið erfitt að ná þegar fleiri en einn kennari er í stofunni. 

Nemendum getur líka fundist erfitt þegar kennarar eru ekki á sömu skoðun varðandi 

ákveðið efni (Buckley, 2000; Hulda Björk, 2018).  

Góð yfirsýn er mikilvæg í starfinu og þess vegna þarf að eiga góð samskipti við 

teymisfélaga. Viðkvæmni, ójafnvægi í vinnuframlagi eða mismunandi starfshlutfall geta 

haft neikvæð áhrif innan hópsins og einnig ef ekki er traust á meðal einstaklinga og 

samskiptin eru erfið. Ágreiningur innan teymisins getur leitt til betri skilnings vegna 

þess að það þarf að útskýra málið en hins vegar getur myndast rígur innan teymisins 

þegar einhver þarf að gefa eftir. Þetta getur haft slæm áhrif á kennslu og nám nemenda 

og ef svo verður þarf að athuga hvort hætta þurfi samstarfinu (Goetz, 2000; Hulda 

Björk, 2018). 

2.4 Samskipti 

Árangursrík samskipti eru lykillinn að því að feta sig áfram í faglegum samböndum, 

hvort sem kennarar eru settir saman í teymi án þess að þekkjast eða eru búnir að hafa 

tíma til að kynnast hver öðrum (Svanhildur María, 2009; Sileo, 2011). Sama gildir um 

samband kennara við nemendur og foreldra.  

Samskipti kennara og nemenda 

Góð samskipti á milli kennara og nemenda einkennist af gagnkvæmri virðingu, 

umhyggju og trausti. Tengsl milli kennara og nemenda breytast ekki á milli aldurshópa 

og eru háð grundvallarlögmálum um góð samskipti. Kennarar þurfa ekki að tileinka sér 

sérstakar aðferðir fyrir leik-, grunn- eða framhaldskólaaldur heldur aðferðir sem eiga 

við allan aldur (Gordon, 2001). Kenning Gordons um góðar samskiptaaðferðir byggir á 

að líta svo á að allir nemendur eru mannlegar verur og mynda tengsl við kennara sína, 

hvort sem þau eru góð eða slæm. Það fer allt eftir því hvernig kennarinn umgengst þá 

(Gordon, 2001).  

Alþjóðleg hneigð virðist vera til þess að flokka, greina, stimpla og meta nemendur 

og mikil mismunun hefur viðgengist vegna uppruna, félagslegrar stöðu fjölskyldunnar, 

litarháttar o.fl. (Gordon, 2001). Þessi flokkun er ekki aðeins óþörf heldur er hún mjög 

skaðleg. slík flokkun minnkar sjálfsálit kennara og væntingar þeirra til nemenda minnkar 

(Gordon, 2001). Kennslan verður lakari og kennarinn lítur ekki á nemendur sem 

persónur heldur sem ákveðið tilvik. Nemendur sem mannlegar verur hafa mun meira 

sameiginlegt heldur en greining þeirra segir til um eða uppruni þeirra. Nemendur hafa 

tilfinningar, viðbrögð og sameiginleg einkenni. Öll börn eiga það til að reiðast, missa 

stjórn á skapi sínu, fyllast sjálfstrausti þegar vel gengur og öfugt þegar eitthvað 

misheppnast. Þau sýna áhuga þegar þau læra eitthvað og þeim leiðist þegar það gerist 

ekki. Börn eru í grunninn eins. Kennarar geta þess vegna byggt árangur á styrkleikum 

nemenda fremur en veikleikum (Gordon, 2001). Menntun á að vera án aðgreiningar og 

hugmyndafræðin um skóla margbreytileikans á vel við hér. Áherslur í námi og kennslu 

eiga að koma til móts við alla nemendur (Hafdís og Jóhanna, 2009; lög um grunnskóla 

nr. 91/2008; Gordon, 2001).  

Samstarf sem þróast milli kennara og nemenda hefur áhrif á nám barnsins, beint og 

óbeint. Hvernig viðhorf nemandans er gagnvart námsefninu og kennara stýrir 

vitsmunalegu námi hans. Samstarf sem er jákvætt er grunnur að öflugu námi og vekur í 

kjölfarið vitsmunalegt nám nemandans (Frymier og Houser, 2000). Bæði kennarinn og 

nemandinn eru með markmið sem þeir ætla að ná. Hvort og hvernig markmiðum er náð 

fer eftir því hversu vel gengur hjá þeim að ræða saman og leysa vandamál (Frymier og 

Houser, 2000). Góð samskipti eru lykillinn í slíku sambandi og mikilvægur þáttur til þess 

að byggja gott samstarf milli kennara og nemenda (Svanhildur María, 2009).  

Samskipti kennara og foreldra 

Samskipti við foreldra byrja strax að hausti þegar skólinn hefst og er mikilvægt að þau 

séu frá upphafi skilvirk  (Mariconda, 2003). Samstarf heimila og skóla er undirstaða fyrir 

árangursríkt skólastarf og jákvæð samskipti skóla og foreldra skila sér í betri 

námsárangri barna (Rósa Eggertsdóttir og Gretar L. Marinósson, 2002; Desforges og 

Abouchaar, 2003). Foreldrar bera ábyrgð á námi barna sinna og samráð þarf að vera 

milli þeirra og skólans um skólagöngu þeirra (Mennta- og menningarmálaráðuneyti, 

2013). Mikilvægt er að foreldrar taki virkan þátt í námi barna sinna og eins og kemur 

fram í 19. gr. laga um grunnskóla bera foreldrar ábyrgð á námi barna sinna og eiga að 

fylgjast með námsframvindu þeirra. Því meira sem kennarinn upplýsir foreldra um hvað 

er að geast í námi barnsins og hvað er verið að gera í skólastofunni, finna foreldrar fyrir 

meiri samhygð með skólanum. Þannig er mun líklegra að foreldrar sýni stuðning og 

skilning en einnig minni líkur á að foreldrar misskilji eitthvað á neikvæðan hátt 

(Desforges og Abouchaar, 2003; Mariconda, 2003).  

Megintilgangur samstarfs skóla og foreldra er að stuðla að árangri barna í skóla með 

því að þróa og koma á tengslum við fjölskyldur þeirra (Epstein, 2001). Þrír aðilar deila 

ábyrgð á námi barna, það séu kennarar, foreldrar og samfélagið og sameiginlegt 

markmið þessara aðila er góður námsárangur barna og velferð. Kennarinn kemur með 

faglega þekkingu sína inn í samstarfið á meðan fjölskyldan kemur með sérþekkingu á 

einstaklingnum.  

Sem fagmaður er eitt hlutverk kennarans að vera leiðtogi varðandi jafnrétti og þess 

vegna er mikilvægt að hann mæti foreldrum á þeirra forsendum (Nanna Kristín, 2011). 

Mikilvægt er að átta sig á því hvað liggur að baki til dæmis á foreldrafundum þegar þar 

birtast miklar tilfinningar, eins og t.d. þakklæti, gleði, reiði, vonbrigði, pirringur eða 

kvíði. Ef foreldri hrósar kennara og sýnir honum virðingu og treystir dómgreind hans, 

vekur það jákvæðar tilfinningar hjá kennaranum. Því er öfugt farið ef foreldri telur 

kennarann ekki vera að standa sig, sýnir honum lítið traust og virðir ekki starf hans. Í 

nútíma samfélagi er mikilvægt að kennarinn deili ábyrgð með foreldrum (Nanna Kristín, 

2011). Farsælt samstarf við foreldra byggir á því að líta á þá sem bestu bandamenn 

kennara (Lilja, 2011). Öflugt samstarf heimila og skóla sem styður foreldra í 

uppeldishlutverkinu og hjálpar foreldrum barna í sama bekk að þekkjast vel, er eitt 

besta forvarnarstarfið (Lilja, 2011). 

Samskipti teymiskennara 

Góð samskipti eru lykillinn að góðri teymiskennslu, hvort sem einstaklingar eru að 

kynnast í fyrsta sinn eða þekkjast vel (Sileo, 2011). Líkt og foreldrar eru kennarar með 

velferð nemandans efst í huga og þeir velja teymiskennslu til þess að hafa jákvæð áhrif 

á nemendur og menntun þeirra (Sileo, 2011; Scruggs o.fl., 2007). Ef teymið er í 

vandræðum og nær ekki að vinna vel saman getur það haft neikvæð áhrif á nemendur 

til dæmis að þeir túlka aðstæður vitlaust eða misskilja fyrirmæli kennaranna Nemendur 

geta fundið fyrir óöryggi og ekki vitað hvorum kennara á að fara eftir eða hvorn kennara 

á að biðja um aðstoð. Einnig gætu nemendur notfært sér aðstæður og fengið grænt ljós 

hjá einum kennara þegar hinn var búinn að segja nei. Með þessu er verið að benda á 

mikilvægi trausts í samböndum og hversu mikilvægt það er að sýna gagnkvæma 

virðingu gagnvart viðhorfum og gildum teymisfélagana sinna, rétt eins og er 

nauðsynlegt í tryggu hjónabandi (Sileo, 2011; Scruggs o.fl., 2007).  

Kostir teymiskennslu felast meðal annars í aukinni breidd í kennslunni (Kristín 

Margrét, 2015). Í Teymisvinnu er hægt að snúa ágreiningi upp í uppbyggilegar 

námsaðstæður og ræða faglega um álitamál og nýta til að auka gæði kennslunnar í stað 

þess að láta hann trufla samstarfið (Goetz, 2000; Krøll-Schwartz, 2004). Ágreiningur 

sem byggist á fagmennsku getur reynst ágætur í teymissamskiptum því hann kemur 

nauðsynlegum samræðum af stað.. Verkefnið sem þarf að leysa fær þá athygli í stað 

þess að túlka ágreininginn við teymismeðlimi á persónulegan hátt með því að blanda 

tilfinningum sínum inn í vandamálið (Wild o.fl., 2008). Ágreiningur í teymi getur birst við 

framkvæmd kennslu eða skipulagningu og þá er mikilvægt að teymisfélagar vandi 

samskiptin sín á milli og virði skoðanir hvers annars.  Mikilvægt er að teymisfélagar búi 

til umgengisreglur og miðli ágreiningsmálum út frá hagsmunum allra. Þannig er hægt að 

byggja upp traust í teymi (Goetz, 2000). Góðir samskiptahæfileikar geta skipt sköpum í 

mótun og vinnu teymiskennslunnar. 

2.5 Fagmennska og gildismat kennara  

Það er mikilvægt í kennarastarfinu að vera meðvitaður um eigið gildismat (e. values). 

Átt er við það sem hverjum og einum finnst vera rétt eða rangt, gott eða illt og hvað er 

eftirsóknarvert. Þegar verið er að huga að námi og kennslu er mikilvægt að hafa 

hagsmuni nemandans alltaf að leiðarljósi (Allyson Macdonald, 2001). Gildismat 

kennarans er talið vera grundvöllur hans sem einstaklings og er það hluti af bæði 

starfskenningu og fagmennsku hans í skólasamfélaginu. Til þess að skilja betur hvað 

gildismat kennarans felur í sér verður fjallað nánar um hugtökin starfskenning og 

fagmennska og samhengi hugtakanna við kennarastarfið. 

Starfskenning og starfsþróun 

Það er talið vera afar mikilvægt og undirstaða þess að kennarar vaxi í starfi að þeir geri 

sér grein fyrir starfskenningu sinni, sem getur verið frekar ósýnileg (Hafdís 

Guðjónsdóttir, 2004). Fullan (2003) telur að einn helsti þáttur í starfsþróun kennara sé 

samvinna og að þróun náms og kennslu sé fyrst og fremst í höndum kennarans sjálfs í 

samstarfi við aðra. Samstarf gefur kennurum kost á að deila reynslu sinni, þróa 

viðfangsefni, skiptast á hugmyndum og fá endurmat frá teymisfélögum. Þetta er 

mikilvægur þáttur sem til dæmis teymiskennsla getur boðið upp á. Kennarar þurfa samt 

að gæta þess sjálfir að þeir séu sífellt að leita að aðferðum og leiðum sem bæti nám og 

kennslu (Meirink o.fl., 2010). 

Skilningur kennara í starfi er sífellt að mótast, breytast og taka á sig nýja mynd. 

Áreiti í starfi, samskipti við samkennara og annað starfsfólk innan skólans hefur áhrif á 

þessa breytingu. Fræðilegur skilningur og fagmennska kennara byrjar að mótast í 

náminu en fær tækifæri til þess að þróast áfram í starfi. Þróunin er fólgin í mótun 

starfskenningar kennarans sem byggist á persónulegri reynslu, væntingum til starfsins, 

samskiptum og umhverfinu sem hann starfar í, ásamt menningarlegum bakgrunni hans 

(Hafdís, 2004).  

Fyrstu ár kennara í starfi eru sá tími sem hann þarf að átta sig á eigin starfskenningu 

og þróa fagmennsku sína í starfi. Eins og fram hefur komið er samstarf eins og 

teymiskennsla kjörið tækifæri til að gera bæði. Þannig mótar kennarinn þau gildi sem 

hann tekur með sér á starfsferli sínum.  

Mikilvægur þáttur í starfsþróun og fagmennsku kennara er gagnrýnin hugsun og 

ígrundun á kennsluháttum. Með ígrundun kennara á eigin starfsháttum er stöðugt 

leitast við að auka gæði náms nemenda.  Ígrundun hefur sömu áhrif, hvort sem um 

nýliða eða mjög reynda kennara er að ræða (Pollard o.fl., 2008). Þessi leið felur í sér að 

hugleiða og ræða við aðra um eigin hugmyndir og eigin sýn og móta þannig eigin 

viðhorf og skilning (Kim of.l, 2013). 

Fagmennska 

Hugtakið fagmennska (e. professionalism) hefur lengi verið tengt við dæmigerðar 

fagstéttir, t.d. lækna, lögfræðinga og presta (Trausti Þorsteinsson, 2002). 

Kenningasmíðin er að mörgu leyti byggð á því sem einkennir þessi störf. Á Íslandi hefur 

hugtakið fagmaður (e. professional) fengið víðari skírskotun heldur en dæmigerð 

umræða um fagstétt gefur til kynna. Íslenska hugtakið getur átt við hvaða starfsstétt 

sem er, þar má nefna t.d. iðnaðarmenn sem vinna sína vinnu með mikilli vandvirkni en 

þeir þurfa ekki mikla fræðilega þekkingu til að teljast vera fagmenn þar sem reynslan 

sjálf er nóg (Trausti, 2002).  

Eldri hugmyndir um fagmennsku fólu í sér að vera flinkur, tilfinningalega hlutlaus, 

áreiðanlegur, iðinn og jafnvel vægðarlaus (Trausti, 2002). Þekkingar fagmannsins er 

spunnin úr þremum megin þáttum (Schön, 1983): almennum vísindakjarna, hagnýtum 

vísindum og færni- og viðhorfsbundnum þáttum. (Schön, 1983). Menntun fagmanna 

veitir þeim frelsi til að nota sína þekkingu og færni er varðar ákvarðanir skjólstæðinga 

þeirra (Hoyle, 1986). 

Trausti (2002) fjallar um hina „nýju fagmennsku“ (e. new professionalism) sem 

varðar ákveðin siðferðileg gildi fagmanna og störf þeirra. Þá er átt við að auka samvirkni 

við skjólstæðinga sína og einnig samstarfsmenn innan sömu stofnunar. Meiri áhersla er 

lögð á sameiginleg yfirráð sem minnkar að einhverju leyti sjálfstæði fagmannsins. Ein 

leið til að sýna fagmennsku og alúð í skóla er að koma til móts við náms- og félagslegar 

þarfir nemenda og sinna þeim af alúð. Til þess að efla fagmennsku og alúð í starfi þarf 

að ígrunda starfið reglulega og afla sér nýrrar þekkingar. Leita þarf nýrra leiða og vera 

stöðugt að læra og gera betur. Eins er mikilvægt að starfsfólk skólans sýni nemendum, 

foreldrum og samstarfsfólki nærgætni (Mennta- og menningarmálaráðuneyti, 2011).  

Til þess að starfsþróun eigi sér stað er nauðsynlegt að samvinna kennara byggist á 

faglegum vinnubrögðum. Samstarf kennara þarf að hafa svigrúm til að þeir geti lært 

hver af öðrum og tækifæri til að vinna að sameiginlegum lausnum og finna aðferðir sem 

styðja bættan árangur (Anna Kristín Sigurðardóttir, 2008). Teymiskennsla býður upp á 

vettvang fyrir kennara til að ræða saman um uppákomur í kennslu, eigin kennsluhætti, 

hvað hefur gengið vel í kennslu og hvað mætti betur fara. Slík umræða gefur kost á að 

endurnæra kennsluna ásamt að hjálpa við starfsþróun kennara á faglegan og 

persónulegan hátt (Wild o.fl., 2008). Teymiskennsla býður einnig upp á tækifæri fyrir 

faglegt samstarf nýútskrifaðra kennara en einnig fyrir reynslumikla kennara til margra 

ára. Samvinnan færir reynsluminni kennurum tækifæri til að fá gagnleg ráð um 

kennslufræði, bekkjarstjórnun og mikilvæga þætti sem reyndir kennarar hafa þróað 

með tímanum. Einnig fær reyndi kennarinn innblástur af nýjum áherslum í námskránni 

og ferskar hugmyndir frá nýútskrifuðum kennurum (Wild o.fl., 2008).  

3 Aðferðafræði og aðferð 

Í rannsókn minni beitti ég aðferðafræði starfendarannsókna þar sem ég rannsakaði 

starf mitt fyrstu tvö árin í teymi sem nýliði í kennslu. Ég beini sjónum að því hvernig 

teymiskennsla getur bætt skólastarfið fyrir nemendur, teymisfélaga og skólaforeldra. 

Eins skoða ég hvernig ég mótaðist í starfi á þessum fyrstu árum og hvaða áskoranir 

fólust í því.  

Að rannsaka sjálfan sig í starfi getur verið erfitt, sérstaklega þegar illa gengur eða 

þegar eitthvað tekst ekki nógu vel. Einnig þegar við stöndum okkur ekki á einhverju 

sviði eða erum ekki að gefa frá okkur eins og við vonumst til. Máli skiptir að koma til 

dyranna eins og þú ert klædd/ur og viðurkenna fyrir sjálfum þér stöðuna eins og hún er 

í raun og veru. Til þess að bæta sig og gera betur er þó nauðsynlegt að ígrunda eigin 

gjörðir og vinna með eigin kosti og galla. Það er erfitt að gagnrýna sjálfan sig sem 

einstakling en að rannsaka sjálfan sig á markvissan hátt getur verið mjög gagnlegt og 

hjálpað einstaklingnum að bæta sig í starfi, bæði fyrir sig, samstarfsfélaga og nemendur.  

Til þess að svara rannsóknarspurningunni sem best skráði ég reglulega og ítarlega í 

rannsóknardagbók og bar saman eigin upplifun og ígrundun við fræðin. Það er lykilatriði 

í starfendarannsókn að skrá hjá sér vangaveltur, samtöl, hugmyndir á vettvangi og þær 

upplifanir sem verða á rannsóknarferlinu til þess að greina gögn eftir á og sjá hvað 

gerðist í ferlinu, ásamt að skoða hvort rannsakandinn þróaðist og þroskaðist í starfi eða 

ekki (Hafdís, 2004; Loughran og Northfield, 1998). Eins tók ég rýnihópsviðtal við 

teymisfélaga mína í júní 2019 þegar við lukum tveimur árum saman í teymiskennslu. 

1.4 Starfendarannsókn 

Starfendarannsókn er rannsóknaraðferð sem einstaklingur framkvæmir á 

starfsvettvangi (Hafþór Guðjónsson, 2008). Hugtakið starfendarannsókn (e. action 

research) lýsir rannsóknum sem unnar eru af kennurum í skólum til þess að þróa og 

bæta eigið starf og tileinka sér nýja þekkingu (Jóhanna Einarsdóttir, 2009). Eigið starf er 

skoðað með faglegri ígrundun (e. professional reflection) sem er lifandi ferli meðan 

rannsóknin stendur yfir. Rannsakandinn túlkar, greinir framkvæmd og skoðar eigin 

kennslu út frá fræðilegu viðhorfi og þekkingu til menntunar (Loughran og Northfield, 

1998) og hefur þetta ferli þróast yfir í starfendarannsókn í mörgum tilfellum (Cochran-

Smith og Lytle, 1999). Starfendarannsóknir hafa aukist hér á landi undanfarin ár og 

þróunina má sjá í fjölda meistaraverkefna sem byggð eru á starfendarannsóknum og 

aukinni þátttöku á námskeiðum um starfendarannsóknir við Menntavísindasvið Háskóla 

Íslands (Hafþór, 2008).  

Rannsakandinn gerir tilraunir með að prófa nýjar leiðir í starfi og kanna hvernig til 

tekst. Athuganir eru skráðar og mikilvæg gagnasöfnun er lykilatriði til þess að hafa 

efnivið í höndunum til að greina og ræða við aðra. Algengt er að kennarar starfi saman í 

slíkum rannsóknum og fari yfir gögn reglulega í sameiningu. Rannsóknarhópur eða 

teymi getur verið öflugt tækifæri til að þróa hugmyndir sínar, deila reynslu og læra 

hvert af öðru (Hafdís, 2004; Hafþór, 2008). Spurningar sem kennarar geta spurt sig í 

slíkri rannsókn eru t.d. þessar: Hvað er ég að gera núna? Er ég að fara eftir mínum eigin 

gildum og þá hvernig? Hvernig er ég að bregðast við? Er hegðun mín í samræmi við það 

sem ég vil að nemendur mínir sýni? Er ég að ná að koma til skila því sem ég ætlaði mér? 

(Schmuck, 2006). Þegar þessar spurningar eru skráðar og endurskoðaðar í ferlinu er 

einnig hægt að spyrja sig: Hvernig þróaðist ég í þann einstakling og starfsmann sem ég 

er í dag? Hvað var það í æsku eða fortíðinni sem hafði mest áhrif á manneskjuna sem ég 

er nú, gildi mín og hegðun? Hverjar voru mínar helstu fyrirmyndir? Það er gagnlegt að 

skrifa í rannsóknardagbókina um fyrirmyndir og lýsa hvernig uppáhalds kennari, 

stjórnandi eða annar einstaklingur hefur haft áhrif á gildi manns nú (Schmuck, 2006).  

Ég taldi að starfendarannsókn myndi hjálpa mér að komast að svari við 

rannsóknarspurningu minni sem var:  

Hvernig þróast teymiskennsla á fyrstu tveimur árunum mínum sem nýliði í kennslu?  

1.5 Þátttakendur 

Helstu þátttakendur í rannsókn minni voru ég sem rannsakandi og einnig sem 

rannsóknarviðfangsefni, nemendur og teymisfélagarnir. 

Teymið samanstóð af mér og tveimur öðrum einstaklingum. Við vorum öll með 

ólíkan bakgrunn og mismikla reynslu innan skólasamfélagsins. Ég, sem leiðbeinandi 

með eins árs reynslu sem textílmenntakennari en lærður myndmenntarkennari, annar 

kennari sem hefur mikla reynslu sem umsjónarkennari og einn þroskaþjálfi sem er líka 

með mikla reynslu á sínu sérsviði en hafði aldrei unnið svona náið með öðrum í teymi. 

Við þrjár vorum svokallað minna teymið, en í stærra teyminu voru tveir 

stuðningsfulltrúar á fyrsta ári og einn þeirra hélt áfram með okkur á öðru ári. 

Ég var í daglegum samskiptum við minna teymið þar sem við unnum saman í 

tveimur samliggjandi stofum á fyrsta ári með þann möguleika að opna tvennar dyr á 

milli. Þannig gátum við verið í einni stórri stofu. Stóra teymið fundaði einu sinni í viku í 

klukkutíma, stundum lengur. Þessir fundir voru nauðsynlegir til að koma skilaboðum 

áleiðis, ræða einstaka nemendur, kennslustundir og fleira. Yfirleitt náði stóra teymið að 

ræða saman eftir hvern skóladag örstutt og þannig náðum við að vinna úr ýmsum 

uppákomum strax, fundum lausnir til að prófa daginn eftir eða fögnuðum vel 

heppnuðum kennslustundum o.s.frv.  

Ég einbeitti mér í rannsókninni að því að rýna í samstarfið við mitt teymi en stór 

hluti af daglegum samskiptum mínum voru einnig við nemendur mína og þess vegna 

skráði ég mikið um þau samskipti í rannsóknardagbókina. Aðalfókusinn var á mig sem 

kennara í þeim samskiptum og ígrundun mín varð út frá kennaranum. Ég gætti þess að 

ekkert persónulegt tengt nemendum mínum kæmi fram í gögnum mínum og ef ég 

notaði gögn um nemendur eða sögur úr starfinu notaði ég dulnefni.  

Teymið mitt, bæði minna teymið og það stærra, vissi af starfendarannsókn minni og 

að ég var að rannsaka teymiskennslu og sjálfa mig í fyrstu skrefum sem 

umsjónarkennari. Ég útskýrði nánar um hvað rannsóknin mín fælist og hvernig ég 

ætlaði að nota gögnin og fékk munnlegt leyfi frá öllum einstaklingum í stóra teyminu. 

Skólastjórinn og aðstoðarskólastjórinn samþykktu rannsókn mína og gáfu mér 

munnlegt leyfi. Samkvæmt Persónuvernd er ekki þörf á undirskrift þar sem rannsóknin 

snerist um sjálfa mig og ef ég þurfti að minnast á einhvern eða segja dæmisögu eru 

alltaf notuð dulnefni. 

3.1  Gögn 

Sem rannsakandi notaði ég rannsóknardagbók í ritvinnsluskjali, skrifaði hjá mér 

minnispunkta í bók og á miða sem ég safnaði saman. Ég notaði hljóðupptökur þegar ég 

gat ekki skrifað og einnig í viðtali við teymisfélaga. Auk þess notaði ég myndir, verkefni 

nemenda, skipulagsgögn, kennsluáætlanir, fundargerðir og teikningar/skissur. 

Helstu gögn sem ég aflaði og vann með voru skráningar sem fóru í 

rannsóknardagbók. Í hana skráði ég það sem sat eftir þegar dagurinn var búinn eða það 

sem var efst í huga eftir kennslustundir. Suma daga skráði ég vangaveltur, hugmyndir, 

samtöl, markmið og fleira sem minnispunkta, í stílabók og færði það yfir í 

rannsóknardagbókina sem var skjal í fartölvu. Ég skráði markmið sem við vorum að 

vinna í sameiningu ásamt mínum eigin markmiðum. Önnur gögn sem ég aflaði voru 

skráningar frá teymisfundum, skipulagsgögn, kennsluáætlanir, verkefni nemenda, 

myndir af skólastofunni, myndir á vettvangi, fundargerðir teymisfunda, stundatöflur og 

önnur gögn sem studdu rannsóknina. 



34 

3.2 Gagnagreining 

Meðferð gagna var háttað þannig að þau gögn sem söfnuðust á rannsóknartímabilinu 

voru notuð fyrir ígrundun og við gagnagreiningu en aðeins ég sem rannsakandi hafði 

aðgang að þeim.  

Ég jók trúverðugleika rannsóknarinnar og réttmæti hennar með því að byggja hana á 

ígrundun, sjálfsrýni og vönduðum vinnubrögðum (Hafdís Guðjónsdóttir, 2011; Cochran-

Smith og Lytle, 1999; McNiff, 1992). Við gagnagreiningu las ég gögnin ítrekað yfir þar til 

ferlið fór að stýra mér að þemum sem leiddu mig að svari við rannsóknarspurningunni 

og úrvinnslu niðurstaðna. Það var mikilvægt fyrir mig að treysta ferlinu því það gat verið 

flókið í úrvinnslu (Hafdís, 2011; MacLean og Mohr, 1999). Ég las rannsóknardagbókina 

reglulega yfir og veitti atriðum athygli sem oft komu fram. Ég skoðaði skipulagsgögn og 

fundargerðir úr teyminu, myndir úr stofunni og af verkefnum nemenda og önnur gögn 

sem komu til greina. Við endurtekningu á yfirferð gagna dró ég fram þau atriði sem 

ítrekað komu fram, flokkaði þau, afmarkaði þemu sem komu í ljós og skoðaði hvort ég 

sá einhver tengsl á milli þeirra. Ég endurtók yfirferðina nokkrum sinnum þar til gögnin 

fóru að „tala við mig“. Rannsóknin byggir á fræðilegum grunni þar sem fjölbreytt gögn 

og aðferðir voru notuð við öflun þeirra (McNiff, 1992).  

Ég sýndi fram á skýr tengsl milli rannsóknarinnar og kennarastarfsins og málefni sem 

voru tekin fyrir höfðu tilgang og gildi í starfinu í skólanum (McNiff, 1992; Schmuck, 

1997). Öll túlkun og greining gagna var byggð á þekkingu minni á uppeldisfræði, kennslu 

og meðvitund um félagslega menningu (Hafdís, 2004).  

Fyrsta yfirferð  

Fyrsti hluti gagnagreiningarinnar fól í sér að lesa yfir öll gögnin mín og skoða allar 

myndir sem ég tók á rannsóknartímabilinu. Ég byrjaði á að lesa yfir 

rannsóknardagbókina mína sem ég skráði í skjal yfir tveggja ára tímabil, 2017-2019. Í 

hana skrifaði ég upplifun mína á kennslustundum og verkefnum, samtöl við nemendur, 

teymismeðlimi og aðra kennara, hugmyndir, vangaveltur og allt sem ég taldi vera 

mikilvægt í starfi kennara og námi nemenda. Ég skráði beint í skjalið en stundum 

skrifaði ég á miða sem ég færði síðan yfir í skjalið eftir lok dags eða viku. Á öðru ári var 

ég farin að nota appið Recorder í símanum og talaði inn á það í bland við að skrifa í 

skjal. Appið fannst mér þægilegt að nota þegar ég komst ekki í tölvuna strax og þótti 

mér það mjög hentug leið til að „tæma úr hausnum“ t.d. á leiðinni heim úr kennslu. 

Ég safnaði myndum af skólastofunni minni og verkefnum meðan 

rannsóknartímabilið stóð yfir og við fyrstu yfirferð safnaði ég þeim öllum saman og 

færði í eina möppu í tölvuna mína. Ég flokkaði ekki meira og fór ekki nánar yfir 

myndirnar við fyrstu yfirferð. 

Önnur yfirferð 

Annar hluti gagnagreiningarinnar fól í sér að lesa öll gögnin aftur og skrifa hjá mér 

athugasemdir og viðbrögð við því sem ég las úr þeim. Ég byrjaði á að prenta út 

rannsóknardagbókina og tók saman önnur blöð sem ég hafði skrifað athugasemdir í. Ég 

átti tvær dagbækur sem ég var oft með á mér til að skrifa í ef ég komst ekki í tölvu. Þær 

voru hluti af þessari yfirferð líka. Þær athugasemdir og punktar sem ég skrifaði fylltu 

spássíurnar og auðu svæðin á blöðunum. Þegar þessi yfirferð var búin fór ég í tölvuna, 

fór aftur yfir myndirnar sem ég tók á rannsóknartímabilinu og flokkaði þær eftir ári. 

Þriðja yfirferð 

Þriðji hluti gagnagreiningarinnar fól í sér að lesa gögnin yfir með það í huga að sjá hvort 

einhver þemu kæmu í ljós. Ég skrifaði í dálka og á spássíur punkta og hugsanlegt þema. 

Eftir þriðju yfirferð kom í ljós að það voru fimm þemu sem ég vildi skoða betur; 

skipulag, þróun í starfi, kennsla, teymi-samstarf og samskipti. Ég opnaði fimm 

ritvinnsluskjöl og gaf hverju skjali nafn eins þema sem hafði komið í ljós við þriðju 

yfirferð. Næst afritaði ég þann texta í rannsókn minni sem passaði undir hvert þema og 

þegar allur textinn var kominn í þemaskjölin, prentaði ég allt út. Veggirnir í 

vinnuherberginu mínu urðu þaktir af þessum texta sem ég flokkaði eftir þemum. Þegar 

allt var komið upp á vegg gat ég séð heildarmyndina. Í hvert skipti sem ég kom inn í 

vinnuherbergið las ég textann yfir og gat séð að það sem upphaflega átti heima í einu 

þema varð að færast yfir í annað. Ég klippti textann út og færði yfir í annað þema 

nokkur sinnum. Þessi aðferð hentaði mér vel til að ná áttum á þemum.  

3.3 Siðferðileg atriði 

Samkvæmt Persónuvernd var þessi rannsókn ekki þess eðlis að það þyrfti að sækja um 

leyfi þar sem gögnin sem ég safnaði voru ekki rekjanleg á neinn hátt til þátttakendanna 

(Persónuvernd, e.d.). Fyrirspurn til Persónuverndar um leyfisskyldu leiddi í ljós að ekki 

þurfti að tilkynna rannsóknina þangað. 

Við vinnslu á gagnaskráningu og niðurstöðum úr rannsókninni notaði ég dulnefni 

fyrir þátttakendur og skóla þannig að ekki væri hægt að tengja niðurstöður við skólann, 

starfsfólk eða nemendur. Í niðurstöðum um teymismeðlimi mína eru notuð dulnefni. 

Umsjónarkennarinn nefnist Kristín og þroskaþjálfinn Margrét. Meðferð gagna fór aðeins 

fram af mér til þess að túlka rannsóknarniðurstöður. Myndir á vettvangi voru einnig 

eingöngu notaðar fyrir mig til þess að túlka gögnin. Áætlað var að safna gögnum frá 

apríl-júní 2017, skólaárið 2017-18 og ágúst 2018 til maí 2019. 

3.4 Bréf til foreldra 

Ég sendi bréf til foreldra í gegnum mentor.is í desember 2017 og tilkynnti fyrir þeim að 

ég væri að gera starfendarannsókn um fyrsta árið mitt sem umsjónarkennari og þróun 

teymiskennslunnar. Ég útskýrði hvernig ég myndi safna gögnum og hvaða gögn ég teldi 

að ég myndi nota. Eftir fyrsta ár starfendarannsóknarinar breytti ég 

rannsóknarspurningu og lengdi hana í fyrstu tvö ár mín sem umsjónarkennari og þróun 

teymisins á þeim tíma. Ég var með sömu nemendur og vann með sama teymi og á 

fyrsta ári (sjá viðauka 1: Bréf til foreldra).  

4 Niðurstöður 

Í þessum kafla koma fram niðurstöður rannsóknarinnar. Hann skiptist í tvo meginkafla; 

Fyrsta ár í teymiskennslu og Annað ár í kennslu. Nokkrir undirkaflar eru síðan í hvorum 

kafla um sig.  

4.1 Fyrsta ár í teymiskennslu 

Á fyrsta ári í kennslu var ég að leysa af sem textílmenntkennari. Ég kenndi öllum 

nemendum skólans frá 1. bekk upp í 10. bekk og eftir á að hyggja hefði ég ekki viljað 

hafa það öðruvísi. Að byrja starfsferilinn minn í nýjum skóla þar sem ég þekkti enga 

nemendur skólans og fá tækifæri til að kynnast þeim öllum gegnum 

textílmenntakennsluna var ómetanlegt. Það var áskorun að muna öll nöfnin og kynnast 

þeim en það hafðist. Ég átti eftir að þakka fyrir það á öðru ári í kennslu þegar ég þurfti 

eingöngu að kynnast mínum umsjónarbekk en ekki öllum nemendum skólans. Ég vann í 

teymi á öðru og þriðja ári með reyndum kennara og þroskaþjálfa til margra ára. Við 

kenndum fyrsta bekk veturinn 2017-2018 og sama bekk á mínu þriðja ári veturinn 2018-

2019.  

Fyrstu kynni teymisins við verðandi 1. bekkinga 

Það er misjafnt hvernig teymi eru samsett og hvernig það samstarf gengur fyrir sig. Í 

mínu tilfelli var skólinn minn að hefja þróunarverkefni um innleiðingu teymiskennslu. 

Ingvar Sigurgeirsson, verkefnastjóri og prófessor við Menntavísindasvið Háskóla Íslands, 

sá um fræðslu, ráðgjöf og leiðsögn. Verkefnið studdi þá kennara sem vildu innleiða 

teymiskennslu í anda lærdómssamfélags og áhersla var lögð á sameiginlegan skilning og 

sýn kennara á gildi teymiskennslu og þá þætti sem einkenndu hana. Skoðað var hvernig 

teymiskennsla gæti stutt við nám án aðgreiningar og hvernig kennarateymi gætu unnið 

með námsmat í takt við aðalnámskrá grunnskóla.  

Fyrstu skref teymisins 

Teymið mitt vann saman í fyrsta skipti þegar við vorum að undirbúa vorskólann fyrir 

verðandi 1. bekk vorið 2017. Við funduðum með leikskólakennurum um vorskólann og 

ræddum saman um nemendur. Við ákváðum gróflega hvernig við ætluðum að hafa 

skipulag vorskólans og töldum að best væri ef leikskólakennararnir sæju um 

hópaskiptinguna þar sem þeir þekktu börnin. Við vissum hve mikilvægt væri að vanda 

hópaskiptingu svo allt gengi eins smurt og hægt væri. Við fengum tölvupóst viku seinna 

með hópaskiptingu frá leikskólanum og ákváðum að funda allar þrjár saman; nýliðinn í 

kennslu (ég), Kristín, reyndi kennarinn og Margrét, þroskaþjálfinn. Á þessum fyrsta 

fundi okkar ákváðum við hver af okkur ætlaði að undirbúa hvað og á næsta fundi tókum 

við allt saman og undirbjuggum kennslustofurnar.  

Við kynntum vorskólann fyrir foreldrum á mánudegi og báðum þá að fylla út 

spurningalista um barnið sitt. Þessi listi hjálpaði okkur að kynnast barninu betur og gaf 

foreldrum tækifæri til að koma öðrum upplýsingum áleiðis til kennaranna. Við fengum 

að nota fyrstu bekkjarstofuna fyrir þessa þrjá daga meðan vorskólinn stóð yfir. Þannig 

þekktu leikskólabörnin hvar þeirra stofur yrðu á komandi hausti þegar þau byrjuðu í 1. 

bekk. Eftir kynningarfundinn með foreldrum unnum við áfram að undirbúningi verkefna 

og gerðum stofurnar klárar. Þar sem þessar stofur voru í notkun, fengum við leyfi til að 

færa stóla og bæta við borðum og fleira sem við töldum nauðsynlegt fyrir 

nemendahópinn sem væri að koma. Einnig urðum við að samstilla fartölvur við 

skjávarpa, passa að tækin væru í lagi og allt eins tilbúið og hægt væri. 

Vorskólinn hófst daginn eftir kl. 8:20 og var frá þeim tíma til 11:30 næstu þrjá daga. 

Stundataflan var ekki eins alla dagana en fyrsti dagurinn var nokkurn veginn þannig að 

við vorum með sögustund og umræður í fyrsta tíma, stærðfræðistöðvar í miðtímanum 

og í síðasta tíma fóru þau í sund eða íþróttir. Hver hópur fór tvisvar í íþróttir og einu 

sinni í sund. Einnig tóku nemendur þátt í ávaxtastund og frímínútum, fóru á bókasafnið 

og fengu að prófa slökun.  

Ég var svo ánægð með vorskólann og sérstaklega að kynnast verðandi nemendum. 

Það var gott að vinna með teymismeðlimum mínum og fá smjörþef af því hvernig okkar 

teymiskennsla myndi ganga áður en við fórum í sumarfrí.  

Mikið var gaman að hitta börnin og vá hvað það var skemmtilegt að finna 

hvað við þrjár unnum vel saman. Ég er kannski of bjartsýn með 

teymiskennsluna okkar en ég er svo glöð að hún byrjar svona vel. Við 

sögðum það allar þrjár nokkur sinnum við hver aðra og tókum undir þegar 

ein okkar hrósaði hversu vel undirbúningurinn og kennslan gekk. 

(Rannsóknardagbók, maí 2017) 

Við vorum mjög vongóðar um komandi skólaár og gott samstarf miðað við fyrstu 

áskorun okkar að vinna saman sem teymi. Við fengum að hitta verðandi nemendahóp 

og undirbjuggum okkur eins vel og við gátum miðað við það að við vorum ekki búnar að 

fara á skilafund með leikskólakennurum og við vorum því ekki með neinar upplýsingar 

um fjölbreytileika hópsins.  

Eftir vorskólann mættum við á skilafund með leikskólakennurum og fengum lista 

með nöfnum þeirra nemenda sem við áttum von á að kenna um haustið. Eftir á að 

hyggja fannst mér gott að kynnast nemendunum áður en ég fékk upplýsingar um þá 

hvað varðar greiningar o.fl. Ég man svo vel eftir því hvernig mér leið áður en ég fór á 

skilafundinn og hvernig mér leið eftir á. Að fá upplýsingar um verðandi 1. bekk fannst 

mér spennandi. Ég var uppfull af tilhlökkun og skráði allt sem leikskólakennararnir tjáðu 

sig um. Á fundinum var farið yfir hvert barn og smám saman áttaði ég mig á hversu 

fjölbreyttur hópurinn okkar var.  

Eftir fundinn sátum við þrjár saman og fórum yfir þarfir hvers og eins 

nemanda. Við gerðum okkur fulla grein fyrir fjölbreytileika hópsins og hvað 

við erum að fara út í næsta haust. Við sáum einnig hversu mikilvægt það er 

fyrir okkur og árganginn að hafa þroskaþjálfa inn í bekknum með okkur 

ásamt stuðningsfulltrúa. Aðal hugsunin á bak við þessa umönnun er að hefja 

skólaárið öflugt og vel mannaðar. Ég verð að viðurkenna að ég varð lömuð 

af alls konar tilfinningum eftir fundinn. Ég áttaði mig á því akkúrat þarna 

hvað nemendahópurinn okkar er fjölbreyttur og hversu mikilvægt það er 

fyrir okkur að koma til móts við þarfir þeirra. Þetta verður áskorun. 

(Rannsóknardagbók, maí 2017) 

Ég vissi að fjölbreytileiki hópsins yrði áskorun fyrir mig ef ég ætlaði að sinna 

námsþörfum allra vel. Þar sem ég var ekki ein með hópinn áttaði ég mig á að teymið 

kæmi saman að því að finna lausnir fyrir hvern nemanda. 

Að móta kennslu fjölbreytts nemendahóps 

Ingvar Sigurgeirsson kom í skólann til okkar stuttu eftir skilafundinn við leikskólana og 

vildi fá að hitta teymin. Við ræddum um orðið teymi og hvað fælist í því. Við fórum yfir 

nemendahópinn sem við vorum að fá. Hann sagði strax í upphafi að við ættum að vera 

með mikla hreyfingu og útikennslu þar sem það væru margir kröftugir krakkar að koma 

til okkar. Við vorum búnar að tala saman um að vera með útikennslu og möguleikana á 

hreyfingu inni í stofunni og á göngunum. Við sáum fyrir okkur að skipta hópnum í 

nokkra minni og taka einn hóp út í einu. Það gladdi okkur að heyra þessa ábendingu frá 

honum því það staðfesti að við vorum á réttri leið með skipulag kennslu fyrir komandi 

skólaár og nemendahópinn okkar.  

Við vorum að skoða verðandi kennslustofur okkar. Ingvar fór í skápana inni í 

stofunni og sá nokkur spil og hjálpargögn sem leiddi spjallið okkar í áttina að 

kennsluhugmyndum. Hann benti okkur á mikilvægi þess að vinna með 

nemendum í minni hópum eins oft og hægt væri. Hann talaði um mikilvægi 

þess að þau fái að leika sér. Hann sagði okkur að nota leiki og útikennslu 

fyrir nemendur með mikla hreyfiþörf. Það var gott að fá þessar ábendingar 

frá honum. (Rannsóknardagbók, maí 2017)  

Skólasamfélagið þarf að uppfylla kröfurnar sem menntun án aðgreiningar krefst til þess 

að koma til móts við þarfir allra nemanda. Vitandi meira um nemendahópinn okkar og 

vitneskju okkar um menntun án aðgreiningar, ræddum við saman um lausnir á kennslu 

og möguleikana sem kennslurýmið bauð upp á fyrir þennan fjölbreytta nemendahóp 

okkar.  

Ég er svo hjartanlega sammála honum Ingvari um kennslu með smærri hópa 

og einnig útikennslu fyrir þá nemendur sem þurfa að hreyfa sig meira. Ég er 

ekki alveg viss hvernig er best að skipuleggja kennsluna svo það gangi smurt 

fyrir sig en það kemur væntanlega þegar ég kynnist nemendum okkar betur 

og tala meira við teymisfélaga mína. (Rannsóknardagbók, maí 2017) 

Á þessum tímapunkti var ég ekki búin að móta starfskenningu mína skýrt, enda var 

hún í stöðugri þróun í nýju starfi sem umsjónarkennari. Hún var þó byrjuð að myndast 

hjá mér hvað varðar kennsluhætti fyrir fjölbreyttan nemendahóp. Samræður við 

teymisfélaga mína og sérfræðinga eins og Ingvar Sigurgeirsson hjálpuðu mikið til við 

mótun hennar. Ég var smátt og smátt að finna út hvernig kennari ég vildi vera og 

hvernig ég gæti sýnt það í verki. 

Það gladdi mig að skoða stofurnar með Ingvari og teymisfélögunum. Ég sá 

fyrir mér hvaða möguleika við værum með fyrir kennsluna og kennslurýmið. 

Honum fannst stofurnar okkar frekar rúmgóðar. Hann benti okkur einnig á 

að nota ganginn sem auka rými. Ég var ekki farin að hugsa út í það en okkur 

fannst það góð ábending. (Rannsóknardagbók, maí 2017) 

Ábendingarnar frá Ingvari og það sem við ræddum saman í teyminu féllu mér vel í geð 

þar sem þessar leiðir virtust gefa tækifæri til að sinna fjölbreyttum og fjörugum 

nemendahópi.  

Ég var forvitin um starfskenningar teymisfélaga minna og vissi að skoðanir þeirra á 

kennsluaðferðum og kennsluskipulagi væri gagnlegt að vita fyrir mína eigin starfsþróun. 

Ég var spennt fyrir komandi skólaári og ég vildi gera vel. Mín eigin mantra var að spyrja, 

hlusta, fylgjast með og gera betur. Um leið var svo margt í kennslustarfinu sem ég hafði 

ekki neina tilfinningu fyrir sem svo margir reyndir kennarar eru búnir að þróa með sér í 

starfi. Hlutir sem þeir gera án þess að hugsa sig um af því það er orðið svo stór hluti af 

þeirra eðli í kennslustofunni. Ég spurði oft út í eitthvað og eyddi miklum tíma að 

skipuleggja og skrifa hjá mér hluti tengda kennslunni sem samkennari minn pældi 

ekkert í og áttaði sig ekki einu sinni á að minnast á það, því það var orðið að hennar 

starfskenningu og eitthvað sem hún gerði án þess að hugsa mikið út í það. Reynsla í 

starfi var það sem mig skorti. Eitt sem ég fór að átta mig á var hvernig rýmið innan 

skólans hentaði til að styðja við nám nemenda. 

Mér þótti gott að heyra að Ingvari fannst stofurnar rúmgóðar vegna þess að 

ég er ekki viss hversu stórt er stórt og hversu lítið er lítið. Ég finn að ég hef 

ekki neina tilfinningu fyrir þessu. Fyrir mér er svo margt grátt og loðið í 

tengslum við kennslurýmið og möguleikana sem það býður upp á. Það 

verður líklega þannig þar til ég get sjálf farið að spreyta mig áfram með 

kennsluna og hvernig ég get notað stofuna sem best. (Rannsóknardagbók, 

maí 2017) 

Heimsóknin frá Ingvari gaf okkur tækifæri til að móta hugmyndir okkar um komandi 

skólaár og ræða saman um mikilvæga þætti eins og skólastofuna en einnig aðra þætti 

er tengdust kennslu. Við fengum margar góðar hugmyndir fyrir nemendahópinn og ég 

fékk hvatningu um að taka áskorun komandi skólaára. 

Eftir heimsóknina frá Ingvari og samtalið við teymisfélagana leið mér betur 

með áskorun okkar um komandi skólaár. Hann setti þessa áskorun fram á 

svo einlægan hátt. Í staðinn fyrir að hugsa um greiningar og 

hegðunarerfiðleika þá minnti hann okkur á að þetta eru bara börn sem við 

þurfum að finna lausnir fyrir. Við þurfum að vera óhræddar að prófa okkur 

áfram í kennslu og finna hvað virkar og hvað ekki. (Rannsóknardagbók, maí 

2017)  

Mér féll vel í geð að vera minnt á að líta á nemendur sem börn sem eru að þroskast 

frekar en einstaklinga með greiningar. Við í teyminu vorum svo sannarlega óhræddar að 

prófa eitthvað nýtt. Stundum kannski aðeins of fljótar á okkur að breyta til. Ef eitthvað 

var ekki að ganga þá ræddum við það og gerðum nýja áætlun og nýtt skipulag, hvort 

sem um var að ræða kennsluhætti eða kennslurými.  

Leið til að vaxa í starfi  

Það er mikið álag að vera nýliði í kennslu, stunda krefjandi háskólanám samhliða ásamt 

að sinna fjölskyldu og einkalífi. Á tímabili fannst mér þetta algjörlega ógerlegt en ég 

komst yfir hindranirnar og lýsi hér leiðinni minni og hvernig þetta hafði áhrif á mig sem 

fagmann í kennarastarfi. 

Að finna gleðina í starfendarannsókninni  

Haustið 2017 byrjaði ég fyrsta skólaárið mitt í teymiskennslu með umsjón. Kennarar 

skólans og nágrannaskóla hópuðust saman á haustþingi þar sem einn gestafyrirlesarinn 

var Hafþór Guðjónsson og hélt hann fyrirlestur um starfendarannsóknir. Það gladdi mig 

svo að sjá að hann var með kynningu. Ég þekkti til hans vinnu um starfendarannsóknir 

og ég átti gott samtal við hann áður en ég byrjaði sjálf í minni eigin starfendarannsókn 

um teymiskennslu. Hann talaði svo skemmtilega um þessa gerð rannsókna að ég varð 

alveg heilluð og sannfærð um að engin önnur leið gæti hentað mér betur.  

Hafþór var frábær fyrirlesari og talaði svo einlægt við salinn. Hann náði 

alveg að kveikja aftur í áhuga mínum um starfendarannsóknir og minnti mig 

á af hverju ég valdi þessa aðferð. Starfendarannsókn er einlæg og hreinskilin 

eins og hann sagði nokkur sinnum við fólkið í salnum. Hann minnti mig á 

grunnspurninguna sem ég á að spyrja sjálfa mig reglulega á meðan ég geri 

mína starfendarannsókn. Hvernig starfa ég? Hvernig starfa aðrir? Eru aðrir 

möguleikar? Það er gott að ræða saman og endurskoða sjálfan sig og breyta 

eða bæta þegar ég tel það vera nauðsynlegt. (Rannsóknardagbók, ágúst 

2017) 

Haustið er yfirleitt uppáhalds árstíðin mín og sem kennari tengi ég haustið við nýtt 

skólaár, ferska byrjun og spennandi tíma framundan. Þetta haust var ég uppfull af 

þessum tilfinningum en einnig kvíða, áhyggjum, stressi og íþyngjandi pressu að standa 

mig vel. Ég hóf fyrsta vinnudaginn minn á haustþingi kennara og bar með mér ringulreið 

af tilfinningum á meðan ég sótti kaffið og settist í salinn. Kynning Hafþórs stakk mig 

beint í hjartað og gaf mér þann innblástur sem ég þurfti fyrir umsjónarkennslu og 

starfendarannsóknina mína. Ég áttaði mig á því að stærsta áhyggjuefni mitt var að gera 

mistök en hann talaði um mistök sem eðli í starfi og eitthvað sem ætti að nota sem 

verkfæri til að gera betur og læra af.  

Að sættast við tvítyngið 

Í eðli mínu er ég feimin og hef alltaf verið það. Ég ólst upp í Bandaríkjunum, glataði 

íslenskunni fyrir 11 ára aldur og varð að læra hana upp á nýtt. Það gerðist ekki í fullri 

alvöru fyrr en ég var að verða 19 ára og síðan þá hef ég reynt að bæta mig í tali en 

sérstaklega í málfræðinni. 

Það er samt eitt sem ég næ ekki að tileinka mér og það er þessi tilfinning 

sem aðrir eru með fyrir málinu. Ég beygi orð vitlaust og byggi oft setningar á 

enskan hátt. Þetta verður eitthvað sem ég á alltaf eftir að vera að bæta mig 

í og eitthvað sem ég á eftir að gera villur í allt mitt líf. Út af þessu finnst mér 

erfitt að tala fyrir framan stóra hópa eða standa fyrir máli mínu og rökstyðja 

af hverju ég er með þessa skoðun á hinu eða þessu. Sérstaklega fyrir framan 

annað fullorðið fólk. Þau gera ákveðnar kröfur og vita ekki minn bakgrunn. 

Það væri allt annað mál ef ég þyrfti að rökstyðja eða halda ræðu á ensku 

vegna þess að hún er í rauninni móðurmálið mitt. (Rannsóknardagbók, maí 

2020) 

Það sem ég er að segja er að íslenskan hamlar mér stundum í samskiptum þó svo að 

flestir sem kynnast mér segist ekki taka eftir þessu strax. Út af þessu finnst mér svo 

erfitt að vinna í umhverfi þar sem t.d. eru skrifaðir föstudagspóstar í hverri einustu viku.  

Ég get ekki sagt ykkur hvað það veldur mér miklu stressi og er mesti 

tímaþjófur í lok vikunnar. Ég segi þetta í smá gríni vegna þess að í dag er ég 

orðin rólegri yfir þessu en í upphafi kennslu sem umsjónarkennari var þetta 

á toppnum af stressvaldandi verkefnum mínum. En auðvitað var þessi listi 

langur á fyrsta ári og það voru mun fleiri þyngri áhyggjumál heldur en 

föstudagspóstar til foreldra. (Rannsóknardagbók, maí 2020) 

Þetta er aðeins eitt dæmi. Það sem ég hef lært er að allir gera mistök, enginn er 

fullkominn og það eru akkúrat þessir þættir sem ég varð að læra af reynslunni. Ég vissi 

þetta alveg, við lærum þetta sem börn en ég hef tileinkað mér annan hugsunarhátt 

hvað varðar kosti og galla hvers og eins. Allir hafa eitthvað sem bætir t.d. samstarf og 

kennslu.  

Annað sem sat eftir hjá mér eftir kynningu Hafþórs um þróun í starfi, mistök 

og hversu mikið við græðum á þeim, var þegar hann sagði: „Með því að 

viðurkenna mistök eða hvað mætti betur fara, er maður að taka fyrsta skref 

að vaxa í starfi.“ Ég tók þessi orð og ákvað að gera mitt besta í starfinu en að 

rakka mig ekki niður ef ég geri mistök eða eitthvað gengur ekki eins og ég 

planaði. (Rannsóknardagbók, ágúst 2017) 

Það er gott að þekkja sjálfan sig og vita hverjir eigin kostir og gallar eru. Ég þurfti að 

finna aðrar leiðir varðandi t.d. skrifleg samskipti bæði til foreldra en einnig innan 

skólans við annað samstarfsfólk. Það kom ekki strax en með meira sjálfsöryggi í starfi 

ásamt trausti til teymisfélaganna kom það síðar. 

Kostur við kennslu á fyrsta árinu sem list- og verkgreinakennari og þegar mér var 

boðin umsjónarkennsla á yngsta stigi á öðru ári í sama skóla var, að ég þekkti 

skólaumhverfið og alla nemendur skólans ásamt starfsfólkinu. Aukaálag af að leggja 

nöfn á minnið og læra inn á skólasamfélagið var ekki til staðar. Það létti á því nú hófst 

annar tími þar sem margt nýtt í kennslu myndi hafa alla mína athygli. Ég var meira en 

ánægð með starfið sem mér hafði verið boðið. Mér fannst það krefjandi og spennandi 

en á sama tíma þvílík áskorun. 

Ég er svo glöð með nýja starfsvettvanginn minn. Mér var boðin 

umsjónarkennarastaða á yngsta stigi í teymiskennslu. Ég verð með Kristínu 

sem er mjög reyndur kennari og Margréti sem er þroskaþjálfi. Ég er alveg 

pínu stressuð en ég er að mestu bjartsýn, kannski einum of fyrir komandi 

skólaár. Það verður ekki alltaf auðvelt, ég geri mér grein fyrir því og þetta er 

allt annað en það sem ég lærði í námi mínu sem myndmenntarkennari en 

þetta er spennandi áskorun. Mig hefur alltaf langað að vinna í 

teymiskennslu og það verður allt annað að fá að vera með nemendur í 

umsjón og fá að kynnast þeim mun betur heldur en ef ég væri með 

verkgreinakennslu. Ég vona að ég klári þetta skólaár uppfull af reynslu sem 

fagaðili í mínu starfi. (Rannsóknardagbók, maí 2017) 

Ég áttaði mig á því að nýi starfsvettvangurinn átti eftir að vera krefjandi en að mestu 

fannst mér hann spennandi. Teymiskennslu hafði ég lengi haft áhuga á og nú var ég að 

fá tækifæri til að vinna í teymi með fyrsta umsjónarbekkinn minn.  

Náms- og kennslurýmið 

Fyrsti bekkur var með tvær samliggjandi skólastofur sem voru bjartar og mjög 

rúmgóðar. Einn veggurinn í báðum stofunum var með nokkra glugga nánast alla 

lengjuna. Veggurinn sem stofurnar deildu var með tvennar dyr sem opnuðust þannig að 

það var hægt að nota stofurnar sem eitt stórt rými (sjá mynd 1 og 2).  

Í hvorri stofu voru tveir vaskar þar sem við geymdum vatnsglös fyrir nemendur, sápu og 

þess háttar. Það voru hillur á veggjum fyrir námsbækur og einn skápur í hvorri stofu, 

þar sem kennaraborðin voru yfirleitt staðsett, og honum var hægt að læsa. Þar 

mynd 1  Ljósmynd notuð sem innblástur fyrir verðandi skólastofu með 
fjölbreytt minni námsrými 

mynd 2  Skólastofa fyrsta bekkjar 

geymdum við persónuleg gögn og muni. Í einni stofunni var sófi sem við notuðum í 

lestrarkrók. Rýmið sem sófinn hefði tekið í hinni stofunni var notað fyrir þroskaþjálfann. 

Þar gat hún verið með öll sín hjálpargögn og kennt í minni hópum. Sumir nemendur 

fengu fastan sess hjá henni á meðan aðrir komu og fóru eftir þörfum. Hver stofa var 

með stóra mottu fyrir morgunspjall, kennaraborð, skjávarpa og töflu (sjá mynd 2, og 3). 

Þannig voru minni námsrými fyrir nemendur innan hverrar stofu. Sum húsgögn inni í 

stofunni voru færanleg á hjólum sem okkur þótti frábært því við gátum fært þau eftir 

þörfum ef við vorum að breyta til í stofunum. Ein mublan var með skúffum fyrir 

nemendur og hin var stór skápur sem hægt var að læsa. Í honum voru ýmis spil, 

kennslugögn, hjálpargögn, perlur o.fl. 

Í upphafi var ég svo spennt fyrir öllu. Bæði fyrir sýnilegum hlutum eins og hvernig 

stofan væri skreytt en einnig fyrir námsefninu sem við ætluðum að kenna nemendum 

þennan vetur. Ég hugsaði mikið út í skipulag stofunnar, hvernig uppröðun á öðrum 

mublum væri best, hvaða uppröðun á nemendaborðum hentaði fyrir rýmið og margt í 

þeim dúr. Ég áttaði mig á að það var ekki það sem hentaði rýminu sem skipti máli, 

heldur breyttist áhersla mín í hvernig uppröðun á borðum nemenda hentaði. Uppröðun 

á borðum var breytt eftir því hvað var verið að kenna hverju sinni. Oft notuðum við 

stöðvavinnu og ein stöð var þá kennarastýrð. Kennarastýrð borð voru yfirleitt í U- eða L-

formi til að auðvelda kennaranum aðgengi að öllum nemendum. Ég lærði fljótt hvaða 

uppröðun hentaði fyrir sum verkefni og þær uppraðanir voru ekki alltaf fallegar fyrir 

rýmið en hentaði einstaklingum og verkefninu vel. Sumir einstaklingar unnu best á sér 

borði og þá var uppröðun þannig að sums staðar voru stök borð til að þjóna þeim 

nemendum sem sóttu í þannig vinnurými. Annað sem ég hafði í huga var skipulag okkar 

á námsefni, bókum, nemendagögnum, hvers konar skipulagsbók ég ætlaði að nota 

þennan vetur, hvernig við ætluðum að flokka möppurnar okkar inni á samskránni í 

tölvunni og svona má endalaust telja. Ég mætti nokkrum dögum áður en við áttum að 

mæta til undirbúnings fyrir kennslu til að kynnast rýminu sem stofurnar okkar buðu upp 

á. Á þessu stigi var ég mest spennt yfir því sem ég gat komist í og það var kennslurýmið. 

Ég hafði eytt góðum tíma yfir sumarið að leita á Pinterest og skoða aðra kennara sem 

eru með Youtube-rásir sýna hvernig þeirra kennslurými var. Ég sá mynd á vefnum (sjá 

mynd 1) sem ég vistaði hjá mér og hugsaði með mér að svona væri ég til í að hafa 

skólastofuna mína. Ég vildi að mínir nemendur fengju að koma inn á fyrsta skóladegi, 

vera spenntir að skoða sig um og vera ánægðir að þetta væri þeirra stofa.  

Ég vildi skreyta stofuna aðeins áður en fyrsti skóladagurinn rann upp af því að ég gat 

ekki hugsað mér að fá nemendur okkar inn í tóma stofu. Þetta gæti verið 

myndmenntakennarinn í mér að tala en mér finnst nærumhverfið okkar skipta máli. Oft 

byrjar skólaárið þannig að veggir stofunnar eru tómir og það er ekkert skreytt nema 

með upplýsingum frá skólanum. Verkefnin koma fyrstu vikurnar og áður en maður veit 

af er stofan hlaðin. Þetta vissi ég en þetta var fyrsta árið mitt með umsjónarbekk og ég 

gat ekki hamið mig. Ég vildi hengja fánalengju í öllum regnbogans litum sem á stóð 

„Velkomin í 1. bekk!“. Ég náði ekki að taka góðar myndir af fánalengjunni þar sem 

glugginn var fyrir aftan en ég gerði aðra lengju sem við settum í stofuna sem var 

samliggjandi þessari (sjá mynd 3).  

 

mynd 3  Skólastofa fyrsta bekkjar 

 

mynd 4  Talnaspjald (þýtt úr ensku) 

Ég bjó til afmælisdagatal sem ég setti upp eins og súlurit. Hver mánuður átti vel 

skreytta bollaköku sem ég fann á vefnum, prentaði, plastaði og klippti út. Ég skrifaði 

mánuðina í tölvunni og setti þá undir hverja bollaköku. Þegar skólinn hófst tók ég 

myndir af nemendunum, prentaði þær út, merkti mánaðardaginn þeirra með 

tölulímiðum og setti myndirnar fyrir ofan afmælismánuð barnsins (sjá mynd 5 og 6). 

Þetta vakti mikla gleði á fyrsta degi og á meðan við vorum að fylla út súluritið. Hver 

nemandi mátti setja sína mynd á réttan mánuð. Það var athyglisvert að af 22 

nemendum átti enginn þeirra afmæli í febrúar. Svona voru fyrstu dagarnir mínir í 

mynd 5  Afmælisdagatal sem súlurit 

mynd 6  Afmælisdagatal í nærmynd 

skólastofunni. Ég var að föndra og undirbúa stofuna að einhverju leyti fyrir fyrsta 

skóladaginn og ég naut þess í botn. Hefði einhver gengið fram hjá skólastofunni hefðu 

þeir séð mig alsæla svífandi á bleiku skýi.  

Í skólanum eru gólfmottur sem hver árgangur á og okkar mottur pössuðu svo 

sannarlega vel inn í litagleðina sem ég var að stæla eftir innblástursmyndinni sem ég 

fann á netinu (sjá mynd 1). Ég klippti út aðeins of marga fána og í staðinn fyrir að setja 

þá í endurvinnslu setti ég þá á nokkra skápa (sjá mynd 7). Stofan breyttist reglulega á 

þessu ári. Við vorum með listakrók um tíma, á veggnum vinstra megin við dyrnar má sjá 

verk eftir nemendur og fyrir neðan eru talnaspjöld sem ég keypti á ensku og þýddi yfir á 

íslensku. Ég bjó til spjöld frá núll upp í tuttugu.  

Stofurnar voru eins tilbúnar og þær gátu verið fyrir komandi skólaár og við 

teymisfélagarnir spenntar að taka á móti nemendum okkar.  

Að vera á fyrsta ári í grunnskóla er mjög spennandi og hver dagur er sigur. Þess 

vegna vildi ég búa til eitthvað sem nemendur gætu tekið þátt í, eins og að telja upp í 

100 daga hátíð. Á hverjum morgni þegar við töluðum við nemendur á mottunni og 

fórum yfir daginn, merktum við einn reit með stjörnulímmiða. Seinna þróaðist 

morgunspjallið í að við drógum einn umsjónarmann úr hverri stofu og 

mynd 7  Afgangs fánar á skáp 

umsjónarmaðurinn fékk að segja hvaða dagur væri, hvernig veðrið var ásamt að setja 

límmiða á 100 daga dagatalið okkar (sjá mynd 8).  

Fyrstu vikurnar í kennslu 

Fyrsta vikan í kennslu tók verulega á hvað varðar samskiptahæfileika og 

upplýsingamiðlun. Við höfðum gróflega undirbúið okkur fyrir fyrstu dagana. Við vildum 

hafa smá svigrúm svo við gætum kynnst nemendum okkar vel og áttað okkur á hvernig 

nemendahópurinn lærði og lék sér saman.  

Mikið svakalega fór margt allt öðruvísi heldur en ég hafði upphaflega 

hugsað mér. Það fór mikill tími hjá teyminu í að spjalla saman og fara yfir 

plan dagsins, breyta einhverju og fara yfir planið aftur og aftur. Hvaða hópur 

átti að fara hvert, hvernig best væri að hjálpa ákveðnum nemendum og 

svona má lengi telja. Það var stöðugt áreiti úr öllum áttum, allan daginn. 

Þegar skóladagurinn var búinn hjá nemendum vorum við allar gjörsamlega 

hauslausar og búnar á því eftir hvern einasta dag. Svona gekk þetta fyrstu 

vikuna. (Rannsóknardagbók, ágúst 2017) 

Þegar ég hugsa um þessa fyrstu viku í kennslu velti ég því fyrir mér hvers vegna við 

vorum allar svona búnar á því. Við vorum allar glærar til augnanna eftir hádegi. Þetta 

var allt svo nýtt fyrir okkur. Kristín hafði unnið í teymiskennslu áður en hún var samt 

vön að vera eini kennarinn í sinni stofu að kenna. Margrét var vön að vinna með einn 

nemanda í einu, stundum litla hópa í sérkennslu. Hún tók sína nemendur úr stofunni og 

vann á göngunum eða í sérkennslustofu. Hún var ekki vön að vinna í bekkjarstofunni 

mynd 8  100 daga hátíð talnaspjald 

með öðrum kennurum og vera í öllu fjörinu með hinum nemendunum. Ég var að takast 

á við umsjónarkennslu í fyrsta skipti og var að reyna að taka allt inn sem ég gat, hvert 

einasta smáatriði ásamt að fylgjast með hvernig Margrét og Kristín voru að gera hlutina 

til að læra af þeim. Við samkennararnir vorum að kynnast hver annarri betur ásamt 

nemendum okkar og þeir okkur. Við vorum allar að reyna að gera okkar besta og við 

vildum allar vera í öllu.  

Eftir hvern einasta dag fannst mér ég ekki hafa nægan tíma í undirbúning 

eða jafnvel til að melta daginn almennilega. Við hefðum þurft svona þrjá 

klukkutíma í spjall á hverjum einasta degi og þá er ég ekki að tala um fyrir 

skipulag kennslu eða neitt svoleiðis. Við þurftum að ræða okkar nemendur 

og hvernig dagurinn var búinn að ganga. Hverjir þurftu meiri aðstoð en 

aðrir, ef eitthvað kom upp á o.s.frv. Við fórum oft seint heim og við vorum 

gjörsamlega að keyra okkur út fyrstu vikurnar. (Rannsóknardagbók, 

september 2017) 

Við vildum gera okkar besta og passa upp á að við værum að skila okkar vinnu í 

teymiskennsluna. Við vildum allar vera með allt á hreinu í sambandi við nemendur, 

kennsluna og dagskipulagið eins og kemur fram í rýnihópsviðtalinu hér fyrir neðan. 

Ég: Við erum aðeins búnar að snerta inn á hvað okkur fannst ganga vel á 

fyrsta ári en hvernig fannst ykkur þegar við vorum að byrja? 

Kristín: Ringulreið. 

Við hlógum allar af því að rifja upp þennan tíma og ringulreið var fullkomin 

lýsing. 

Margrét: Já, og við vorum að vinna öll kvöld. 

Við hlógum meira. 

Ég: Já, eru þið til í að útskýra þetta ástand aðeins betur, svona ef þið hugsið 

til baka. 

Kristín: Já, maður vissi ekki hvar dótið sitt var, ég vissi ekki hvar ég átti að 

vera, hvert ég var að fara. Mér fannst þetta bara ringulreið í orðsins fyllstu 

merkingu. 

Margrét: Við vorum líka allar í öllu. 

Kristín: Þú veist, ef eitthvað gerðist þá vorum við allar komnar... 

Margrét: Við stukkum allar til. 

Kristín: Já, því við ætluðum allar að standa okkur og gera svo vel. 

Ég: Já, það var kannski málið. 

Meiri hlátur. (Rýnihópsviðtal, 24. júní 2019) 

Við áttuðum okkur á því að það var ekki gott að vera allar í öllu á sama tíma. Við vildum 

allar standa okkur en við brunnum út eftir fyrstu vikurnar. Við gátum ekki haldið svona 

áfram mikið lengur en kosturinn við okkar byrjun var að við kynntumst hver annarri vel 

á skömmum tíma. Við vorum með nokkur mismunandi sjónarhorn á nemendur sem við 

gátum ígrundað og tekið betri ákvörðun um hvar þeir voru staddir og hvað við ættum 

að gera í framhaldi af þessari vitneskju.  

Það tók verulega á og eftir hvern dag var ég andlega búin á því. Sem nýliði í kennslu 

var margt sem ég áttaði mig ekki á að ég þyrfti að gera, undirbúa, hugsa fyrirfram og 

margt sem ég hélt að skipti máli sem það síðan gerði ekki.  

Fyrstu vikurnar eru búnar að vera krefjandi. Ég er stöðugt með hugann á 

kennslunni, nemendum, hvað þarf að gera, hverjir þurfa hvað, samtölin 

með teyminu mínu og tíminn virðist gufa upp. Mér líður eins og það sé 

aldrei nægur tími til að ígrunda daginn eða undirbúa mig almennilega. Það 

fer mikil orka í stöðug samskipti allan daginn með nemendum, starfsfólki 

skólans og eftir kennslu með teymisfélögum mínum. Ég áttaði mig ekki á því 

hversu mikil orka fer í þessi samskipti eða hversu stóran hluta hann tekur í 

kennarastarfinu. Eftir fyrstu tvær vikurnar sofnaði ég einn föstudaginn kl. 

17:00 og vaknaði ekki fyrr en kl. 9:00 daginn eftir! Ég hef aldrei lent í þessu 

áður og vona að þetta álag eigi bara við fyrstu vikurnar og svo fari dagarnir 

að lagast. (Rannsóknardagbók, september 2017) 

Eins og færslan mín í dagbókinni sýnir þá var þetta krefjandi tími. Ég var engu að síður 

vongóð um að þetta væri aðeins tímabundið og að ég þyrfti bara tíma til að aðlagast. 

Grunnskólakennsla er starf sem er krefjandi á svo margvíslegan hátt. Það fór mikil orka í 

samskipti við bæði nemendur og samstarfsfólk og því enn mikilvægt að finna 

vinnuhætti og skipulag sem gætu létt okkur lífið.  

Kennsla og skipulag  

Að finna gott skipulag sem hentaði öllum í teyminu virtist mjög erfitt fyrir okkur fyrstu 

vikurnar í skólabyrjun sem nýju teymi. Við vorum að kynnast hver annarri en líka 

nemendum. Stofurnar voru samliggjandi og það var hægt að opna á milli þeirra til að 

mynda eitt stórt rými. Að öðru leyti voru þetta mjög hefðbundnar bekkjarstofur.  

Áður en skólinn byrjaði vorum við teymisfélagarnir búnar að tala saman um okkar 

starfskenningar, okkar gildi sem kennara og hvað viðhorf okkar til teymiskennslu og 

teymisvinnu væri. Við töluðum um hvernig við sáum veturinn og samstarfið fyrir okkur 

og vorum þannig búnar að móta að einhverju leyti hugmyndir um hvernig við ætluðum 

að skipuleggja nemendahópinn.  

Við áttum gott spjall saman um skipulag kennslu, hvað það er sem við erum 

að hugsa með hópaskiptingu og hvaða áherslur við ætlum að einblína á 

fyrstu vikurnar. Við viljum ekki að árgangurinn sé skiptur á milli okkar sem 

umsjónarbekkir. Frekar ætlum við að stokka upp hópinn reglulega og við 

ætlum allar að kenna þeim, stundum saman en að mestu í sitt hvorri 

stofunni. (Rannsóknardagbók, ágúst 2017) 

Við vildum að nemendur sæju okkur kennarana sem eina heild, eitt teymi, að við 

værum kennararnir þeirra allra og að þeir væru okkar nemendur. Einn árgangur, einn 

bekkur, þrír kennarar. Okkur fannst mikilvægt að nemendur fengju að kynnast okkur vel 

og eins að við fengjum að kynnast öllum nemendunum í árganginum vel. Við prófuðum 

okkur áfram með skipulag sem hentaði þessum markmiðum. 

Við erum búnar að reyna að finna eitthvað skipulag sem hentar öllum. Bæði 

fyrir okkur kennarana en líka fyrir nemendur. Við byrjuðum á því að skipta 

nemendahópnum í tvennt og festa þau í sitt hvorri stofunni. Við 

umsjónarkennararnir færðum okkur á milli stofanna vikulega til að byrja 

með. Við áttuðum okkur á því seinna að það væri ekki sniðugt fyrir okkur 

þar sem við áttum engan heimastað. Við þurftum oft að trufla kennslu hjá 

hinni með því að fara yfir í hennar stofu til að sækja kennslubók eða 

eitthvað annað sem við gleymdum. Þroskaþjálfinn er búin að vera aðallega 

öðrum megin þar sem er mesta þörfin fyrir hana. Við vorum komnar með 

hugmyndir hvernig við vildum hafa fyrstu vikurnar en núna erum við ekki 

alveg ákveðnar hvað hentar best fyrir nemendur eða okkur, hvernig við 

viljum hafa stofurnar en svona er þetta núna. (Rannsóknardagbók, ágúst 

2017)  

Það reyndist ekki vel að við kennararnir værum á flakki á milli stofanna. Við vorum 

búnar að skipta á milli okkar hillum til þess að geyma kennslugögnin. Ég var með mín 

gögn í einni stofunni og hinn umsjónarkennarinn með sín í hinni. Þroskaþjálfinn var á 

þessum tíma ekki með neina festu heldur í stofunum fyrir hennar kennslugögn og auka 

hjálpargögn. Þetta reyndist okkur mjög erfitt þar sem við vorum ekki alltaf með 

kennslugögnin okkar í réttri stofu. Annaðhvort af því við gleymdum að taka það með 

okkur yfir eða oftast af því við vorum kannski að kenna og okkur datt í hug að nota 

eitthvað annað, en þá var það ekki við hendina.  

Eftir nokkra daga af hlaupum á milli kennslustofa ákváðum við að þetta gengi ekki 

svona. Við vildum festa okkur við eina stofu og færa nemendur á tveggja vikna fresti á 

milli stofanna í staðinn fyrir okkur.  

Ég er svo fegin að við breyttum til og erum núna komnar í okkar eigin 

kennslustofu. Það er svo mikill munur að vera með allt sem þarf fyrir 

kennsluna við hendina og það er ekki þessi óróleiki og truflun að þurfa að 

sækja það í næstu stofu. Börnunum finnst gaman að mæta aðra hvora viku 

á morgnana og leita að sætinu sínu og sjá hverjir eru í hvaða stofu og hverjir 

eru saman. Þau eru að kynnast hvert öðru líka og þetta gefur þeim tækifæri 

að gera það. Þetta er að henta flestum eins og er. Auðvitað sáum við strax 

að fyrir nokkra einstaklinga gengur þetta ekki og erum við búnar að festa þá 

nemendur í sitt hvorri stofunni. Þeir sem eru með festu í einni stofu finna 

ekki fyrir því að þeir fara ekki yfir því það koma alltaf nýir bekkjarfélagar yfir 

til þeirra. (Rannsóknardagbók, september 2017) 

Ákvörðunin að festa okkur í sitt hvorri stofunni var ekki hugsuð sem lausn til framtíðar. 

Við vorum alltaf að ígrunda starfið, skipulagið og nemendur. Við hugsuðum á þessum 

tímapunkti að við þyrftum að skipta okkur svona í bili og sjá til hvernig það virkaði fyrir 

okkur öll. Ef við fundum að það þurfti að breyta þá gerðum við það. Við ræddum þetta 

á rýnihópsfundi og greindum þar hvað hafði ráðið ferðinni: 

Kristín: Við vorum svo uppfullar af því að við ætluðum að hafa þetta sem 

einn bekk og að við værum allar kennararnir ... en svo sáum við, með tvær 

stofur að þetta virkar ekkert rosalega vel að vera alltaf að skipta. 

Margrét: Já, einmitt. 

Kristín: Af því að svona litlir krakkar þurfa svo mikið öryggi og það er ekki 

gott að vera með of mikla breytingu. Þau voru í list- og verkgreinum og þau 

voru í íþróttahópum og svo vorum við að búa til einhverja hópa og við 

vorum að skipta stofunum og á tímabili var þetta orðið allt of mikið.  

Ég: Þetta var orðið of mikið og fyrir okkur líka. 

Kristín: Já, og þess vegna drógum við úr þessu því við náttúrulega reyndum 

alltaf að bregðast við. En þetta var eitthvað sem maður veit núna. Fyrsti 

bekkur þarf svona ró, alveg lágmark fram að jólum. 

Ég: Já, því þau eru að læra inn á skólann. (Rýnihópsviðtal, 24. júní 2019) 

Við höfðum greint ákveðinn þátt sem gekk ekki vel, brugðumst við með því að breyta 

skipulaginu og sáum að nýja fyrirkomulagið gekk betur. Það sem breyttist ekki út þetta 

skólaár var að þeir nemendur sem urðu fastir við eina stofu og einn kennara, urðu það 

út árið. Í rýnihópsviðtalinu ræddum við áfram um kosti og galla við breytingarnar og 

hvernig sumir nemendur þurftu öðruvísi viðbrögð, eins og að vera sjálfir alltaf kyrrir í 

sömu stofu. 

Við vorum með svo marga viðkvæma og krefjandi einstaklinga sem þoldu 

illa miklar breytingar. Þeim nemendum skiptum við á milli okkar og færðum 

þá ekki á milli stofanna eins og hina nemendurna. (Rýnihópsviðtal, 24. júní 

2019) 

Það kom í ljós að þeir nemendur sem fóru ekki á milli stofanna og voru með fastan sess 

voru mjög sáttir með það. Þeir voru mun rólegri þegar við tókum þessa ákvörðun. Ef 

þeir hefðu viljað færa sig á milli og létu vita hefði það ekki verið neitt mál, en svo var 

ekki. Það staðfesti fyrir okkur að við tókum rétta ákvörðun. Sumir þurftu festu. Einnig 

færðum við Kristín okkur ekki á milli aftur heldur vorum við áfram með okkar eigin 

stofu. Þegar við hugsuðum til baka töluðum við um að kannski hefðum við átt að skipta 

bekknum og við hefðum frekar átt að færa okkur á milli, en samkvæmt dagbókinni 

minni á fyrstu vikunum vorum við í ringulreið af því okkur vantaði fastan stað fyrir 

kennslugögnin. Það staðfestist samt sem áður í rýnihópsviðtalinu við teymið þar sem 

ég, Kristín og Margrét ræddum um hvort betra hefði verið að halda því að við 

kennararnir færðum okkur á milli stofanna. 

Þó svo að við þyrftum stað fyrir gögnin okkar og ákváðum að festa okkur við 

sitt hvora stofuna sáum við eftir á að það fór ekki vel í marga nemendur. Við 

héldum að við værum að hugsa út frá öllum en sáum betur eftir á að þessi 

hópaskipting var ekki að henta nemendum. (Rýnihópsviðtal, 24. júní 2019) 

Eftir á að hyggja hefðum við haft annað skipulag á hópaskiptingunni. Við vorum með 

tvær stofur og við vorum að reyna að hafa bekkinn sem einn bekk. Við vildum ekki 

skipta honum í tvo umsjónarhópa af því við vorum þrjár sem komum að bekknum og 

við vildum vera eitt teymi, einn bekkur. Með tvær stofur var það erfitt. En á öðru ári 

urðum við öll saman í einni stofu og þá var gott að krakkarnir sáu sig ekki sem tveir 

umsjónarbekkir.  

Ég kenndi í stofunni minni og Kristín og Margrét í hinni. Margrét kenndi minni 

hópum og einstaklingskennslu í einu horninu. Með þessari skiptingu fékk ég að spreyta 

mig áfram í kennslu án þess að hafa öryggisnet eins og samkennara mér við hlið. Ég 

varð að stíga áfram ein og gerði það en ekki án smá erfiðleika. 

Fyrstu vikurnar fór ég margsinnis yfir daginn og efnið sem ég var að kenna. 

Ég gat eytt svo miklum tíma í smáatriði eins og raddbeitingu og 

líkamstjáningu. Ég hugsaði mikið út í hvar nemendur sátu, hverjir gátu verið 

á sama borði og hverjir ekki. Það er lok október og ég er enn að þessu. 

(Rannsóknardagbók, október 2017)  

Ég hafði enga tilfinningu fyrir starfinu og öllu sem fólst í því, að ég eyddi miklum tíma í 

skipulag innan stofunnar og hvernig ég kæmi fyrir sem kennari.  

Ég veit að það fór væntanlega margt algjörlega fram hjá mér þegar tíminn byrjaði en 

smám saman var ég farin að ná yfirsýn yfir bekkinn og þarfir hvers og eins. Mesta 

áskorunin þegar tímarnir byrjuðu var þetta stöðuga áreiti frá nemendum. Stundum 

fannst mér það koma úr öllum áttum. Ég nota orðið áreiti en það er meint á léttum 

nótum.  

Ég þarf að skoða betur hvernig ég get aðstoðað alla án þess að vera á 

hlaupum á milli nemenda. Þau geta verið óþolinmóð og upplifað að þau séu 

alltaf að bíða. Ég þarf að finna aðra leið. Ég veit að ég get vandað betur 

hvernig ég kem upplýsingum til skila og ekki segja of mikið í einu. 

(Rannsóknardagbók, september 2017) 

Nemendur mínir þurftu svör við spurningum og hjálp við verkefni sín á meðan aðrir 

urðu að fara á klósettið sem varð til þess að fleirum varð mál. Á augnabliki var 

vinnutíminn farinn úr rólegheitum yfir í að flestir voru komnir úr sætunum sínum. Það 

tók smá tíma að venjast þessu og að finna góðar lausnir til þess að kennslustundirnar 

gengju smurt og ég gæti aðstoðað alla. Þetta var bara spurning um aga og reglur innan 

skólastofunnar og að nemendur mínir vissu hvað ég ætlaðist til af þeim.  

Það hentar betur að skipta verkefninu í nokkur skref og segja eitt til tvö 

skref í einu. Ég hef skipt skrefum á stöðvar og það virðist hjálpa mikið. 

Nemendur læra með því að sjá hvað sessunauturinn er að gera og 

spurningaflóðið verður ekki eins mikið. Ef ég er að hjálpa öðrum nemanda 

og kemst ekki strax, hef ég fengið hjálpara. Hjálparar eru nemendur sem eru 

búnir með verkefnið eða sem ég veit að náðu þessu skrefi sem hinn 

nemandinn er ekki að ná. Þetta hefur virkað. (Rannsóknardagbók, október 

2017) 

Það er eitt svo dýrmætt í námssamfélagi bekkjarins sem ég minnist á í 

dagbókarfærslunni minni hér að ofan. Það er þegar nemendur hjálpa hver öðrum beint 

eða óbeint og læra með því að fylgjast með hinum. Það er mikilvægt að nemendurnir 

sjálfir styðji hver annan og þegar ég áttaði mig á því náðum við góðum vinnufrið og 

nemendurnir unnu betur.  

Ég lagði mikið upp úr því að útskýra vel hvað þau áttu að gera svo þau gætu farið 

örugg af stað með verkefnið sitt. Það munaði því að minnka verkefnið eða skipta því í 

minni verkefni. Einnig notuðum við sýnishorn af flestu sem þau áttu að gera. Þetta er 

kennsluaðferð sem Kristín hefur alltaf gert og ég fór að tileinka mér eftir henni.  

Ég átti samtal við Kristínu í dag sem fékk mig til að hlæja að sjálfri mér. Ég 

gerði grín að því að ég ætti ekki að vera að kenna 1. bekk heldur 3. og 4. 

bekk miðað við kennsluhugmyndirnar að verkefnunum sem ég kom með. 

Við vorum að hugstorma verkefni fyrir eina bók sem við ætlum að taka í 

byrjendalæsi og þær hugmyndir sem ég kom með slógu ekki í gegn hjá 

samkennaranum. Hún var rosalega varkár þegar hún heyrði mínar 

hugmyndir og spurði spurninga áður en hún sagði sína skoðun. Greyið 

konan. Það getur verið erfitt að vera með nýliða með sér. Við hlógum eftir á. 

(Rannsóknardagbók, nóvember 2017) 

Tilfinning mín fyrir því hvað börn í fyrsta bekk gátu gert var ekki alveg nógu mótuð. Oft 

var ég með hugmyndir sem ég ræddi við Kristínu og Margréti og oftar en ekki þurfti ég 

að aðlaga þær á einfaldari hátt. Útfærslur mínar voru aðeins of flóknar en ég lærði að 

brjóta flest niður í skref og stundum þurfti að skipta verkefninu í fleiri kennslustundir. 

Þetta varð þó eðlilegt og að lokum komu þessi minni verkefni saman í eitt stórt sem 

nemendur settu upp á vegg inn í stofunni okkar eða frammi á ganginum (sjá mynd 9).  



58 

 

Mynd 9   Samsett myndverk eftir nemendur 

Ljósmyndir af nemendum eru faldar undir brosköllum sem ég setti yfir andlit þeirra til að 
tryggja persónuvernd 

Við gerðum okkar besta með hreyfingu fyrir nemendur okkar. Við vorum ekki með 

hana fasta í vikuskipulaginu á ákveðnum dögum en við gerðum t.d. hringekju þar sem 

ein stöð var útivera/göngutúr/útikennsla eða með hreyfispil á göngunum. Við fórum oft 

í göngutúra og skoðuðum umhverfið. Við æfðum okkur t.d. í stærðfræði með því að 

finna mynstur í náttúrunni, að telja, skrifa í sandinn o.fl. Nemendur komu með það sem 

þeir fundu upp í stofu og við skoðuðum það næstu daga í stöðvavinnu (sjá myndir 10, 

11 og 12).  

mynd 10  Mynstur úr berjum  

mynd 11  Mynstur úr könglum og laufblöðum 

 

Mynd 12  Mynstur úr könglum, laufblöðum og berjum 

Á föstudögum héldum við upp á lok vikunnar með nemendum með því að hafa 

valtíma í lok dagsins. Nemendur sögðu okkur hvað þá langaði að gera, við skráðum það 

á töfluna og þeir völdu sér svæði. Það sem var vinsælt var að leira, legó, lita og leika 

með „kallana“ (safn af dýrum og ýmsum gerðum af plastköllum).  

Á afmælisdögum nemenda var ein hefð sem Kristín kom með inn í bekkinn okkar að 

vera með afmælistertu. Þetta var gömul Macintoshdolla sem hún málaði og skreytti 

eins og köku. Stytta af engli var límd á lokið og hann hélt á sprittkerti. Inni í dollunni 

geymdi hún kveikjara og litla miða. Kristín breytti tölunni eftir hvaða árgangi hún kenndi 

hverju sinni. Þegar nemendur áttu afmæli sátu allir í hring á mottunni. Við kveiktum á 

kertinu og sungum afmælissönginn. Afmælisbarnið blés á kertið og óskaði sér einhvers. 

Síðan fórum við í hvísluleik. Afmælisbarnið ákvað orð og hvíslaði því að nemandanum 

sem sat við hliðina á því. Orðið var hvíslað frá eyra til eyra þar til það kom að síðasta 

nemandanum sem sagði það upphátt. Markmið okkar var alltaf að orðið færi hringinn 

óbreytt. Mesta spennan var að fá að sitja við hliðina á afmælisbarninu til að vera 

síðastur og fá að segja orðið upphátt. Þess vegna var hún með miða inni í dollunni og 

skrifaði hverjir voru búnir að fá þennan heiður. 

Hefðir í skólastofunni mótuðust á fyrstu vikunum. Sumar hefðir kom Kristín með frá 

fyrri reynslu og aðrar mótuðum við saman. Við sáum að það skipti nemendur máli að 

þeir vissu fyrirfram hvernig sumir hlutir og dagar væru. Eins að þau fyndu að þau skiptu 

máli. Við notuðum morgunspjall daglega til að heilsa öllum og taka stöðuna fyrir daginn. 

Afmælisdollan, söngur og leikur var til að halda upp á þeirra dag. Val á föstudögum var 

gulrót fyrir vel heppnaða viku. Við fundum alltaf einhverja ástæðu til þess að halda upp 

á það með vali og nemendur fóru út í helgina á jákvæðum nótum. 

Mynd 13  Afmælis„tertan“ 

Skóli margbreytileikans og teymiskennsla 

Nemendahópurinn okkar var mjög fjölbreyttur. Sumir nemendur áttu auðvelt með að 

læra og fara eftir fyrirmælum. Aðrir þurftu mikla einstaklingskennslu og leiðsögn, á 

meðan nokkrir áttu mjög erfitt með hegðun eða voru með einhvers konar 

félagshömlun. Við vorum með breiðan þroska og getuskala en alveg hreint frábæra 

einstaklinga. Ég lærði ótal margt af nemendum mínum og svo margt um hvað þarf til að 

verða góður kennari. 

Það fyrsta sem var gert til að mæta þörfum nemendanna var mönnun starfsfólks 

skólans. Við vorum tveir umsjónarkennarar, einn þroskaþjálfi og tveir stuðningsfulltrúar 

sem sáu um 1. bekk sem í voru 22 nemendur þennan vetur. Það er vanalega ekki svona 

vel mannað og við fengum að heyra það frá öðrum kennurum að þeim fannst umönnun 

ótrúleg miðað við fjölda nemenda.  

Fólk verður almennt mjög hissa þegar það leggur saman fjölda nemenda, 

kennara og stuðningsfulltrúa hjá okkur. Oft vill svo til að fólk verður frekar 

pirrað og fer að bera saman þeirra stöðu og aðstoð inn í bekk miðað við 

fjölda nemenda. Það er orðið þannig að við reynum að forðast þetta 

umræðuefni því það er margt sem spilar inn í þessa ákvörðun stjórnenda en 

ekki getum við rætt persónulegar upplýsingar um nemendur við Palla og Jón 

inn á kaffistofu eða á haustþingi kennara. (Rannsóknardagbók, október 

2017)  

Fjöldi nemenda segir okkur ekki mikið meira en bara það, fjölda. Miðað við þær 

upplýsingar sem við fengum frá leikskólunum og foreldrum var þetta lítill en öflugur 

hópur barna sem þurfti góðan stuðning í upphafi skólagöngu sinnar. Hugmyndin var 

síðan að létta á umönnun eftir þörfum þannig að með hverju ári yrðu nemendur 

sjálfstæðari og búnir að ná ákveðnum markmiðum til þess að hægt væri að minnka 

fjölda starfsmanna í bekknum. 

Annað sem við gerðum var að huga vel að kennsluaðferðum sem hentuðu 

fjölbreyttum nemendahóp. Við notuðum stöðvavinnu mikið og pössuðum að hafa 

tímann stuttan á hverri stöð, ekki meira en 15-20 mín. Í stöðvavinnunni vorum við með 

verkefni sem reyndu á mismunandi þætti þannig að nemendur voru t.d. ekki að skrifa 

mikið á fyrstu stöð og aftur á þriðju. Ein stöð var alltaf sjálfstæðari og hugsuð sem 

hvíldarstöð. Þá var t.d. mikið notaður leir eða perlur en þau fengu skilaboð að gera 

eitthvað ákveðið á þeirri stöð. Fyrst átti t.d. að leira nafnið sitt og svo mátti leika við 

leirinn. Ein stöð var yfirleitt kennarastýrð og þar vorum við að leggja inn ákveðið efni og 

verkefni í kjölfarið. Við notuðum hringekju með allan hópinn fyrstu mánuðina. Það kom 

fljótt í ljós að það varð meiri óreiða og vanlíðan hjá sumum nemendum. Kostirnir voru 

ekki nógu margir til að halda áfram að reyna með hringekju svo við drógum úr því 

smám saman yfir skólaárið. Útikennsla fannst okkur mjög spennandi í upphafi en 

náðum ekki að framkvæma hana eins oft og við vildum. Við notuðum útikennslu að 

mestu um haustið og þegar það fór að vora en það datt niður yfir veturinn þegar veðrið 

var sem verst. Við ræddum útikennsluna saman í rýnihópsviðtalinu og vorum sammála 

um að við hefðum átt að setja fastan tíma í vikuskipulagið sem tilheyrði útikennslu. 

Þannig færum við út vikulega allt skólaárið nema ef veðrið væri gríðarlega vont. Við 

fórum oft með minni hóp út í göngu, leiki eða til að gera ákveðið verkefni. Þetta var 

valkvæð stöð og þeir sem vildu gátu farið með. Þannig náðu nemendur með mikla 

hreyfiþörf að losa orku.  

Við kenndum í litlum hópum. Fyrst fórum við yfir nýtt efni með öllum í formi 

umræðu og spurninga á mottunni en síðan í minni hópum á stöðvum. Þannig fengu 

nemendur sem náðu ekki nægilega vel efnisinnihaldinu annað tækifæri.  

Einn kennarinn kynnti sig fyrir okkur. Hún kenndi 1. bekk í fyrra með öðrum 

kennara og sá bekkur var víst mjög fjölbreyttur. Börnin voru hreinlega ekki 

tilbúin fyrir skóla. Það var víst mikil mannekla síðasta árið þeirra í leikskóla 

og mörg þeirra vissu ekki stafi og fleira. Hún sagði að þau hefðu ekki getað 

setið kyrr til að vinna við borðin þannig að þær bjuggu til mikið af 

námsefninu svo það væri meira eins og leikur. Þetta leit út eins og pokafjör 

hjá okkur og frekar svipað við það sem við erum nú þegar að gera. 

(Rannsóknardagbók, desember 2017) 

Við fórum í heimsókn í annan skóla og fengum að kynna okkur skólastarfið og 

kennsluhætti þeirra. Okkur fannst frábært að komast í annað umhverfi og fá ferskar 

hugmyndir. Það kom okkur skemmtilega á óvart að margt sem við vorum að gera með 

okkar hóp var verið að gera með einum árgangi árinu áður, sem endurspeglaði okkar 

hóp að einhverju leyti. Ég á alltaf eftir að muna eftir einu dæmi þar sem ég náði góðri 

tengingu við nemanda sem mér gekk illa að ná til. 

Það er einn nemandi sem ég var ekki að ná til. Sama hvað ég reyndi var 

ekkert að virka. Alltaf þegar hann átti að lesa fyrir mig fór hann að söngla 

eitthvað lag eða leika sér að höndunum. Hann leit aldrei framan í mig og 

ekki heldur á bókina og það gat tekið svo langan tíma að fá hann til að lesa í 

lestrarbókinni. Einn daginn fór ég með hann fram á gang í sófann og bað 

stuðningsfulltrúann að fylgjast með inn í stofu. Ég byrjaði að tala um 

myndina á bolnum hans. Hann fór að segja mér allt um þessa ofurhetju og 

sönglaði eitthvað lag sem ég kannaðist við og kláraði sönginn með honum. 

Hann hló, ég hló og það sem meira var, hann leit í augun á mér. Ég spurði 

hann út í söguna í bókinni og bað hann um að lesa. Sem. Hann. Gerði!  

(Rannsóknardagbók, október 2017) 

Þarna náði ég að mynda tengsl við nemandann með því að leita í það sem honum var 

mikilvægt. Tengslamyndun fannst mér vera lykillinn í skólastarfinu og það sem skiptir 

mestu máli í kennslunni. Ef þú ert ekki búin að mynda tengsl við nemendur getur verið 

rosalega erfitt að ná vinnufrið í bekknum eða koma verkefnum til skila o.s.frv. Þegar 

unnið er á yngsta stigi í grunnskóla kemur fljótt í ljós að meirihlutinn af þínum tíma yfir 

daginn fer í samskipti við nemendur og aðra starfsmenn skólans. Börnin lenda í 

útistöðum eða verða sár í frímínútum og svona má lengi telja og þú sem 

umsjónarkennarinn ert kletturinn þeirra. Þau koma til þín til að leysa mál eða ef 

eitthvað kemur upp á. Stundum koma þau þó ekki til þín og þá er mikilvægt að þekkja 

nemendur sína það vel að geta lesið í hegðun þeirra og hjálpað þeim. Vellíðan í stofunni 

er svo mikið meira en huggulegt umhverfi.  

Samskipti við foreldra 

Ein mesta áskorunin fyrir mig á fyrsta ári voru samskiptin við foreldrana. Til að byrja 

með var það einungis vegna feimni af minni hálfu, óöryggi með talað og skrifað mál hjá 

mér á íslensku og hræðslan að vera ekki með svör við spurningum foreldra. Þegar 

veturinn fór að líða var ýmislegt sem kom upp á hjá nemendum sem varð til þess að 

samskipti mín við foreldrana urðu meiri en fyrstu vikur nemandans í skóla og aðlögun á 

því. Flóknari mál um hegðun, samskipti, námsörðugleika og þess háttar komu til 

sögunnar og getur verið mjög erfitt að heyra um þau sem foreldri og vandasamt að 

segja frá sem kennari.  

Við notuðum tölvupósta (föstudagspósta) að mestu yfir skólaárið til að hafa 

samband við foreldra og upplýsa þá um skólastarfið. Við hringdum þó frekar heim ef 

eitthvað kom upp á eða ef um viðkvæmt mál var að ræða. Það er auðvelt að misskilja 

texta í tölvupóstum og oft fannst mér betra að spjalla við foreldrana frekar í síma eða í 

eigin persónu. Við vorum einnig með myndasíðu á Facebook sem allir foreldrar 

samþykktu í upphafi skólaárs. Okkur þótti skemmtilegt að deila myndum úr 

skólastarfinu á þeim miðli. Í 1. bekk vorum við með þrjú foreldraviðtöl. Eitt um haustið, 

annað eftir áramót og þriðja í maí. Með þroskaþjálfa í teyminu gátum við unnið mjög 

náið með foreldrum til að ná ákveðnum markmiðum hjá nemanda. Í þeim tilfellum 

skrifaði Margrét reglulega til foreldra til að upplýsa þá um daginn/vikuna. Þetta voru 

helstu leiðir sem við notuðum í samskiptum við foreldra. 

Börn sem eiga erfitt með samskipti 

Foreldrasamskiptin gengu að mestu vel þetta skólaár og þau fáu mál sem komu upp 

náðum við að vinna úr eins best og við áttum tök á. Skólastofan á að vera öruggur 

staður yfir daginn þar sem nemendur vita hvað er ætlast til af þeim og þekkja 

umhverfið vel. Fyrir fyrstu bekkinga skiptir þetta miklu máli. Hvað er síðan hægt að gera 

ef skólastofan hættir að vera örugg fyrir nemendur og kennara vegna annarra nemenda 

sem raska starfinu með hegðun sinni? Samskiptin hjá sumum nemendum voru óeðlileg 

milli jafnaldra og oft urðu aðrir nemendur og kennarar fyrir líkamlegu og/eða andlegu 

ofbeldi. Þessir nemendur lásu ekki rétt í aðstæður og voru félagslega slakir. Þeir áttu 

erfitt með skap sitt og líðan þeirra stjórnaði mikið hvernig dagurinn væri í 

skólastofunum.  

Okkar aðgangur að Margréti þroskaþjálfa hjálpaði mikið og eins höfðum við aðgang 

að öðrum sérfræðingum eins og sálfræðingum og atferlisfræðingi sem kom á öðru ári 

inn í málin. Við mynduðum stórt teymi í kringum þessa nemendur og þeir sem voru í 

teyminu voru við Kristín og Margrét þroskaþjálfi, sálfræðingur barnanna, foreldrar og 

deildarstjóri sérkennslu. Fundað var reglulega yfir skólaárið þar sem farið var yfir stöðu 

nemendanna og ný áætlun/markmið voru gerð eftir þörfum.  

Á fundinum skráðum við hjá okkur alls konar ráðleggingar til að hjálpa 

nemendunum yfir daginn. Þessar ráðleggingar voru fjölbreyttar til að bæta 

hegðun, líðan, námsáhuga, félagslega hömlun og fleira. Við ræddum t.d. um 

að hafa eyrnahlífar, nota viðvörunarspjöld (hringi, tvo gula og einn rauðan), 

fá að bjóða öðrum nemendum í borðspil eftir vel unnið verkefni o.s.frv. 

(Rannsóknardagbók, mars 2017). 

Nemendur í bekknum voru mjög umburðarlyndir gagnvart þeim nemendum sem áttu 

erfitt með sig en við sáum að sumum þeirra leið mjög illa þegar hinir voru að missa 

stjórn á sér eða leið sjálfum illa. Við unnum mikið með þeim til að styrkja þá félagslega.  

Margrét vinnur mikið með nemendum og þegar vel gengur er hún alltaf 

með einhvers konar gulrót fyrir þá. Þeir nemendur elska að spila og fá t.d. 

að bjóða einum bekkjarfélaga að spila með sér þegar vel gengur. Þeim finnst 

þetta skemmtilegt og á sama tíma erum við að styrkja vinskap þeirra með 

öðrum nemendum. (Rannsóknardagbók, mars 2017) 

Margrét hjálpaði þeim að finna réttar leiðir til að spyrja hvort þeir mættu vera með í 

leik, því þeir fóru stundum klaufalega að því.  

Þegar nemendur eru með ýmis vandamál, sem kennarar og aðrir sérfræðingar þurfa 

að koma að til að styðja foreldrana og barnið, geta sprottið fram alls konar tilfinningar. 

Það getur verið erfitt fyrir foreldra að heyra hvernig gengur hjá barninu sínu og 

sérstaklega ef það er neikvæð hegðun eða líðan. Í sumum tilfellum urðu samskiptin við 

foreldra mjög erfið og í þeim tilvikum varð mun meiri áskorun að vinna með þeim. Í 

rýnihópsviðtali kom fram að við höfðum verið með mjög erfið mál og „við höfðum 

stundum þurft að segja bara stopp, þetta er ekki okkar verkahringur“ (rýnihópsviðtal, 

júní 2019). Í viðtalinu áttuðum við okkur á að okkur hafði langað til að vera með bestu 

samskiptin við foreldrana og sigra heiminn með þennan hóp en við vorum komnar að 

því að gefast upp.  

Kristín: En við börðumst áfram. Og það sem hjálpaði var að við vorum allar í 

þessu. 

Margrét: Já, og við fengum líka svo góðan stuðning frá stjórnendum og 

öðrum sérfræðingum.  

Ég: En hefðum við gert þetta eins ef við værum ekki í teymi?  

Kristín: Ég hef sagt ykkur að ég hef alveg upplifað það að vera ein og lenda í 

erfiðleikum og þá er maður svo einn og það er ofboðslega erfitt. 

Ég: Já. 

Kristín: Að vera í teymi er bara svo miklu jákvæðara. (Rýnihópsviðtal, 24. 

júní 2019) 

Þarna staðfestist hvað það var mikill styrkur í að vinna í teymi, sérstaklega þegar 

erfið mál koma upp og reyna á kennarann. Eins hvað stuðningur stjórnenda við 

kennara er mikilvægur og að hafa aðgang að sérfræðingum. 

4.2 Annað ár í kennslu 

Á öðru ári í teymiskennslu breyttist umhverfi okkar en teymið hélst óbreytt að mestu 

leyti. Starfshlutfall Margrétar lækkaði aðeins hjá okkur en hún var með sína aðstöðu 

inni í okkar stofu. Við vorum ekki með tvo stuðningsfulltrúa heldur einn og við Kristín 

vorum áfram með umsjón með sama nemendahópnum. Það voru miklar framkvæmdir í 

skólanum á þessum tíma og allir urðu að þjappa sér saman. Við höfðum ekki lengur 

aðgang að einni álmu af skólabyggingunni svo það voru verulegar breytingar á skipulagi 

skólans. Þessar breytingar höfðu áhrif á hvernig við kenndum þetta skólaár í 

samanburði við árið áður.  

Skólastofan 

Fyrsta breytingin þetta skólaár var bekkjarstofan. Við kenndum í sitt hvorri stofunni árið 

áður en áttum að kenna í einni stofu þetta skólaár. Við vorum allar ögn efins um þessa 

breytingu en á sama tíma ákveðnar að láta það ganga upp, hugsa í lausnum og vera 

jákvæðar.  

Ég var að tala við Kristínu í dag um skólastofuna og hvernig allt starfsfólk 

skólans er komið í þrengri rými og eru jafnvel að fá stofur í öðrum 

byggingum bæjarins. Við töluðum saman um hvernig það verður hjá okkur. 

Kristín sagði: Við verðum að hugsa í lausnum og láta þetta ganga upp. Ég vil 

helst hugsa um það jákvæða í stöðinni, sérstaklega þegar það er ekkert sem 

er hægt að gera hvort sem er. Kristín hugsar nákvæmlega eins og ég fékk þá 

staðfestingu aftur í dag með þessum orðum. Það er svo gott að vinna með 

fólki sem horfir fram á við. (Rannsóknardagbók, ágúst 2018) 

Mynd 14  Skólastofan seinna árið 

Skólastofan okkar seinna árið var ferköntuð og minni heldur en önnur stofan okkar 

árinu áður. Hún var með kjallaragluggum efst á útveggnum sem gerði hana frekar 

dimma. Það voru einar dyr inn í stofuna og einn vaskur, hillur, neðri skápar með 

borðplötu meðfram einum vegg og tafla á þriðja veggnum. Á fjórða veggnum var ekki 

neitt en við settum skápa á hjólum upp við hann og settum hann í kennslugögn o.fl. Ég 

keypti borða til að ramma töfluna þetta skólaár og við uppfærðum bekkjarsáttmálann 

okkar. Afmælissúluritið frá 1. bekk var endurnýtt og fánalengjurnar hjálpuðu til við að 

gera stofuna aðeins hlýlegri áður en skólinn hófst og verkefni nemenda færu upp á 

vegg. Við gerðum okkar besta að gera stofuna hlýlega en það sem reyndist erfiðast var 

að raða upp í stofuna þannig að það væri hægt að ganga um hana. 

Í stofunni vorum við tveir kennarar, þroskaþjálfi, stuðningsfulltrúi og 21 nemandi. 

Þrátt fyrir að hafa enga tilfinningu árinu áður varðandi kennslurými almennt var ég 

orðin góðu vön eftir gömlu stofurnar okkar. Strax var ég komin með ákveðinn 

mælikvarða af stærð kennslustofu sem mér fannst æskilegust eftir fyrsta veturinn. Þrátt 

fyrir þrengsl náðum við að koma öllum fyrir og stofan varð mjög notaleg. Við Kristín 

komum báðum kennaraborðunum okkar fyrir á móti hvor annarri í einu horninu. 

Margrét var með aðstöðu í öðru horni þar sem við vorum með innbyggða skápa og 

Mynd 15  Skipulag og uppröðun í stofunni seinna árið 

hillur. Það hentaði vel fyrir öll gögnin sem hún notaði í kennslu og þar var hún með 

aðstöðu fyrir nemendur til að sitja hjá henni í einstaklingskennslu eða í litlum hópum. 

Við vorum einnig með tölvusvæði sem nemendur notuðu mikið í upplýsingaleit eða 

stöðvavinnu. Þrátt fyrir að vera í smærri stofu náðum við að koma ótrúlega mörgu fyrir 

og við létum það ganga upp með smá þrjósku, skapandi hugsun og jákvæðni.  

Við erum búnar að færa nemendaborðin mikið til í vetur en í hvert skipti 

erum við sáttari með uppröðunina. Það eru ekki margir möguleikar með 

borðin en í dag er mjög gott flæði í stofunni. Öllum borðum er raðað upp í L- 

form þannig að það er létt að renna kennarastól upp að borðinu og aðstoða 

nemendur í minni hópum. Margrét er með L-form á sínu borði líka og kemur 

fjórum nemendum að borðinu, en hún er oftast með þrjá. Þessi uppröðun 

er að henta okkur vel. (Rannsóknardagbók, febrúar 2019) 

Við leituðumst þannig við að aðlaga rýmið og skipulagið innan stofunnar að 

námsþörfum nemendanna og því hvernig við gátum best skipulagt kennsluna. 

Við vorum með annað rými fyrir kennslu sem var ská á móti aðalstofunni. Það rými 

var mjótt og langt með glugga sem sneri að leikvellinum. Við notuðum þessa litlu stofu 

mikið til að létta aðeins á aðalstofunni. Við fórum með minni hópa þangað fyrir t.d. 

innlagnir, til að leysa mál, sem leikstöð eða sem vinnuherbergi í stöðvavinnu.  

Upphaflega vorum við efins um að skólastofan gæti rúmað okkur þægilega. Við vorum 

ekki vissar hvernig þrengslin færu með samstarf okkar eða hvernig væri best að kenna 

þennan vetur. Þrátt fyrir þrengsl, teymið sameinað í eina skólastofu með einn árgang í 

sömu stofu, náðum við að gera gott úr ástandinu og þegar ég hugsa til baka sakna ég 

þessarar stofu. Við vorum með góða vinnuaðstöðu fyrir undirbúning eftir kennslu þar 

sem við vorum með allt til alls og gátum allar þrjár spjallað saman. Við náðum að 

afmarka hvað okkur fannst nauðsynlegt í kennslu og búa til pláss fyrir það eins og 

tölvukrók, mottu fyrir morgunspjall og hópaborð fyrir stöðvavinnu.  

Kennsla og skipulag 

Á öðru ári breyttist heilmikið fyrir okkur hvað varðar kennslu, kennslurými, skipulag og 

hvernig við unnum sem teymi. Á fyrsta ári vorum við aðallega að kenna í sitt hvoru lagi 

en á öðru ári kenndum við saman í sömu stofunni.  

Skólaárið byrjar vel. Við erum að ná að skipuleggja okkur vel saman og að 

mínu mati betur en við gerðum á þessum tíma í fyrra. Við þekkjumst allar 

betur en á fyrsta ári og við vitum einnig hvaða kennsluaðferðir virka fyrir 

þennan hóp. (Rannsóknardagbók, ágúst 2017) 

Við reyndum að koma til móts við nemendur með því að hafa verkefnin lifandi og 

fjölbreytt. Eitt verkefnið okkar var unnið út frá byrjendalæsi úr bókinni Litla lirfan ljóta.  

Við fórum í göngutúr við fjöruna við íþróttahúsið í dag að leita að sléttum 

hringlóttum steinum til að mála sem maríuhænur. Við erum að lesa bókina 

Litla lirfan ljóta og sú bók er svo skemmtileg. Boðskapurinn er svo fallegur 

og þetta er fyrsta bókin þar sem börnin sitja alveg dolfallin. Við erum að 

mála maríuhænur, föndra brotabók um lífsferlið hjá lirfum, við horfðum á 

mynd um þetta ferli og í framhaldi förum við að skoða köngulær. 

(Rannsóknardagbók, september 2017) 

Í þessu verkefni náðist að gefa börnunum tækifæri til að hreyfa sig úti, njóta náttúru og 

meta hana sem hráefni í skapandi vinnu. Þau tjáðu sig á listrænan hátt í úrvinnslunni og 

lærðu töluverða nátttúrufræði. Auk þess voru þau öll virk og það náðist að gefa hverju 

þeirra möguleika til að vinna á sinn hátt.  

Samanborið við aðstæður í 1. bekk í fyrra er hversu auðvelt skipulagið er 

þegar við erum í sömu stofu. Nú er aðeins eitt dagskipulag á töflunni og við 

skiptumst á að setja það upp. Ef ein klikkar á einhverju, lagar hin það og 

öfugt, t.d. dagskipulagið var komið upp á töflu fyrir daginn en Kristín 

gleymdi að breyta dagsetningunni. Ég hef gleymt þessu líka. En ég tók eftir 

þessu þegar ég mætti um morguninn og lagaði það. Þetta er ekkert 

merkilegt en það er aðeins eitt smávegis dæmi um kosti þess að vera í 

teymi. (Rannsóknardagbók, október 2017) 

Við Kristín deildum ábyrgðinni á námsefninu, dagsverkefnum og kennslu. Við 

skiptumst á með innlagnir og við kenndum öll fög. Við undirbjuggum okkur saman fyrir 

hvert fag og skiptum verkefnum á milli okkar tengdum því. Við ákváðum aldrei hver átti 

að taka innlögnina næsta morgun. Þetta fannst mér óþægilegt til að byrja með.  

Það kom ýmislegt í ljós á þessum stutta fundi með Ingvari. Eitt var að við 

Kristín erum ekki með það fast niður hver tekur ákveðna tíma á ákveðnum 

dögum. Við höfum aldrei rætt það en ég hef hugsað út í það hvort við 

ættum ekki að gera það. Í eðli mínu langar mig að skrifa það niður og þá veit 

ég nákvæmlega hvar ég á að vera hvenær. En Kristín sagðist viljandi ekki 

hafa minnst á þetta því hún telur það vera bara gott fyrir okkur að festa 

tímana ekki of nákvæmt. (Rannsóknardagbók, október 2017) 

Að einhverju leyti var þetta skipulag bilun. Auðvitað hefði verið skynsamlegra að skipta 

fögum á milli okkar og þannig spara tíma í undirbúning og vera þannig sérfræðingar í 

okkar námsefni. En að öðru leyti bjargaði þetta okkur nokkrum sinnum þegar önnur 

okkar var frá vinnu. Við Kristín vorum með góða yfirsýn á námsefnið hjá nemendum og 

inni í öllum málum þeirra.  

Hljóðvistin var ekki góð í skólastofunni og framkvæmdir í skólahúsinu bættu við 

umhverfishljóðum sem trufluðu kennslu þennan vetur. Það er yfirleitt lágur kliður í 

kennslustofum ef hópur barna er að vinna verkefni þó svo að góður vinnufriður sé 

augljóslegur. Lætin í okkar stofu mögnuðust svo þó svo að lítill hópur barna væri að 

vinna í stofunni. Það sem gekk best var að minnka fjölda nemenda sem vann í stofunni 

hverju sinni með því að kenna í smærri hópum og nota önnur rými í skólanum. 

Hljóðvistin inni í stofunni okkar er ekki góð þannig að við erum að prufa 

okkur áfram að kenna þeim í minni hópum og vera oft með stöðvavinnu. Þá 

notum við litlu stofuna á móti sem eina stöð og það hjálpar að lækka lætin í 

stofunni. (Rannsóknardagbók, september 2017) 

Flestar innlagnir fóru fram á mottunni með stórum hluta nemenda. Sumir 

nemendur voru í einstaklingskennslu hjá Margréti á þessum tíma. Á meðan ein okkar 

lagði inn nýtt efni tók hin undir, bætti við eða hjálpaði nemendum að skilja með því að 

endurtaka fyrirmælin. Við vorum farnar að lesa í aðstæður og nota þær til að bæta 

kennslu.  

Í morgun sátum við á mottunni og Kristín var að leggja inn fyrir stærðfræði. 

Ég sá einn nemanda sem var ekki að skilja hvað hún var að segja svo ég 

endurtók það sem hún sagði og spurði hana hvað ég hélt að hún væri að 

meina. Já, sagði hún, einmitt þannig. Ég sá það á svipnum á nemandanum 

að hann fattaði hvað við áttum við. Hann hefði ekki spurt og það sló mig í 

dag hvað það er gott að vinna svona saman. Ég veit að ég get ekki tekið eftir 

öllu sem er að gerast á mottunni á meðan ég er að leggja inn. Það er 

ómetanlegt að vera með víðari yfirsýn þegar við erum fleiri sem komum að 

kennslu barnanna. (Rannsóknardagbók, nóvember 2018) 

Þetta var eitt af mörgum dæmum þennan vetur þar sem við gátum lesið í hópinn og 

endursagt eða spurt hinar spurninga sem gætu t.d. lýst verkefninu betur eða það efni 

sem við vorum að fara yfir. Stundum var nemandi sem hvíslaði að mér spurningu um 

efnið ef Kristín var að leggja inn og þá gat ég sagt henni að nemandi X hefði verið með 

góða spurningu. Þá hafði nemandinn tækifæri til að spyrja sjálfur fyrir framan hópinn og 

fékk í leiðinni meira öryggi til að spyrja með hrósi um góða spurningu, sem hann hefði 

kannski ekki þorað annars. Þegar ég var að leggja inn gerði Kristín hið sama. Ef ein okkar 

var ekki að koma skilaboðunum til skila á nógu skýran hátt gat hin gripið inn í með 

spurningar eða endursagt á einfaldari hátt ákveðna hluti. Þessa kennsluaðferð gerðum 

við af og til á fyrsta ári þegar við vorum að tala við allan hópinn saman, en þar sem við 

vorum núna komnar í eina stofu varð þetta orðið eðlilegt í okkar daglegu kennslu. 

Á haustfundinum með foreldrum í kvöld vorum við að fara yfir 

glærukynninguna sem við höfðum undirbúið saman. Það kom að því að við 

áttum að tala um annað efni en ég hafði gleymt því. Ég leit á Kristínu sem 

var hinum megin í stofunni og hún vissi hvað ég var að hugsa og hún sagði 

mér að sleppa því bara og að þetta væri fínt. (Rannsóknardagbók, ágúst 

2017) 

Frá upphafi höfðum við þokkalega tengingu með sumt og gátum lesið í aðstæður án 

þess að segja mikið okkar á milli. Kristín minntist á það eftir fyrsta haustfundinn okkar 

þegar við vorum að fara yfir kvöldið og hvernig hafði gengið hjá okkur. Henni fannst við 

ná að lesa vel í aðstæður og við vissum hvað hin var að hugsa. Við gátum tekið 

ákvörðun á stundinni og haldið áfram. Henni fannst þetta mikill kostur og boðaði gott í 

framtíðinni.  

Síðasti tíminn misheppnaðist þokkalega hjá okkur í sambandi við samskipti á 

milli okkar í teyminu. Við Margrét töluðum um að hafa nemendur sem mest 

úti í síðasta tíma sama hvað, þar sem veðrið var svo gott. En þegar tíminn 

var byrjaður og við komnar út með nemendurna kom Kristín að leita að 

okkur. Þá kom í ljós að við Margrét ræddum þetta okkar á milli en 

gleymdum að segja Kristínu frá breytta planinu okkar. (Rannsóknardagbók, 

september 2017) 

Þó svo að við byrjuðum vel á fyrsta ári þá var það ekki alltaf þannig. Teymiskennslu er 

stundum hægt að líkja við rússíbana. Það gengur upp og niður. Það sem gengur vel í 

einhvern tíma gengur ekki alltaf vel og þá þarf að gera breytingar. Eins og 

dagbókarfærslan sýnir þá voru skyndiákvarðanir ekki alltaf nógu góðar. Við vorum allar 

svo vanar að vera í öllu og segja hver annarri mest allt í samstarfinu okkar að við 

gerðum ráð fyrir því að hin hefði sagt Kristínu frá breytingunni á síðasta kennslutíma. En 

við vorum komnar út með börnin og Kristín sett í óþægilega stöðu að þurfa að fara að 

leita að okkur. Eftir þetta atvik pössuðum við okkur betur og reyndum að koma í veg 

fyrir að gera sömu mistök með því að tryggja að við værum allar þrjár með á nótunum. 

Mistök okkar urðu þó til þess að við vorum alltaf að bæta okkar teymi og næsta 

dagbókarfærsla staðfestir það.  

Í lok viðtalsins spurði Ingvar hvar við teldum að okkar teymi og 

bekkjarbragur mældist frá 0-10. Við sögðum allar 8 af 10 en á fyrsta ári 

sagði Kristín og Margrét að á sama tíma í fyrra vorum við kannski 5 af 10. Ég 

hugsaði með mér 4 af 10. (Rannsóknardagbók, október 2017) 

Á þessum tímapunkti vissi ég ekki hvaða álit teymisfélagarnir mínir höfðu á mér og 

mínu framlagi. Mér fannst ég vera að skynja einhverja neikvæða strauma en ég var 

alltaf að ígrunda starfið mitt og stundum gat ég efast um sjálfa mig. Eftir þetta viðtal sá 

ég þó að okkur samdi vel og miðað við þessar tölur vorum við á góðum stað því þær 

sögðu heilmikið um okkar stöðu á fyrsta ári samanborið við annað árið og hvað við 

höfðum dafnað vel sem teymi og sem bekkur.  

Skóli margbreytileikans og teymiskennsla 

Það sem ég fann mest fyrir á öðru ári var að við vorum allar í einni stofu og unnum 

betur saman sem heild. Margrét þroskaþjálfi var með aðstöðu í stofunni eins og á fyrsta 

ári en þá var hún ekki í sömu stofu og ég. Kosturinn við þetta var að ég gat séð betur 

hvernig hún kenndi nemendum sem þurftu meiri aðstoð á fjölbreyttari hátt.  

Margrét var aðallega með fjóra nemendur yfir daginn sem þurftu á sérstakri þjálfun 

að halda. Sumir þurftu þroskaþjálfa meiri en aðrir og voru mikið hjá henni. Þeir voru 

yfirleitt með fast sæti við hennar borð og vildu það. Við reyndum að stokka upp hópinn 

nokkur sinnum og færa „hennar“ nemendur á annað hópaborð en það gekk ekki vel 

fyrir þá. Það voru tveir nemendur sem vildu alltaf sitt sæti við borð Margrétar en tveir 

aðrir sem sátu hér og þar um stofuna út árið. Þeir nemendur voru sterkari félagslega og 

fannst gaman að sitja hjá vinum sínum, en sóttu mikið í Margréti. 

Það voru þrír nemendur hjá okkur sem áttu mjög erfitt með breytingar. Kosturinn að 

vera nokkrar í teymi inni í sömu stofunni var að geta skipt þeim á milli okkar. Ég náði 

mjög vel til eins nemandans og hann þurfti ekki fast sæti hjá Margréti. Hann hafði verið 

mín megin í 1. bekk og hann gat verið hvar sem er í stofunni en við urðum að vanda 

okkur og velja vel hverjir sátu við hliðina á honum. Hann þoldi illa nemendur sem höfðu 

mikla hreyfiþörf og nemendur sem skiptu sér of mikið af honum. Hann las ekki rétt í 

aðstæður og misskildi oft samskiptin. Margrét náði vel til hinna tveggja nemendanna. 

Þeir áttu mjög erfitt félagslega og hegðunarlega séð og hún vann mest með þeim. Hún 

skipti tíma sínum þannig að það voru tveir nemendur í viðbót sem hún var einnig mikið 

með og þeir unnu aðlöguð verkefni með aðstoð Margrétar og okkur Kristínu. Þetta 

skólaár vorum við með fimm nemendur sem þurftu mikla aðstoð daglega, námslega og 

félagslega. Ef við hefðum ekki verið með þroskaþjálfa inni í bekk með okkur og ef við 

hefðum verið einn kennari með umsjón með okkar bekk er ég viss um að þessir 

nemendur hefðu ekki náð athyglinni og einstaklingskennslunni sem þeir þurftu á að 

halda til að ná framförum miðað við þeirra getu. 

Þegar nemendur vinna verkefni með Margréti koma þeir á borðið til hennar. 

Aðrir nemendur sem þurfa ekki einstaklingskennslu frá henni finnst mikið 

sport að fá að sitja við hennar borð. Það að vera með Margréti er ekkert 

öðruvísi í okkar stofu. Eins og getur orðið þegar sérkennarar koma og taka 

einn og einn nemanda út úr stofunni í sérkennslu. Þá væri meira áberandi 

hverjir þyrftu sérkennslu. En inni í stofunni okkar þekkja þau ekkert annað 

en að Margrét er partur af okkar teymi og kennarinn þeirra. Við sjáum þetta 

sem mikinn kost. Margrét notar spil og leiki mikið og nær rosalega vel til 

krakkanna. (Rannsóknardagbók, maí 2019) 

Í rýnihópsviðtalinu kom fram að Margrét taldi að þroskaþjálfinn ætti heima inni í 

stofunni sem hluti af teymi og að það væri mikilvægt að sjá börnin sem hún sinnti 

sem hluta af bekknum. 

Margrét: Mér finnst ekki spurning. ... Það sem ég sé hjá mér, að sérkennslan 

skuli fara fram innan stofunnar er rosalegur kostur. Áður var maður að taka 

börnin út og inn en þarna þekkir maður börnin. En með hitt skipulagið var 

maður að taka börnin kannski tvisvar í viku og ég er ekkert að sjá þau innan 

bekkjarins. (Rýnihópsviðtal, 24. júní 2019) 

Margrét taldi líka að starf þroskaþjálfans inni í bekknum yrði markvissara svona. Það var 

ómetanlegt að hafa þroskaþjálfa sem 1/3 af teyminu okkar. Við vorum með alla flóruna 

af litlum einstaklingum á mismunandi stað í þroska og Margrét var okkar sérfræðingur 

sem við gátum leitað til alla daga. Ég gat notað það sem ég lærði af henni og bætt því í 

reynslubankann minn. Henni fannst mikill kostur að fá að vera inn í bekkjarkennslu og 

fá að mynda þessa tengingu við alla krakkana. Hún gat séð hvernig hennar nemendur 

voru í bekknum. Hverjir voru vinir þeirra, hvernig þau tókust á við ákveðin mál og 

uppákomur og hvernig þau lærðu best. 

Annað sem ég tók eftir með því að kenna saman í sömu stofu var tengslamyndun 

mín við nemendur sem voru í hinni stofunni árinu áður. Eins sá ég öðruvísi tengingu 

myndast hjá Kristínu og nemendum sem voru mín megin árinu áður.  

Eftir frímínútur kom nemandi X til mín og var í uppnámi. Eitthvað hafði 

komið upp á í útiveru og hann var reiður og sár. Hann á það til að lemja sig 

og sparka frá sér þegar honum líður illa. Ég vissi að hann þurfti smá tíma til 

að jafna sig áður en hann var tilbúinn til að ræða saman. Ég skildi hann eftir 

frammi á gangi í innskoti í veggnum sem hann sótti mikið í að vera. 

Nemendur voru mættir á mottuna og tilbúnir í næsta tíma en X var frammi. 

Ég sagði Kristínu að ég þyrfti að fara fram og leysa málin með nemanda X. 

Hún stoppaði mig og sagðist vita hvað væri í gangi, að þetta væri 

væntanlega framhald af öðru máli sem hún var í og hún bað um að fá að sjá 

um þetta. Hún sýndi honum mikinn skilning og væntumþykju. Eftir á þegar 

við tvær ræddum saman fann ég að hún var búin að tengjast honum betur 

heldur en í fyrra. Ég hef talað við hana um nemanda X áður og ég hef ekki 

fundið fyrir eins miklum skilning í hans garð og núna. Við erum að styrkja 

sambönd með nemendum okkar á öðru stigi með því að vera í 

teymiskennslu í sömu stofu. (Rannsóknardagbók, nóvember 2017) 

Með daglegri návist fannst mér skilningur minn gagnvart hennar nemendum á fyrsta ári 

verða meiri og sama með Kristínu og mína nemendur. Við fórum að kynnast þeim á 

persónulegri hátt heldur en við náðum að gera áður. Við ræddum það í 

rýnihópsviðtalinu hvað það var mikill stuðningur að vera saman þó við værum ólíkar. 

Við náðum að vinna vel saman á heiðarlegan hátt um leið og við Kristín vorum liðlegar 

hvor við aðra. 

Í lok rýnihópsviðtals við teymið eftir tvö ár í teymiskennslu töluðum við um eigið 

mat á teyminu okkar. Við vorum allar sammála um að við hefðum grætt heilmikið á því 

að kenna í teymiskennslu. Það voru fleiri kostir en gallar og þegar eitthvað var erfitt eða 

við ekki sammála náðum við að vinna úr því á faglegan hátt.  

Samskipti við foreldra 

Á öðru ári með sama umsjónarbekk fannst mér samskiptin við foreldrana ekki eins 

stressandi og árinu áður. Ég var aðeins öruggari í eigin skinni fyrir framan 

foreldrahópinn. Ég þekkti þá betur og vissi hver gildi mín voru sem kennari og það 

auðveldaði mér samskiptin við þá að einhverju leyti. Þrátt fyrir það lærði ég ýmislegt 

meira hvað varðar hlutverk kennarans.  

Ég átti mjög gott samband við foreldra eins nemanda sem ég hafði mikil samskipti 

við á fyrsta ári barnsins í skóla. Nemandinn var mjög ör og fór oft fram úr sér í 

samskiptum við aðra. Hann átti stundum erfitt með skap sitt. Mér fannst líka skipta máli 

að þeir vissu að okkur þætti vænt um hann, eins og alla nemendur okkar. Það skiptir 

máli að foreldrar finni að kennaranum þyki vænt um barnið þeirra.  

Hluti af kennarastarfinu er að við berum ábyrgð á velferð barna innan skólans og 

okkur ber skylda að tilkynna ef við erum vitni að einhverju sem gæti talist setja barnið í 

áhættu að einhverju leyti.  

Það kom upp atvik í skólanum sem ég varð að tilkynna til stjórnenda. Ég 

hafði samband heim með tölvupósti en hringdi líka til að tala betur við 

foreldra barnsins. Ég þurfti að fylla út skýrslu sem fór áfram til 

barnaverndar. Ég var beðin um að segja ekki foreldrum frá skýrslunni en að 

þau myndu fá bréf. Ég fékk símtal frá foreldrunum um kvöldið. Við ræddum 

um atvikið og samtalið sem þau áttu með barninu sínu. Mér leið vel eftir 

símtalið. Þá aðallega vegna þess að þau gátu talað við mig um þetta og að 

málið væri á réttri leið þar sem þau voru að gera allt sem þau gátu. En mér 

leið ömurlega að geta ekki sagt þeim að ég skilaði inn skýrslu sem færi 

áfram. (Rannsóknardagbók, september 2017) 

Ég fyllti út skýrsluna með leiðsögn deildarstjóra sérkennslu og við fórum yfir hana 

saman. Við vorum öll með velferð barnsins í huga. Mér fannst gruggugt að mega ekki 

láta þau vita að ég hefði orðið að tilkynna þetta atvik. Á sama tíma skildi ég það vel því í 

sumum tilvikum er það skaðlegt.  

Ég fékk tölvupóst viku seinna frá foreldrunum og þeim fannst okkar traust 

vera brotið. Ég skrifaði þeim til baka en auðvitað hefði ég frekar vilja hringja 

eða bjóða þeim að koma upp í skóla og tala við mig. Það verður erfitt næst 

þegar ég hitti þau og mér líður eins og það muni aldrei vera gott á milli 

okkar aftur. Ég verð að fylgja fyrirmælum frá mínum stjórnendum og það 

sem skiptir mestu máli í þessu öllu saman er að reglurnar eru þarna af 

ástæðu og það er til að verja börnin. Það vil ég líka gera. 

(Rannsóknardagbók, september 2017) 

Foreldrunum fannst það mjög mikið brot að tilkynna og láta þá ekki vita. Hjá sumum 

stofnunum eru foreldrarnir látnir vita en þetta er mat stofnana og einstaklingsbundið í 

hverju máli fyrir sig. Vægast sagt var ég í rusli yfir þessu. Samviskubitið nagaði mig. Mér 

leið eins og ég væri búin að eyðileggja sambandið sem ég hafði unnið mikið í á fyrsta ári 

með nemandanum og foreldrunum. 

Mér leið ömurlega morguninn sem ég fékk póstinn frá þeim. Ég sagði 

teyminu frá þessu og þær sögðu mér að ég hafi gert allt rétt. Meira er ekki 

hægt að gera og að stundum verður maður að herða skjöldinn utan um sig 

því það er stundum ekki ein rétt leið. (Rannsóknardagbók, september 2017) 

Mér fannst ósanngjarnt að vera í þessari stöðu. Ég vildi koma hreint fram í öllu sem ég 

gerði og mér fannst þetta vera klístrað og gruggugt. Ég var föst á milli þess að vernda 

nemandann, fylgja eftir leiðsögn frá mínum yfirmönnum og sambandinu sem ég var 

búin að byggja með foreldrum barnsins. Þegar upp er staðið hafði þetta þó ekkert með 

mínar tilfinningar að gera eða hvernig álit foreldranna breyttist í minn garð. Ég varð að 

kyngja því, hugsa um nemanda minn og þær reglur sem eru til staðar fyrir mig í svona 

aðstæðum. Nú veit ég að hlutirnir eru ekki svartir eða hvítir í skólasamfélaginu. 

Stundum erum við á gráum loðnum stað og við getum ekkert gert annað en að leyfa 

tímanum að líða. Þegar allt er búið og gert hefði ég ekki breytt neinu. Þetta var erfið en 

nauðsynleg reynsla sem nýliði í kennslustarfi þarf að læra því við berum ábyrgð á 

velferð barna. Við getum ekki lokað augunum og þóst ekki hafa heyrt eitthvað eða 

orðið vitni að einhverju sem á að tilkynna.  

Fyrstu foreldraviðtölin voru að bresta á og ég var farin að kvíða þeim út af þessu 

atviki. Ég átti langt í land að bæta sambandið mitt við foreldrana en vildi alls ekki stinga 

hausnum í sandinn og víkjast undan þessari ábyrgð.  

En út frá þessu atviki ákvað ég að fá þessa foreldra til mín þegar við skiptum 

nemendum á milli okkar fyrir foreldraviðtöl. Kristín var sammála að það 

væri best að gera það. Ef hún tæki þau var ég hrædd um að sambandið 

mundi verða áfram stirt og þá væri svo lítill séns á að laga það. Ég á gott 

samband við barnið þeirra og vil að þau sjái það í viðtalinu með þeim. Sjáum 

hvernig þetta gengur. (Rannsóknardagbók, október 2017) 

Í þessu tilfelli fór málið ekkert lengra og við náðum að endurnýja traustið okkar á milli. 

Viðtalið gekk eins vel og var hægt að óska sér. Annað foreldrið mætti ekki og ég átti von 

á því. Aðal málið var að við vorum að brjóta ísinn og byggja aftur upp það sem glataðist. 

Það tók nokkra mánuði og nokkra fundi en núna erum við á mjög góðum stað aftur.  

Samskipti við foreldra er ekki alltaf svona erfið. Yfirleitt gengur allt mjög vel og satt 

að segja hefði ég viljað meiri tengingu við foreldrana heldur en við vorum með. Við 

sendum tölvupósta um skólastarfið vikulega eins og á fyrsta ári. Við fengum því miður 

ekki oft svör til baka frá foreldrum. Ég varð ánægð þegar við fengum fyrirspurnir um 

ákveðið verkefni eða um nám barna þeirra. Ef eitthvað kom upp á eða illa gekk hjá 

nemanda að ná einhverju efni, höfðum við samband heim og fengum foreldrana til að 

vinna með barninu með það markmið sem var sett.  

Það sem ég tek með mér um samskipti við foreldra eftir fyrstu tvö árin mín í kennslu 

er að það tekur tíma að kynnast þeim. Það tekur tíma að byggja upp traust en þegar 

það er komið, auðveldar það erfiðu samtölin. Eitt til viðbótar sem ég reyndi að hamra á 

var að hrósa þegar það gekk vel en líka þegar það gekk illa. Í föstudagspóstum reyndum 

við að láta hrós fylgja. Ég hringdi frekar en að senda tölvupóst því mér fannst það 

persónulegra. Ég reyndi að finna alltaf eitthvað gott að segja um nemendur mína því 

það skilar sér margfalt í foreldrasamskiptum.  

4.3 Samantekt 

Í niðurstöðunum kemur fram að kennarastarfið er bæði flókið og gefandi. Með 

teymiskennslu er hægt að takast á við flestar áskoranir sem kennarastarfið felur í sér og 

ef teymisfélagarnir eru í vanda með þær er hægt að leita stuðnings stjórnenda.  

Sem nýliði í kennslu er að mörgu að hyggja og það getur tekið nokkur ár í kennslu 

áður en nýliði er farinn að telja sig nokkuð öruggan í starfi. Teymiskennsla getur verið 

öflug fyrir skólastarfið ef hún heppnast vel og ef einstaklingar innan teymisins eru allir 

að vinna að sameiginlegum markmiðum ásamt að deila ábyrgðinni á nemendum og 

vinnuálagi. Teymiskennslan er frábær stuðningur fyrir nýliða í kennslu og ef nýliðinn er 

tilbúinn að vera námsfús og taka við uppbyggilegri gagnrýni mótast hann mun hraðar í 

nýja starfinu sem kennari. Hann fær tækifæri til að læra inn á skólasamfélagið, 

kennsluhætti hjá reyndari kennurum og í mínu tilfelli, reynslu þroskaþjálfa. Fjölbreytt 

teymi verða fróðari þar sem einn aðilinn er sérkennari eða sérhæfður á öðru sviði, eins 

og í okkar teymi var þroskaþjálfi. Allir innan teymisins deila þekkingu sinni og reynslu 

með hinum, beint og óbeint. Þannig kemur nýliðinn í kennslu jafnvel með ferskar 

hugmyndir og eigin reynslu á einhverju sviði sem bætir þekkingu teymisfélaganna.  

Nemendur græða á teymiskennslu þar sem fjölbreyttar aðferðir í kennslu verða 

skapandi og einstaklingsmiðuð kennsla verður auðveldari í framkvæmd með stuðningi 

frá öðrum kennurum teymisins. Kennarar ná betur til nemenda og yfir meira efni. Þeir 

nemendur, sem eru krefjandi eða með námsörðugleika af einhverju tagi og þurfa meiri 

einstaklingskennslu, fá meiri aðstoð þegar fleiri kennarar koma að námsferli þeirra. Það 

er að segja að nemendum færi ekki eins mikið fram í námi því þeir fengju annars ekki 

eins góða sér- og einstaklingskennslu. 

Kennslurýmið skiptir máli þar sem við fundum fyrir breytingu á kennsluaðferðum og 

uppröðun í stofunum miðað við hvað rýmið hafði upp á að bjóða. Sumt var áskorun, til 

dæmis hljóðvistin. Aðeins nokkrir nemendur í stofunni á kafi í verkefni hljómaði eins og 

fuglabjarg þannig að við minnkuðum til muna að vera með alla inn í sömu stofu eins og 

við gátum. Með þeirri breytingu unnum við meira með smærri hópa og vorum þá að 

mæta þörfum hvers og eins mun betur. Við urðum að finna ný rými til að nota í kennslu, 

eins og litlu stofuna á móti aðalstofunni, ganginn og útisvæði skólans og nágrenni. 

Skólastofan varð hugguleg og allt hafði tilgang. Við færðum til borð og stóla þar til við 

vorum með allt sem við töldum nauðsynlegt fyrir námsumhverfi nemenda. Þessar 

breytingar höfðu jákvæð áhrif á hvernig við mótuðumst þetta skólaár sem teymi og ég 

sem nýliði í kennslu.  

Foreldrasamstarf felur í sér marga vinkla sem þarf að gæta og passa vel upp á. Með 

teymiskennslu koma fleiri kennarar að barninu og foreldrum sem hefur þau áhrif að 

foreldrar geta leitað til fleiri en eins kennara og eins að kennarar fá stuðning frá 

teymisfélögum þegar um erfitt foreldrasamstarf er að ræða. Mál sem væru erfið að 

takast á við einn verða framkvæmanleg með stuðningi teymisins og stjórnenda.  

5 Umræða 

Viðfangsefni starfendarannsóknarinnar var að varpa ljósi á fyrstu tvö ár mín í 

teymiskennslu. Lagt var upp með eftirfarandi spurningu: Hvernig þróast teymiskennsla 

á fyrstu tveimur árunum mínum sem nýliði í kennslu?  

Sem nýliði í kennslu vildi ég öðlast betri skilning og þekkingu á teymiskennslu 

samhliða að móta eigin starfskenningu og fagmennsku í starfi. Með að ígrunda þessar 

áherslur var von mín að stuðla að betra námi og námsumhverfi nemenda ásamt að fóta 

mig betur í starfinu. Í þessum kafla er fjallað um helstu einkenni teymiskennslunnar eins 

og ég upplifði hana á fyrstu árum í kennslu og hún tengd við fræðilegan bakgrunn. 

Fjallað er um kennslurými og hvernig það hefur áhrif á teymiskennslu og nám nemenda. 

Eins eru dregin fram nokkur dæmi um eigin starfskenningu og fagmennsku í starfi og 

þróun hennar. Í lokin eru nokkrir punktar teknir saman fyrir nýliða í kennslu.  

Hvers vegna teymiskennsla? 

Það koma í ljós margfalt fleiri kostir heldur en ókostir ef teymiskennsla er vel 

heppnuð (Buckley, 2000; Hulda Björk, 2018; Svanhildur María, 2009). Oft á 

rannsóknartímabilinu fannst mér ég vera gríðarlega heppin með teymisfélaga og 

að teyminu okkar gengi það vel að fólk færi að halda að ég væri að semja 

lygasögu. Sannleikurinn er sá að við urðum að frábæru teymi og það er margt sem 

spilaði inn í. Vel heppnuð teymi verða ekki til af sjálfu sér, við lögðum okkur allar 

fram við að byggja gott teymi. Okkar styrkleikar fóru vel saman og þegar við 

vorum ekki nógu góðar á einhverju sviði var önnur okkar það. Við græddum á 

aukinni reynslu, þekkingu og mistökum hver annarrar. Við ræddum mikið saman 

sem varð til þess að við vorum stöðugt að þróa betri leiðir í kennslu og að læra af 

mistökum til að gera betur næst. Wild o.fl. (2008) mæla með að teymi styrki sig 

varðandi þrjá þætti og endurtaki þá í upphafi hvers skólaárs. Við vorum með 

sameiginleg markmið, ræddum grunnviðhorf okkar og greindum styrkleika hver 

annarrar. Að kenna og undirbúa í sömu stofu gaf okkur einnig fleiri tækifæri að 

ræða mikið saman og leiddi okkur í nauðsynlega ígrundun um starfið og 

nemendur. Einn kostur við teymiskennslu sem ég fann stöðugt fyrir yfir fyrstu tvö 

árin okkar saman var víðara sjónarhorn á kennslu og nemendur. Við þekktum 

nemendur á mismunandi hátt og kenndum á mismunandi stöðum yfir daginn 

(Good og Brophy, 2003; Svanhildur María, 2009). Víðara sjónarhorn skilaði sér í 

markvissari viðbrögðum, t.d. ef eitthvað kom upp á hjá nemanda í kennslu sem 

leiddi að einhverju atviki. Það er ekki hægt að taka allt inn sem er að gerast í 

stofunni en þar sem við vorum oft að kenna í smærri hópum í sömu kennslustofu 

gátum við fengið góða heildarsýn á málið og tekið mun betri ákvörðun um næstu 

skref (Good og Brophy, 2003). Þetta gerði það að verkum að mun minni líkur voru 

á misskilningi af kennarans hálfu. Eins gátum við leyst misskilning á milli nemenda 

og beitt okkar víðsýni á nám nemenda.  

Samkvæmt Kristínu Margréti Gísladóttur (2015) og Laughlin o.fl. (2011) dregur 

teymiskennslan úr álagi á kennara þar sem við berum sameiginlega ábyrgð á námi og 

kennslu nemenda. Við ræddum saman í rýnihópsviðtalinu hve mikið gagnkvæmur 

stuðningur okkar létti á álaginu sem við glímdum við á köflum. Kennarastarfið gengur 

mikið út á samskipti við nemendur, aðra starfsmenn skólans og foreldra. 

Foreldrasamskiptin eru mun flóknari að mínu mati og verða að vera góð til þess að 

skólinn og foreldrar vinni vel saman og axli sameiginlega ábyrgð á námi barna. Þegar 

foreldrasamskiptin voru sem erfiðust hjá okkur skipti miklu máli að finna styrk og 

stuðning frá teyminu. Við bárum allar ábyrgð á árganginum og það veitti okkur mikinn 

styrk og stuðning (Kristín Margrét, 2015; Laughlin o.fl., 2011). Í niðurstöðum 

rannsóknar Sifjar Stefánsdóttur (2011) um faglegan stuðning kennara í kennslu kemur 

fram að greiður aðgangur kennara að stjórnendum og gott samstarf við þá er 

nauðsynlegur þáttur í faglegu skólastarfi. Mín reynsla fyrstu árin í kennslu styður 

hennar niðurstöður. Við fundum hversu mikilvægt það er að finna fyrir faglegum 

stuðningi frá stjórnendum og það hafði áhrif á okkar mat á okkar viðfangsefnum. 

Mesti kosturinn við okkar teymi var samsetningin sem var almennur kennari með 

þroskaþjálfa. Tilgangur teymiskennslu með almennum kennara og öðrum 

sérmenntuðum aðila er að kenna fjölbreyttum nemendahópi með sveigjanleika og 

námsaðlögun að leiðarljósi (Friend of.fl., 2010). Að vera með þroskaþjálfa í fyrsta og 

öðrum bekk var ótrúlega dýrmætt. Við höfðum greiðan aðgang af sérfræðingi alla daga 

og gátum komið mun betur til móts við þarfir hvers og eins. Við Kristín gátum leitað til 

Margrétar og borið saman vangaveltur og hugmyndir um kennsluna og nemendur og 

fengið góða leiðsögn frá Margréti. Okkar nemendur hefðu ekki fengið eins góða 

einstaklingskennslu og þeir þurftu til að ná framförum fyrstu tvö árin í grunnskólagöngu 

þeirra. Slík samsetning af teymi í skólasamfélögum hefur aukist töluvert eftir að lög um 

skóla án aðgreiningar tóku gildi, samkvæmt niðurstöðum erlendra rannsókna (Friend 

o.fl., 2010; McCarty og Mason, 2013). 

Kennslurými 

Upphaflega fannst mér kennslurýmið skipti miklu máli í kennslu. Ég sá fyrir mér að 

nauðsynlegt væri að hafa nógu stórt rými fyrir fjölbreytt skólastarf þar sem nemendur 

hefðu val um mismunandi svæði innan rýmisins til að velja sér yfir daginn. Ég hugsaði 

mikið út í birtuna og ljósin í stofunni og hvernig það hefði áhrif á orku nemenda ásamt 

hversu góð hljóðvistin væri. Þegar uppi er staðið er mín reynsla sú að stærð 

kennslurýma skiptir ekki öllu máli ef námsaðstaðan er góð. Í mínu tilfelli urðum við að 

láta kennslurýmið duga þar sem við vorum aðeins með skólastofu, ganginn fyrir utan og 

lítið herbergi. Það kom skemmtilega á óvart hversu vel það heppnaðist miðað við 

aðstæður. Það er hægt að vinna flott skólastarf þrátt fyrir minna kennslurými en það 

þýðir ekki að góð hljóðvist og rúmgóð björt skólastofa skipti minna máli. 

Miklar breytingar stóðu yfir í skólahúsnæðinu á öðru árinu okkar sem teymi og það 

hafði gífurleg áhrif á okkar samstarf. Við unnum í teymiskennslu, í hefðbundinni 

kennslustofu, með einstaklingsmiðaðri kennslu til að koma til móts við okkar 

nemendur. Við vorum með hóp nemenda þar sem um fjórðungur þeirra þurfti 

sérkennslu þroskaþjálfa. Námsgetan og þroski nemendahópsins var á mjög breiðum 

skala. Eins og hugtakið teymiskennsla er skilgreint samkvæmt Cook og Friend (1995) þá 

vorum við tveir eða fleiri kennarar og/eða sérfræðingar að kenna efni í fjölbreyttum 

nemendahópi í sama rými. Við vorum komnar í eina kennslustofu sem hjálpaði okkur að 

verða meira samstíga í kennslustarfinu. Upphaflega vorum við efins um breytt 

kennslurými en við sáum kostina betur og betur yfir veturinn. Skipulagið varð einfaldara 

því við deildum ábyrgð á kennarastarfinu í einni stofu. Þessi sameiginlega ábyrgð gaf 

okkur dýrmætt svigrúm ef eitthvað fór úrskeiðis eins og ef ein okkar var frá vinnu. 

Oftast í þessum tilfellum leystum við hver aðra af þar sem við vorum í einni stofu og 

nemendur okkar þurftu ekki að fá forfallakennara eins og á fyrsta ári í tveimur stofum. 

Okkar áskorun var að hafa sveigjanlegt skólastarf miðað við það sem við höfðum 

aðgang að samhliða því sem okkur skorti í kennslurýminu. Rýmið minnkaði töluvert og 

þar sem gluggarnir voru litlir, og uppi við loftið, var ekki mikil birta. Stofan magnaði upp 

hljóð sem gat haft slæm áhrif á líðan nemenda og kennara. Eins stóðu yfir miklar 

framkvæmdir og viðbótar vinnuhljóð og rask utan við stofuna truflaði nemendur og 

kennara í skólastarfinu. Nútíma samfélag og þróun skólastarfsins sem styður kröfur um 

sveigjanlegt skólastarf, einstaklingsmiðað nám, samþættingu námsgreina, 

nýsköpunarkennslu, útikennslu, nám án aðgreiningar, teymisvinnu starfsmanna og 

margt fleira í tengslum við faglega umræðu um bætt skólastarf hefur haft áhrif á þróun 

skólabygginga á nýrri öld (Torfi Hjartarson og Anna Kristín Sigurðardóttir, 2010). Við 

tókum kennslurýmið og gerðum það eins huggulegt og vel skipulagt fyrir kennslu og 

nemendur og við gátum með því að hafa stofuna hlýja og bjóða nemendum velkomna 

þegar þeir komu inn á morgnana. Gott skipulag á stofunni hafði áhrif á hvernig 

nemendur gengu í verkefnin sín, lærðu og færðu sig á milli svæða o.s.frv. Einnig komum 

við í veg fyrir mikið rask á borðum og auka klið í kennslugögnum með því að hafa allt 

aðgengilegt fyrir nemendur þar sem það auðveldaði þeim að læra en einnig minnkaði 

það lætin í stofunni. Við höfðum aðgang að minni stofu sem var eins og lítil geymsla 

með glugga og við gerðum hana jafn skipulagða og hlýja. Það skipti okkur máli að 

nemendum liði vel og þess vegna vorum við með sófa, gólfteppi, borð og stóla í litlu 

stofunni. Þannig gátu nemendur haft val um hvar þeir vildu lesa, vinna verkefni og 

stundum leika. Við notuðum það rými mikið með minni hópum í leik og kennslu, eins 

notuðum við það til að geyma kennslugögn sem komust ekki fyrir í aðalstofunni. Öll 

rými höfðu tilgang og voru notuð eins vel og hægt var. Gangurinn á milli stofunnar og 

litlu stofunnar var einnig mikið notaður og nærumhverfi skólans í útikennslu. Þannig 

náðum við að tryggja að skólaumhverfið væri stuðningur við nám nemenda og kennslu 

okkar (Torfi og Anna Kristín, 2011). Við létum rýmið ekki draga úr okkur, heldur tókum 

stöðuna og létum rýmið virka fyrir okkar kennsluhætti. Við löguðum okkur að minna 

rými og gerðum það meira styðjandi við okkar starf. 

Þróun í starfi og starfskenning 

Fáir vilja játa sína ókosti og allt sem dregur þá niður í ósýnilegri keppni um hinn 

fullkomna kennara. Að sama skapi er mjög mikilvægt atriði að þekkja sjálfan sig og vita 

kosti sína og galla (Hafdís Ingvarsdóttir, 2004). Ég þurfti að finna aðrar leiðir til að vinna 

með mína ókosti og öðlast smám saman sjálfsöryggi í kringum þá. Án þess að bera 

traust til teymisfélaganna hefði ég ekki getað verið eins hreinskilin og ég var með t.d. 

erfiðleika mína með skrifleg samskipti til foreldra og annarra starfsmanna skólans. Við 

fundum leiðir til að deila ábyrgðinni á föstudagspóstum og öllu skriflegu sem fór heim 

til foreldra. Ef ég samdi póstinn, fór Kristín yfir hann og bætti inn í eða lagaði þegar við 

átti. Oftast sátum við saman að semja texta og skiptast á að skrifa en Kristín las hann 

alltaf yfir áður en við sendum hann frá okkur. Þannig vorum við að vinna með minn 

veikleika en hennar styrkleika, á sama tíma var ég leiknari á tölvu og gat unnið 

mismunandi verkefni o.fl. á tölvutæku formi á skemmri tíma.  

Fjölþætt kennsla krefst þess að skipulag náms og kennslu sé á forsendum 

nemandans ásamt námsumhverfinu o.fl. Lögð er áhersla á námsferla og aðferðir sem 

tryggja árangursríkt nám fyrir mismunandi nemendur (Hafdís og Jóhannar, 2009; 

McTighe og Wiggins, 2004). Þess má geta að mikilvægt er að skipuleggja sig vel, en ekki 

of nákvæmlega þar sem það er nauðsynlegt að hafa svigrúm í kennslu. Þannig verður 

hún meira lifandi og gefur kennurum tækifæri til að breyta til í kennslunni eftir áhuga 

nemenda.  

Hluti af minni starfskenningu er vilji minn til að læra af umhverfinu og öðrum 

reyndari kennurum. Án þess að vera lærdómsfús og opin fyrir gagnrýni hefði 

starfsþróun mín staðnað og ég væri ekki sá kennari og ég er nú. Samkvæmt Meirink o.fl. 

(2010) þurfa kennarar að passa upp á starfsþróun sína sjálfir með því að vera sífellt að 

leita að aðferðum og leiðum sem bæta nám og kennslu.  

Þar sem foreldrasamstarf varð mikil áskorun fyrir mig lærði ég að tileinka mér 

ákveðnar reglur eins og að sýna kurteisi og virðingu. Þessi atriði eiga alltaf að vera efst í 

huga í öllum samskiptum. Það er mikilvægt að brosa og sína alúð og góða nærveru 

gagnvart foreldrum en sérstaklega nemendum því þeir endurspegla kennara sína 

(Mennta- og menningarmálaráðuneyti, 2013). Annað sem ég átti erfitt með var ákveðið 

atvik sem ég lærði mjög mikið af. Það var mín ábyrgð að fylgja fyrirmælum stjórnenda 

og þeim reglum sem eru til staðar til að vernda nemendur. Við sem kennarar lendum í 

alls konar upplifun með nemendum, foreldrum og stundum öðrum kennurum. Það er 

mikilvægt að geta staðið með sjálfri sér og láta ekki það sem þú hefur ekki stjórn á hafa 

áhrif á þína líðan. Þetta fannst mér erfiðast að tileinka mér en það verður auðveldara 

með meiri reynslu. Sumir halda að kennarar hafi einungis áhuga á námi samkvæmt 

nýjustu fræðum og árangursríkustu aðferðunum til að miðla námsefni til nemenda. 

Áhugi kennarans nær mun víðar og kennslustarfið er í takt við það (Dalmau og Hafdís, 

2017).  

Samskipti við foreldra skipta mig miklu máli. Ég vil byggja upp góð tengsl við þá til að 

auðvelda okkar sameiginlega ábyrgð á námi barna þeirra (Mennta- og 

menningarmálaráðuneyti, 2013) og eins til að byggja traust svo hægt sé að vinna úr 

erfiðum málum á jákvæðan hátt. Fræðin segja að skilvirk samskipti heimilis og skóla 

stuðli að betri námsárangri nemenda (Desforges og Abouchaar, 2003; Rósa og Gretar, 

2002). Ég reyndi að finna alltaf eitthvað gott að segja um nemendur við foreldrana, láta 

þá finna að barnið þeirra skipti mig máli. Það skilaði sér margfalt. Ef ég gæti gert 

eitthvað öðruvísi þá hefði ég búið til fleiri tækifæri til að kynnast foreldrum og eins fyrir 

foreldra nemenda bekkjarins að hittast oftar. Það hefði hjálpað til með að efla góð 

tengsl á skemmri tíma. Eins hjálpar að opna dyr fyrir foreldrana að hafa meiri samband 

við kennara. Með fleiri samkomum verða samskiptin auðveldari á báða bóga. 

Grunnur að góðum bekkjarbrag og vellíðan nemenda í kennslustofu eru að mínu 

mati góð samskipti kennarana eins og við lögðum áherslu á í teyminu. Þess vegna er 

lykilþáttur í starfi kennara að kynnast nemendum vel. Bæði til að ná betur til þeirra 

vegna námsáhuga en einnig til að vera klettur fyrir þá þegar eitthvað kemur upp á í 

skólanum (Gordon, 2001). Það sem skiptir mestu máli fyrir nemendur er hvernig 

samskipti kennara og nemenda eru, hvernig menning skólans er í kennslustofunni og 

einnig hvaða bragur er ríkjandi (Covington, 1992; Creemers og Kyriakides, 2008; Hill, 

1990). Nemendur segja ekki alltaf hvað er að og þá er gott að lesa rétt í líkamstjáningu 

þeirra og í aðstæður til að hjálpa þeim. Ég vissi yfirleitt hvernig líðan hjá mínum 

nemendum var og gat oft séð ef einhverjum leið illa. Í Aðalnámskrá grunnskóla segir að 

góður bekkjarandi stuðli að betra andrúmslofti og betri námsárangri, auknu 

sjálfstrausti, virðingu og dragi úr einelti (Mennta- og menningarmálaráðuneyti, 2011). 

Vellíðan nemenda skiptir mig miklu máli og ég vil að þeir geti leitað til mín þegar illa 

gengur en einnig þegar þeir fagna sigri. Þannig leitast ég við að vinna og sé í gögnum 

mínum að mikil tími og orka hefur farið í góð samskipti við nemendur en það skilar sér 

margfalt. Með því að hafa þeirra vellíðan í huga er ég að byggja upp traust með þeim 

sem stuðlar að betra námsumhverfi og auknum námsárangri nemenda. 

Það sem ég tek með mér eftir tveggja ára starfendarannsókn er mikilvægi þess að 

bera virðingu fyrir nemendum og samstarfsfólki. Að góður bekkjarbragur, styðjandi 

námsumhverfi, vellíðan nemenda og traust til kennarans býr til sterka brú fyrir nám 

nemenda. Foreldrasamstarf getur tekið tíma til að verða gott en þegar það gerist verða 

öll önnur mál auðveldari í vinnslu með samstarfi heimilis og skóla. Það er einnig 

mikilvægt að þekkja kosti sína og galla. Með því að skoða gögnin sá ég að einn ríkjandi 

kostur í starfskenningu minni er viljinn til að vera stöðugt að læra, bæði af umhverfinu, 

reynslumeiri kennurum og nemendum. 

Sameiginlegir þættir í starfskenningu okkar teymisfélagana voru nokkuð áþekkir. Við 

vorum allar mjög samviskusamar og metnaðarfullir kennarar. Við vildum standa okkur 

vel og hugsuðum mikið um hagsmuni nemenda, námsárangur og vellíðan þeirra. Þannig 

tel ég að við höfum náð við að mynda vel skipulagt og gott teymi (Scruggs o.fl., 2007; 

Sileo, 2011).  

Ráð fyrir nýliða í kennslu 

Á fyrsta ári í kennslu fann ég hve flókið starfið er og hversu yfirþyrmandi það getur 

verið. Samskipti spila mikið inn í kennsludaginn með nemendum, kennurum, starfsfólki 

og foreldrum barnanna. Það varð til þess að ég keyrði mig út fyrstu vikurnar ásamt 

teymisfélögum en þegar ég horfi til baka finnst mér það mjög eðlileg þróun sem nýliði. 

Það tekur tíma að aðlagast nýju umhverfi og nýju starfi. Ég áttaði mig á að ég var ekki 

með góða tilfinningu fyrir hvaða verkefni hentuðu vel fyrir fyrstu bekkinga. Með 

leiðsögn Kristínar og Margrétar náði ég að móta þessa tilfinningu nokkuð vel. Mesti 

lærdómur minn var að hlusta á og læra af reyndari kennurum (Lilja, 2014; María og 

Guðmundur, 2018). Annað sem nýliði þarf að hafa í huga er að margt er ekki hægt að 

læra í kennaranámi heldur kemur reynslan með því að prófa sjálfur (Gordon, 2001; Lilja, 

2014). Gott er að hafa í huga að þú átt eftir að gera mistök, oft. Það er best að sætta sig 

við það frá upphafi og spara sér samviskubitið og eftirsjána. Starfið er nógu erfitt fyrir 

og þessar neikvæðu tilfinningar hjálpa manni ekki að dafna í starfi. Best er að læra af 

eigin mistökum og gera betur næst. Samfélagið hefur óraunhæfar hugmyndir um 

afburðakennara sem jaðra við æðri verur. Enginn getur staðist þessar kröfur og því 

mikilvægt að minna sig á að við erum öll mannleg og ófullkomin (Gordon, 2001; 

Ingersoll og Strong, 2011; María og Guðmundur, 2018). Fyrstu ár nýliða í kennslu eru 

erfið á mörgum sviðum og talið að það taki þrjú til fjögur ár að ná tökum á 

kennarastarfinu (Lilja, 2014). 

Teymiskennsla hjálpar nýliðum í kennslu margfalt. Umræðurnar og stuðningurinn er 

ómetanlegur og ég hefði ekki viljað hefja starfsferil minn á annan hátt. Eins er ég viss 

um að starfsþróun mín mótaðist mun hraðar með návist teymisfélaganna og 

stuðningnum sem þær gáfu mér (Hulda Björk, 2018). 

Á öðru ári í kennslu upplifði ég mikla breytingu á hugsunarhætti mínum miðað við 

árið áður. Á fyrsta ári fannst mér allt athyglisvert og ég gerði mitt besta að taka eftir 

öllu, bæði hjá nemendum en líka hjá samkennurum. Ég eyddi miklum tíma að ígrunda 

smáatriði sem ég tók eftir í kennslurýmum og kennsluaðferðum reyndari kennara. Ég 

eyddi mikilli orku fyrstu vikurnar í að vera svampur og draga allt í mig. Ég fann ekki fyrir 

létti fyrr en langt var liðið á nóvember. Á öðru ári átti ég erfitt með að ígrunda starfið 

eins mikið og ég gerði á fyrsta ári. Ég áttaði mig á því af hverju það var. Ég var ekki sama 

manneskjan og á fyrsta ári. Starfskenning mín hafði mótast smátt og smátt yfir veturinn 

ásamt fagmennskunni (Lilja, 2014). Margt sem ég reyndi að tileinka mér á fyrsta ári var 

orðið mér eðlilegt í kennslu á öðru ári. Það er hægt að sjá þessa þróun með því að 

skoða undirkafla í niðurstöðum frá fyrsta ári samanborið við á öðru ári. Þá var ég farin 

að ígrunda frekar það sem tengdist kennslunni en ekki önnur smáatriði sem ég var farin 

að sjá sem yfirborðskennd. Ég skoðaði áfram kennslurýmið því það breyttist töluvert á 

milli ára en ég ígrundaði kennsluna með markvissari hætti og hvernig við gátum gert 

nám nemenda betra sem teymi. Eins mótaði ég betur hugmyndir mínar um 

kennarastarfið og hvaða gildi skipti mig mestu máli varðandi ábyrgð mína sem kennari. 

Ég lærði erfiða lexíu varðandi samskipti við foreldra og að það skiptir ekki máli 

hvernig aðrir sjá mig í kjölfarið. Ég þarf að standa með sjálfri mér og gildum mínum sem 

ég get ekki horft fram hjá. Aftur kem ég að því að án stuðnings frá teymisfélögum og 

stjórnendum hefðu fyrstu árin mín í kennslu ekki verið eins lærdómsrík og ég væri ekki 

sá kennari sem ég er nú án þeirra.  

Rótarflækja 

Hugtakið rótarflækja vísar í að skólasamfélagið er eins og rótarflækja trjáa. Á 

yfirborðinu standa trén í ákveðinni fjarlægð hvert frá öðru en neðanjarðar þar sem 

ræturnar liggja er ekki hægt að sjá hvar eitt tré endar og annað byrjar. Ræturnar 

flækjast saman í hnúta og meiri flækjur. Þannig sé ég skólasamfélagið fyrir mér. Á 

yfirborðinu er ekki hægt að sjá tengingarnar, söguna á bak við hvern einstakling eða 

samböndin sem myndast á milli hvers og eins. Með því að gefa sér tíma og taka þátt í 

meira samstarfi er hægt að sjá ræturnar og tengingarnar sem myndast á milli 

einstaklinga innan skólasamfélagsins. Það þarf að moka dýpra til að ná áttum í 

undirliggjandi rótarflækju hvers samfélag fyrir sig.  

Teymiskennslan er með þessum hætti. Hún er samsett af fagaðilum sem mynda 

teymi líkt og tré mynda skóg. Á yfirborðinu er ekki hægt að sjá hvernig þessir fagaðilar 

eru tengdir, hvernig þeir starfa saman eða hvaða reynsla liggur á bak við einstaklingana. 

Þegar betur er að gáð er hægt að skoða rótarflækjuna og þá getur maður séð hvernig 

samskiptin flæða, samböndin styrkjast, öryggið finnst, sérþekkingin skín og teymið 

styrkist líkt og þéttur skógur. Sól, blíða, rok og rigning. Trén eru sterkari í þéttum skógi 

þar sem ræturnar flækjast saman og styrkja hver aðra, sama hvernig veðrið er. Vel 

heppnuð teymiskennsla líkist þéttum skógi að mínu mati. Hann óx ekki yfir nótt og fyrir 

okkur gerðist það ekki alveg fyrr en á öðru ári í samstarfi. Það þarf að gefa sér tíma að 

kynnast og byggja upp traust á milli aðila. Það gerist eðlilega yfir tíma með atburðum 

sem koma upp á og daglegum samskiptum en hjá okkur varð það ekki fyrr en á öðru ári 

í kennslu sem við fundum fyrir ákveðinni breytingu í teyminu. Aðstæðurnar breyttust 

verulega þegar við fórum úr tveimur stofum yfir í eina litla kennslustofu. Það má segja 

að aðstæðurnar hafi þétt okkur saman. Við fórum úr teymisvinnu yfir í teymiskennslu. 

6 Lokaorð 

Með því að gera þessa rannsókn og horfa til baka sé ég að ég hef lært margt. 

Veigamesti lærdómurinn er gildi teymiskennslunnar en margt annað var einnig 

lærdómsríkt fyrstu árin í kennslu. 

Teymiskennsla 

Teymiskennsla er að mínu mati ein besta leiðin til að koma til móts við hugmyndafræði 

og stefnu skóla án aðgreiningar og flóruna af einstaklingum sem kennarar eru með í 

kennslustofum sínum á 21. öld. Með því að fá starfsmenn skólans með mismunandi 

þekkingu og jafnvel sérþekkingu saman til að deila ábyrgð á hópi nemenda með 

sameiginleg markmið um nám og námsumhverfi nemenda, gerast töfrar. Nemendum 

líður betur, þeir ná betri námsárangri og hafa fleiri kennara til að leita til. Í minni reynslu 

af teymiskennslu tókst okkur að mynda gott teymi sem hakaði við á listanum langa um 

hvað þarf að gera og hvernig þarf að vera til þess að vel heppnað teymi mótist og skili 

árangri. Rétt er að komi fram að á rannsóknartímabilinu ræddi ég við aðra kennara og 

það voru ekki alltaf góðar reynslusögur um vel heppnuð teymi. Það voru margar 

ástæður fyrir því. Sumir persónuleikar passa einfaldlega ekki saman og þá er mikilvægt 

að taka stöðuna um hvort sé hægt að bjarga teyminu eða ekki. Þá er mælt með að fá 

aðstoð frá stjórnendum. Þegar teymi eru ekki með sameiginleg markmið eða svipaða 

starfskenningu getur það haft mjög neikvæð áhrif á nemendur. Teymiskennsla er af 

þeim sökum flókin og er ekki fyrir alla en við þá, sem vilja vinna náið með öðrum og fá 

nýja sýn á kennsluna, mæli ég hiklaust með henni. Kennarar græða meiri starfsþekkingu 

en nemendur græða meiri einstaklingsmiðaða kennslu og mun fleiri möguleika á 

fjölbreyttu námi.  

Hvað situr eftir? 

Reynsla mín á fyrstu árum í kennslu er ítarlega skráð í rannsóknardagbók sem ég á eftir 

að lesa eftir einhver ár þegar ég er reyndari á mínum starfsvettvangi. Eflaust á ég eftir 

að hlæja og gráta við þann lestur. Að gera starfendarannsókn fyrstu árin í kennslu gaf 

mér góða innsýn í skólasamfélagið og sjálfa mig. Það er mjög hollt að ígrunda starfið 

reglulega fyrir nýliða í starfi en eins líka fyrir þá sem eru reyndari. Við erum alltaf að 

ígrunda starfið en með því að skrifa hjá sér í dagbók reglulega og markvisst, verður 

dagbókin sterkt vinnutæki til að bæta eigin kennslu. Oft tökum við ekki eftir daglega 

lífinu fyrr en við skráum það hjá okkur. Þú heldur að þú sért að gera hlutina á ákveðinn 

hátt en síðan kemur í ljós að svo er ekki.  

Ég skrifaði þetta verkefni með það í huga að aðrir kennarar sem eru að stíga fyrstu 

skref sín í kennslu gætu lært af minni reynslu. Að þeir geti hlegið að minni vitleysu og 

ranghugmyndum í byrjun en séð mig þroskast í starfi og tekið með sér að við erum öll 

mannleg. Ekki taka þig of alvarlega því ég get lofað að börnin gera það ekki. Við getum 

gert margt með þrjósku, jákvæðni og dálitlu kæruleysi en við getum svo mikið meira 

með öðrum. Stuðningurinn og lærdómurinn sem ég fékk frá teymisfélögunum er með 

því dýrmætasta sem ég tek með mér. Ég verð ævinlega þakklát fyrir þær því saman 

getum við meira. 

7 Viðauki 1: bréf til foreldra 

desember 2017 

Sælir foreldrar 

Í vetur er ég að vinna að meistaraverkefni mínu til kennararéttinda, Faggreinakennsla í 

grunnskóla til M.Ed. prófs. Ég er að gera starfendarannsókn um fyrsta ár mitt sem 

umsjónarkennari og þróun teymiskennslu. Megin áherslan er lögð á teymiskennslu og 

sjálfan mig í starfi en margt er skoðað í tengslum við það. Rannsóknin felst í því að safna 

upplýsingar um samstarfið í teyminu og kennsluna. Helstu gögn eru skráningar sem ég 

geri í rannsóknardagbók eins og sögur úr starfinu, hugmyndir og vangaveltur, hvernig 

gengur almennt í kennslu og annað sem er skráningarvænt. Önnur gögn sem ég mun 

safna eru verkefni og vellíðunar könnun nemenda, viðtöl við stuðningsfulltrúa, 

fundargerðir, myndir úr skólastofunni og á vettvangi ásamt öðru sem tengist 

verkefninu. Þar sem þetta er starfendarannsókn um sjálfa mig í kennslu, koma nöfn 

ykkar barna aldrei framm og ef þess þarf mun ég nota dulnefni.  

Ef þið viljið ekki að verkefni eða niðurstöður (nafnlausar) úr vellíðunarkönnun sé 

notað við þessa rannsókn, bið ég ykkur um að hafa samband við mig. Ykkur er einnig 

velkomið að hafa samband ef þið óskið eftir frekari upplýsnga um rannsóknina. Ég mun 

senda ykkur útprentun af þessu bréfi og óska eftir að fá undirritað samþykki ykkar fyrir 

því að þið séuð sátt við að þessi rannsókn fari fram á þann hátt sem hér er lýst.  

 

Kær kveðja, 

